
        
            
                
            
        

    
	ТО ХОАЙ 

	МЕН ДЭВХРЭГИЙН АЯНЫ ТЭМДЭГЛЭЛ
(Сургуулийн бага насныханд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1972 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Та бүхэнд толилуулан бүхий энэ номыг БНАВУ-ын нэрт зохиолч То Хоай 1941 онд бичжээ. Тэр үед фашист, империалистууд дэлхийн бөмбөрцгийн өнцөг булан бүрд дайны гал дэгдээж хүн хүнээ алан хядах явдлыг өөгшүүлэн дэврээж байлаа. Ийм нөхцөл байдлын дунд зохиогч «Энх тайвныг эрхэмлэх хэрэгтэй» гэсэн уриаг дэвшүүлж, хүн ардынхаа хойчийг залгамжлах өсвөр үеийнхэнд энэ зохиолыг бичжээ.

	Вьетнамын ард түмнийг эзэрхийлэн дарлаж байсан францын колоничлогчид, түүний гар хөл бологч харгис засгийн эрх баригчдаас энэ номын утга санаанд илэрхий дургүйцэж зарим хэсгийг хасаж хэвлэсэн юм. Харамсалтай нь зохиолын бүрэн эх нь нэгэнт алдагдсан учир хожим нөхөн бүрдүүлэх арга байсангүй. Гэвч энэ зохиол үнэ цэнгээ алдсангүй, хэвлэгдсэн цагаасаа эхлэн вьетнамын балчир үеийнхний унших дуртай номын нэг болсноор барахгүй ЗХУ, Франц зэрэг хэд хэдэн оронд орчуулагдаж хилийн чанад дахь өсвөр үеийнхэн унших болжээ.

	 

	Орчуулагч С. Дашцэвэл

	 


МОНГОЛ УНШИГЧДАД

	Хүндэт монгол уншигчид аа!

	Миний «Мен дэвхрэгийн аяны тэмдэглэл» гэдэг зохиолыг монгол хэлнээ орчуулж монголын уудам үзэсгэлэнт тал нутгаар «аялуулах» завшаан олгосонд би баяртай байна.

	Одоогоос гучин хоёр жилийн өмнөх нэгэн зун Ханойн дүүрэгт энэ зохиол минь бичигдсэн юм. Тэр үед вьетнамын балчир үеийнхэн эх орон, ард түмнээ хайрлаж, дарлан мөлжигчдийг үзэн ядаж мэддэг байсан юм. Одоогийн вьетнамын хөдөлмөрийн намын эх суурь болсон Энэтхэг-хятадын коммунист намын үзэл санаа өсвөр ахуйд минь идэвхтэй нөлөөлсөн юм.

	1945 оны 8 дугаар сарын хувьсгалын угтал үеэс шинэ үзэл санаа бүхий хүүхдийн уран зохиол бичих хөдөлгөөн өрнөсөн юм. Тэгээд хувьсгалын дараах үе, францын колоничлогчидтой хийсэн эсэргүүцлийн дайны жилүүд, түүний дараах социалист бүтээн байгуулалтын жилүүд, өнөөгийн америкийн түрэмгийлэгчдийн эсрэг эх орноо авран хамгаалах дайны жилүүдэд Вьетнамын хүүхдийн уран зохиол улам чийрэгжиж, чанар чансаа, уран сайхны хувьд өсөж байгаад би баяртай байна. Энэ нь нэг талаар залуу өсвөр үеийнхнийг сайн сайхан иргэд болон хүмүүжүүлэхэд нөлөөлж нөгөө талаар хүүхдийн зохиолчдын эгнээг улам өргөсгөн тэлэв. Одоо манайд хүүхдийн шүлэг зохиол дагнан бичдэг Нгуен Хюү Тыонг, Дао Вү, Нгуен Киен Фам Хо, Во Куанг зэргийн хүүхдийн сайн зохиолчид гарчээ.

	«Мен дэвхрэгийн аяны тэмдэглэл» бол Вьетнамд хувьсгалт уран зохиолын хөдөлгөөн өрнөж байсан тэр үед бичигдсэн дэвшилтэт үзэл санаа бүхий зохиол билээ. Миний бие энэхүү Мен дэвхрэгийн хамт дэлхийн олон газар орноор аялан явж, энэ удаа ах дүү монгол орны эрхэм уншигч нөхөдтэй учран танилцаж байгаадаа сэтгэл минь үнэхээр хөдлөн баярлаж байна.

	 

	То Xоай

	Улаанбаатар, 

	1972 оны 5 дугаар сарын 30



	
НЭГДҮГЭЭР БҮЛЭГ:
— БИЕ ДААН АМЬДРАХ БОЛСОН МИНЬ
— ҮҮРД ҮЛ МАРТАГДАХ АНХНЫ СУРГАМЖ

	 

	Би хар нялхаараа толгой даан амьдрах боллоо. Дэвхрэгийн жам ийм хойно доо. Бидний эх «Хүүхдүүд минь, та нар хар багаасаа толгой даан амьдарч сурах хэрэгтэй. Эцэг эхийнхээ гарыг харж ажилгүй дэмий сууж болохгүй, биед хүрээд юу ч хийж бүтээж чадахгүй арчаагүй амьтад болно» гэж хэлдэг сэн. Иймд эх минь биднийг төрүүлмэгц л тус бүрийг хэрхэн орон гэртэй болгох талаар санаа тавьж эхэллээ.

	Бид эхээс гурвуул төрлөө. Төрсөн гэртээ дөнгөж хоёр хонотол гурав дахь хоногийн орой эх минь биднийг дагуулан гарч ах дүү гурвыг тус бүр нэг нүхэн агуйд оруулаад тавьчихав. Энэ агуйг хэдийдээ ухаад бэлдчихсэнийг бүү мэд. Хамгийн бага нь би байсан тул агуйд тавьсныхаа дараа нэг хоёр хоногийн хүнс цөөн нялх ногоо үүдэнд авчирч хаяв. Тэгээд эх минь санаа амарсан бололтой алхаж одов. Би ганцаар үлдсэндээ их гонсойсонгүй харин ч уужим тохилог байр эзэгнэх болсондоо баяртай байлаа. Шууд л шинэ байрныхаа доторх байдалтай танилцахаар хөдөллөө. Шинэ байртайгаа их л тухтай танилцсаны дараа гадагш гарч толгой өндийлгөн харав. Сэрийлцэн сэрвийх нялх ногооны оройгоор цэлмэг хөх тэнгэр харагдана. Сэтгэл хөдөлсөндөө би хоолойгоо засаж далавчаа сэгсрээд хэдэнтээ том хашхирав.

	Ийнхүү миний амьдралын зам эхэллээ.

	Эхний хэдэн өдөр би нүхнийхээ гүнд хичээнгүйлэн шороо малтаж уужим мухар гаргаад тохилог үүр засаж авлаа. Дараа нь бас аюул тохиолдвол буруулан гарч биеэ аврах нууц хаалга хоёрын зэргийг гаргав. Тэгээд чилсэн мөчөө түр амраахаар салхинд гарч айл зэргэлдээх залуу хөршүүдтэйгээ уянгалгаар царгин дуулалдаж шингэх нарыг үдэв.

	Хөвчин дэлхийг үдшийн бүрий нөмөрлөө. Би айл саахалтынхантайгаа нийлэн нугад гарч шүүдрийн уснаас сорж, нялх ногооны шимээр ханатал хооллож, үүр хаяартал хөгжилдөн наргив.

	Зүүрмэглэн нойрсох газар дэлхийг дорнын улаан наран хурц харцаар ширвэн өндиймөгц зугаалга сая тарж бүгдээр гэр гэрийн зүг буцлаа. Шөнө орой болгоныг иймэрхүү янзаар өнгөрөөж хэд хонолоо. Тогтмол сайн хооллож, хийх хөдөлмөр хэмжээ хязгаартай байснаас тэр үү, удаж түдэлгүй бие цогцос өсөн торниж бяр чадал төгс залуу дэвхрэг болов. Даягар урт хөл минь булчин сууж хуруу хумс нь шовхрон хатуурав. Үе үе шөрмөснийхөө чадлыг сорин шалгах дур хөдөлж, навчны захыг бяр мэдэн дэвсэхэд хутгаар зүсэх мэт өмрөн унана.

	Доожоогүй мухар далавч минь одоо сүүлээ хүртэл нөмрөн сунаж сэвэх бүр сүртэйеэ шажигнан дуугарна. Толгой минь данхайн томорсоор сүртэй зантгар болсон билээ. Урт хоёр сахал ихэмсгээр махийж, ер бусын эр зоригтны дүртэй болгожээ. Энэхүү хос сахлаараа би туйлын бахархаж юм л бол урд хөлөөрөө илбэн сайрхана. Би алхах гишгэхдээ хүртэл таахалзаж ихэмсэг дүр үзүүлж сахлаа махилзуулан хөдөлгөнө. Айл хөршийнхнийхөө хэнийг нь ч гэсэн өдөж, хэнтэй нь ч маргахаас буцахгүй байлаа. Намайг том дуугарахад хэн ч ам үл ангайх бөгөөд надаас бүгд амьтан айн сүрдэж байх шиг санагдана. Иймд хүчиндээ улам ч эрдэх болов.

	Нугад идшилэх охор далавчит балчир гэнэн Царцаахайг өдөж, шилбүүр хөлт Усны аалзыг айлган сүрдүүлж явахдаа өөрийгөө энэ дэлхийн аварга хүчтэнд тооцож билээ. Энэ бүхэн минь ямар тэнэг зүйл байсныг уншигч танд өгүүлэхийн тулд насан турш гэмшиж явдаг нэгэн түүхийг ярья.

	Манай хаяанд үхэр дэвхрэгийнх байдаг байлаа. Тэр насны хувьд надтай ойролцоо боловч тэнхээ тамираар дорой амьтан байлаа. Иймд түүнийг би тоож үздэггүй байсан юм. Тэр ч надаас үхтлээ айн сүрдэнэ. Энэ дэвхрэгийн их бие өндөр туранхай, яг л хар тамхинд хатчихсан юм шиг гэж хэлж болмоор билээ. Түүнд цээжин биеийг нь дөнгөж халхлах богино далавч заяасан нь эгээ л охор цамц өмссөн хөгжмийн удирдаач шиг харагдана. Сахал гэдэг бүр шал дэмий мухайсан юм. Ийм сүр сүлдгүй амьтан, бас аж төрөхдөө арчаа муутай билээ. Түүний нүх маш жаахан, над шиг газрын гүн рүү нүхээ ухаагүй газрын хөрс дагуулан ухмар болсон учир тун ч найдваргүй. Нэг өдөр би тэднийд очиж:

	— Дүү минь чи ямар аминдаа арчаагүй юм бэ! Чи нүхээ хараач, газрын гүн рүү ухсан аятайхан салаа ч байхгүй, илүү бэлтгэсэн хаалга ч байхгүй! Хэрвээ дайсан нүх рүү чинь халдвал яана. Чи бод л доо! Чамайг нүхнийхээ аль хэсэгт явааг гаднаас нь хараад хэн ч мэдэж болохоор дээвэр чинь тийм нимгэн байна. Ямар нэг махчин шувуу чамайг ажиглавал яг л толгойг чинь бяц тоншино доо! Ай, чи яасан ч тэнэг юм бэ гэж өгүүлэв. Үхэр дэвхрэг гутрангуй дуугаар:

	— Мен ноён минь! Ухаалаг арчаатай амьдрахыг бодох л юм даа. Шөнөжин навч ногоон дундуур тэмтчин бэдэрч, гэдсээ тэжээх гэж явсаар хамаг тэнхээ тамираа барж нар хөөрсөн хойно амь голтой эргэж ирэх юм. Үүрээ ухах чадал даан ч алга. Тан шиг дуулж хөгжимдөх зав чөлөө ч над алга. Иймэрхүү оромд амьдрах нь амь насанд туйлын аюултайг сайн ойлговч санаа байгаад сачий хүрэхгүй хойно яая гэх вэ дээ. Тэгээд над шиг ядуу амьтанд зовлон мундахгүй юм.

	Ноён минь танаас нэг юм хүсэх гэсэн юм сан. Гэвч соёрхвол би зүрхлэн хэлье!.. гээд үхэр дэвхрэг ямар нэгэн юм хэлэхээсээ шантраад байгаа бололтой түдгэлзэн гөлгөнөв.

	Би өрөвч сэтгэлээр:

	— За хэл хэл! Би дуртайяа сонсъё гэв. Тэр намайг зүрх алдан хараад:

	— Ноён минь, би чиний энэрэнгүй сэтгэлд үнэн голоосоо сүслэн талархъя. Намайг хайрлан соёрхвол өчүүхэн салаа гаргаж танай нүхэнд нийлүүлэхийг зөвшөөрнө үү! Хэрвээ аюул тохиолдвол түүгээр дамжин танайд гүйн орж амиа аварч байя гэж хэлэв. Би түүнийг сонсоод гэнэт дургүй хүрч шүдээ ярзайлган часхийтэл исгэрээд «Үгүй ер хараач, өргөөнд минь шурган орох санаатай! Шар шувуу мэт өмхий мөртөө надтай хамт орогнох гэнэ шүү! Наад нялуун үгээ тат! Дуртай бол нүхээ ухаад суухгүй юу!» гэж би зандрав.

	Нэгэн өдөр үүдэн дээрээ ганцаар зогсоод орчныг ажиглав. Өнгөрсөн хэд хоног ширүүн бороо орсноос газар сайгүй нэлийсэн ус тогтож цөөрмүүдийн ус мэлтийн хальжээ. Дэглий цэн, хар галуу, нугас, бүх шувуу зэрэг тоо томшгүй олон шувуудын чуулган цөөрмийн уснаа хурж, шавж хорхой түүж өдөржин шулганалдан заримдаа хэрэлдэн шуугилдаж, заримдаа олзоо булаалдан зодолдож ер бусын анир дуулиан үүсгэнэ. Зарим гуринхадсан дэглий шувуу өл залгахын тулд ганц өчүүхэн жараахайны төлөө өрсөлдөн зодолдож нэгийгээ үзэхээс үл буцна. Би үүдэн дээрээ ногооны шилбэ түшинхэн тэдний өрөвдөлт амьдралыг ажиглан зогсов. Гэтэл нэг Хар галуу нисэн ирж хоёр алхмын тэртээ буув. Дөнгөж сая хооллоод цадсан бололтой өд сөдөө сэгсэрч тухлан зогслоо. Өдөөн хатгах шоглох дуртай миний зан хойно доо. Хар галууг гоочлох нэг арга төвөггүйхэн олоод Үхэр дэвхрэгийг дуудаж,

	— Хөөе нааш ир! Хоёулаа жаахан зугаагаа гаргая гэвэл Үхэр дэвхрэг

	— Яаж зугаагаа гаргах гэсэн юм бэ? гэв.

	— Өнөөдөр нэг л уйтгартай өдөр байна. Тэр муу Хар галууг хоёул жаахан оролдоод авъя гэж би хэлэв. 

	Үхэр дэвхрэг үүрнээсээ гарч, онигор нүдээ жартайлган хараад:

	— Бидний өмнө зогсож байгаа энэ балхгар тарган уу?

	— Ай даа, тийм.

	— Пөөх, ноён минь яаж болох вэ? Би чамд бүх сарвуугаа хавсран мөргөө... Үнэндээ би энэ аварга бүдүүн амьтнаас чинь үхтлээ айж байна! Та ч гэсэн ноён минь, аминдаа хайртай бол болгоомжлох хэрэгтэй биш үү? гэхэд миний уур шатаж...

	— Болгоомжлох хэрэгтэй гэнэ үү, хулчгар минь, би хэнээс болгоомжлох хэрэгтэй болж байна! Энэ дэлхийд хэнтэй ч зүйрлэшгүй эрэлхэг дэвхрэг би байна! гэж хашхирав. 

	Үхэр дэвхрэг:

	— За, за бүгд таны тааллаар болог, харин би л үүнд оролцохоо болъё гэхэд би түүнийг

	— Ээ! Лойчихсон амьтан бол доо. Тэгвэл Хар галууг яаж өдөхийг минь харж бай гээд Хар галуунд дуулдахуйцаар эгдүүтэй янзаар дуулсан нь:

	 

	Чарр, Чарр! чирр-чирр! 

	Галуу, Цэн, Дэглий цөмөөрөө 

	Гайхалтай тарган байнам. 

	Ам дүүрэн зажлахад 

	Аль нь илүү амттай бол?

	Цулцгар өөхлөгөөр нь 

	Цүрдгэр галууг зумлаж 

	Халуун тогоонд хайраад 

	Ханатал цадтал идье хө.

	 

	Миний дууг Хар галуу сонсоод хилэгнэн уурсав. Нүдээ сөрвөлзүүлж, далавчаа сэвж миний зүг дөтлөөд:

	— Хэн намайг даажигнав! Хэрээ мэдэхгүй жулдрай вэ! Та минь гэж гуугнав. Би түргэн зуур нүхнийхээ мухарт харайн ороод «Чиний уур ч дэлбэрэх дөхөж байгаа вий. Уур чинь уул шиг ч гэлээ урт хошуу чинь миний нүхэнд багтахгүй шүү дээ» гэж дотроо ход ход инээж суув. Гэтэл Хар галуу намайг үзэлгүй хий бухимдаж байснаа охор нүхэндээ орохоор завдаж байсан Үхэр дэвхрэгийг олоод харчихжээ.

Автоматаар үүсгэсэн тайлбар]

	 

	— Муу «Үхэр» чи сая юу гэж донгослоо гэнэ ээ?

	— Намайг өршөө! Таны тухай юу ч хэлээгүй бил ээ, гэж өчихөд нь

	Хар галуу:

	— Чи бас хийсэн хэргээ нууна гэнэ ээ? Ингээд нуу чи! Ингээд нуу чи! гэж амнаас нь үг унах тоолон хөөрхий муу дэвхрэгийг царил хошуугаараа тоншиж хаяв. Үхэр дэвхрэг хоёрхон тоншилтоор яс нь эвдэрч эвхрэн унаад аврал эрэн чарлав. Уураа дарагдсаны дараа Хар галуу сэтгэл нь ханасан бололтой нуурын зүг нисэн одов.

	Хар галууг холдсоны дараа би үүрнээсээ мөлхөн гарч Үхэр дэвхрэг рүү очлоо. Тэр намайг хараад:

	— Та даан ч яав даа! Намайг ингэж тарчлаах гэж! хэмээн уйлан гиншинэ. Би түүнийг хязгааргүй өрөвдөж нулимс дуслуулаад,

	— Ийм юм болно гэж даан ч ухаарсангүй. Болчимгүй явдал хийсэн түмэн буруугаа хүлээе. Энэ явдал ганцхан надаас л болсон юм. Намайг өршөөж уучил! гэж би үнэн голоосоо өчлөө. Үхэр дэвхрэгийн амьсгаа нь тасрахад хэдхэн мөч үлджээ. Намайг санамсаргүй байтал үхэр дэвхрэг гэнэт ам нээж,

	— Яах вэ, миний үхэл нэгэнт иржээ. Би уулаасаа бие муухан байсан юм. Над харамсах юм алга. Харин танд нүд анихынхаа өмнө нэг зүйлийг сануулахад хөнгөн хийсвэр үйлийг тэвчиж аливаа юмыг бодолтой хийж сураарай гэв.

	Би толгой гудайлган бишрэнгүй дуугаар

	— Надад хэзээ ч мартагдашгүй сургамжтай үг хэлсэнд чинь гүнээ талархъя гэж өгүүлэв.

	— Түдэлгүй хөөрхий Үхэр дэвхрэгийн амьсгал тасрав. Би туйлын их харамсаж буруугаа улам гүн ухамсарлалаа. Хэрвээ би сагсуурч Хар галууг өдөөгүй сэн бол Үхэр дэвхрэг хаанаас ийнхүү харамсалтай амь үрэгдэх вэ дээ. Хэрвээ хурдан шалмаг нуугдаж амжаагүй бол би ч гэсэн нүд ирмэхийн зуур толгойгоо няц тоншуулах байжээ! Их л ухаан самбаатай үйл хийж байна гэж бодож байсан минь хамгийн тэнэг явдал байжээ. Энэ тухай бодох тусам гэмших сэтгэл улам оргилно.

	Би үхэр дэвхрэгийн хүүрийг өвсөн шугуй дахь нэгэн далан дээр оршуулаад шоргоолж нүхлэн орохоос болгоомжлон шарилыг нь шороогоор хичээнгүйлэн хучлаа. Тэгээд оршуулсан шарилынхаа өмнө нулимс унаган удтал зогсож билээ.

	
ХОЁРДУГААР БҮЛЭГ:
— ЕР БУСЫН ЯВДАЛ ТОХИОЛДОВ 
— ХҮҮХДИЙН ТОГЛООМ БОЛСОН МИНЬ 
— ЯМААН ЦОХ БАС НЭГ СУРГАМЖ ӨГСӨН НЬ

	 

	Өнгөрсөн амьдралын гашуун туршлагыг санаж юм бүхэнд болгоомжтой хандаж, хөнгөн зангаа орхихоор шийдэв. Нам тайван амьдрал эхэллээ. Энэхүү амгалан өдрүүд урсан өнгөрсөөр хэчнээн ч сар жил өнгөрснийг бүү мэд.

	Гэтэл бүх юм өөрөөр эргэж ер бусын явдал надад тохиолдлоо.

	Зуны эхэн сарын нэгэн өглөө юм сан. Би үүрнээсээ холгүй нялх ногоон дунд идшилж байлаа. Гэтэл хоёр хүүхэд ойртон ирж харагдав. Нэг нь савтай ус, нөгөө нь хулсан саваа барьжээ. Хүний бараа хармагцаа ногоон дунд нуугдан нүх рүүгээ шурган оров. Хөлийн чимээ ойртож бүр толгой дээр минь ирээд:

	— Хүүе энд байна. Лам! Би нэгийг оллоо!

	— Нээрээ юу? Нээрээ юу?

	— Энд орчихлоо, энэ нүхэнд!

	— Сайн хэрэг байна даа... Хараач мундаг эд байх нь ээ! Зөндөө их сул шороо гаргасан байна шүү. Хьеп чи хутгаа нааш өг. Би нүхний нь амыг ухъя. Чи хурдан усаа аваад ир гэж шулганалдах сонстов.

	Түдэлгүй Лам нүхийг минь онгичиж сэндийлж гарав. Би нүхнийхээ хамгийн уужим хэсэгт орж хоргодов. Удсан ч үгүй нүх рүү ус цутган орж ирлээ. Гэвч орж ирсэн ус бүсэлхийд минь хүрэхтэй үгүйтэй татрав. Олон салаа нүх урьдчилан ухсаны ачаар ус тийм ч амар дүүрчихсэнгүй тал, тал тийшээ урсан одно. Гэвч хүүхдүүд намайг орхихыг эс түвдэж улам махран ус цутгана. Лам гэгч бага шиг нь улам хичээн чармайх ажээ. Хьеп нүх рүү хэд хэдэн удаа ус цутгасан боловч дэвхрэг гарч ирээгүй учир урам нь хугарч өөр нүх эрэх санал гаргав. 

	Гэвч Лам эсэргүүцэж,

	— Үүнийг заавал гаргана. Энд мундаг том дэвхрэг байгаа. Том дэвхрэгүүд уснаас ер айдаггүй юм. Заримдаа бүр хэдэн цаг ч тэсвэрлэнэ гээч! Одоо хоёул эргэн тойрон нүхнүүдийг нь таглаж байгаад ус цутгаад байя. Усанд живж амьсгаа нь бүтэхээр тэр муу гарч ирэхгүй хаашаа зайлах вэ гэв.

	Хүүхдүүд бүхнийг хэлсэн ёсоор болгов. Гол хаалганаас бусдыг нь тагламагц эргэн тойрон харанхуйлж онгорхой байгаа цорын ганц үүдээр ус цутган орж ирэх болов. Нүхэнд тунах усны түвшин бага багаар дээшилсээр байлаа... Бэлхүүсээр татаж толгой дээгүүр халилаа. Гэвч би усан дотор шүд зуун тэсэж амьсгаагаа барин зогсов. Толгой дээгүүр минь хальсан ус удахгүй татран шингэх биз гэж бодогдов. Гэвч ус хэдий шингэлээ ч намайг бүрмөсөн тайтгаруулж эс чадна. Газрын чийг ханах үед усны түвшин ахиад л дээшлэх болно. Одоо гарахаас өөр зам алга... Үгүй ээ! Гарвал би чинь өнгөрөх нь тэр! Энэ хорон муу жаалууд намайг барьж аваад гэртээ аваачиж эр тахиандаа тоншуулах юм уу эсвэл эвэр хошуут Хөөндэй шувуундаа үмхүүлэх биз. Тэр олиггүй шувуунд миний мэт амтлаг тарган дэвхрэг хамгийн ховор хүнс болох нь дамжиггүй... гэсэн бодол төрөв.

	Гаръя гэж хүсээгүй ч хөл минь өөрийн эрхгүй үүд рүү зүтгэсээр байлаа. Аажмаар толгой минь уснаас цухуйлаа. Би сая нэг амьсгаа авч ус цутган орж ирэх бүрд доош живчихгүйн тулд бага багаар урагш ахисаар байлаа. Амьсгалахынхаа эрхэнд ийнхүү тэмцэн ахуйдаа аюулт дайсан руу өөрийгөө алхам алхмаар хөтөлж байгааг ухаарсангүй. 

	Гэнэт Лам миний сахлыг харчихжээ.

	— Энд байна! Энд байна! Хьеп ээ! гэж Лам хашхирав. Би яаравчлан ухарсан боловч оройтжээ. Хүүхдүүд намайг харчхаад нүхнээс минь гаргахын тулд улайран чармайж эхлэв. Ус улам ихээр цутган орж ирэхийн хамт шавдан хашхиралдах хүүхдийн дуун улам аймшигтай сонсогдоно. Бүх бие дагжин чичирч амьсгаа давхацлаа. Ард хирхийх чимээ гарч ухрах замыг минь хулсан хана таглан хаажээ.

	Хүүхдүүд нүхний аманд ойролцоо байгааг минь мэдээд тийнхүү хулсан саваагаа ард минь зоосон хэрэг ажээ. Арга буюу гарах л хэрэгтэй болов. Лам, намайг гаргахын тулд ус шамдан цутгана. Нөгөө нь хөндий хулс дэлдэж бөмбөрийн дуу дуурайн бөн бөн дуугарна.

	Хулгайч дээрэмчнийг барьж авч байгаа мэт сүржин дуу шуу болох нь надад нэн зэвүүн байлаа. Би арга барагдахдаа үүд рүү мөлхөж булт үсрэн харайж гарав.

	— Гараад ирсэн!

	— Аяа аварга дэвхрэг!

	— Хараач!

	— Ха, ха ёстой лут эд барьж авсан даа.

	— Энэ чинь бараг дөрвөн дэвхрэгтэй тэнцэхээр том эд байна шүү.

	— Тэгэлгүй яах вэ, бүх дэвхрэгийн аварга нь юм чинь! гэж тэд ам булаалдан хашхирав.

	Ламын гарыг сайн гэгч нь хазаад автал ёо! гэж дуу алдаад тавьж орхив. Би хар хурдаараа зугтсан боловч хүүхдүүд нэг их зовлонгүй малгайгаараа дараад авав. Тэгээд намайг торонд хийж боогоод агнуурынхаа хэрэгслийг цэгцэлж явахад бэлтгэв. Тэдний нэг нь намайг, нөгөө нь бусад хэрэгслээ аваад их л хөгжилтэйгөөр ямар нэг маршийн ая аялж хөл нийлүүлж алхав. Би торон дотроосоо төрсөн нутгийнхаа барааг эцсийн удаа ажиглан харав. Нялх ногоо халиуран ногоорч, нуурын ус мөнгөрөн цайрна.

	Нарны туяа ногоохон навчин дээр тусаж ер бусын сайхан өнгөөр гялалзана. Өр зүрх минь өөрийн эрхгүй шимшрэн өвдөж нүдний нулимс урсан гарлаа. Төрсөн гэр минь алхам алхмаар холдсоор бараагүй хоцров. Ийнхүү тэд намайг үхлийн зүг аваад явав.

	Хоёр хүүхэд нугаас гарч хулсан ой дундуур шурган явсаар нарийхан жим даган нэгэн хашааны хаалганд хүрч гэртээ орлоо. Лам гартаа байгаа зүйлийг хатавчинд тавьж Хьеп мөрөн дээрх тороо буулгав. Одоо миний хувь заяа шийдэгдэх цаг иржээ гэж бодохоос сэтгэл түгшиж өвдөг чичирнэ.

	Ламыг гарахаар босго алхахын үед

	— Лам аа! Энэ дэвхрэгийг Алаг нугасанд аваачаад өгчихье. Тэрний ёстой хужир нь шүү дээ гэж Хьеп өгүүлэв. 

	Үүнийг сонсоод бие зарсхийв. 

	Гэвч Лам татгалзаж:

	— Үгүй болохгүй! Ийм том дэвхрэг ховорхон олдоно. Тхинь саяхан нэг томхон дэвхрэг барьчхаад миний энэ дэвхрэгтэй ямар ч дэвхрэг тулалдсан ялагдах болно гэж гайхуулж байсан. Хоёулаа тэднийд очоод аль нь хүчтэйг үзье гэхэд

	Хьеп алга ташиж:

	— Тэгье, тэгье. ёстой зөв санал! гэв.

	Ийнхүү үхлээс нэг удаа мултрах нь тэр. Энэ нь миний хувьд хэзээ ч төсөөлөн бодоогүй азтай тохиолдол байлаа. Хүүхдүүд намайг хулсан торонд хийгээд үүдийг нь бэхлэн түгжив. Хэдхэн мөчийн дараа юу болохыг хүлээж торонд түр боловч амарлингуй суух хэрэгтэй болов.

	Үдийн алдад хөршийнхөө дэвхрэгтэй тулалдуулахаар намайг авч гарлаа. Би тэр цуутай өрсөлдөгчийн нүүр царайг харахыг яарч байлаа. Хьеп гадаа гарч зогсоод Тхинийг дуудав. Тхинь гарч ирээд,

	— Юу гээ вэ? гэвэл

	— Чи миний дэвхрэгийг хараач! Чи дэвхрэгээ аваад ир. Хэний нь дэвхрэг аварга болохыг үзье гэв. 

	Тхинь гэр лүүгээ гүйж ороод тортой дэвхрэгээ барин гарч ирэв. Тэр өтгөн модны сүүдэрт зүлгэн дээр элгээрээ хэвтээд хоёр торны үүдийг нийлүүлэн бэхэлж өрсөлдөгчийг нүүрэлдүүлэв.

	Өрсөлдөгч маань надаас биеэр багахан мөртөө биеэ тоосон ихэмсэг байдалтай дэвхрэг байлаа. Түүний дүр байдал сахлаасаа аваад хөлийн нь сарвуу хүртэл надад туйлын зэвүүн санагдаж үзэн ядах сэтгэл аяндаа төрүүлэв. Тэр намайг хармагц сахлаа хөдөлгөн догшин ширүүн дуугаар:

	— Халдаад ирэх хавирга байвал хүрээд ир л дээ. Хоншоор дээр чинь хоёр сайн дэлсээд өгье гэж өдөхийг нь сонсоод би бүр ч дургүй хүрээд явчхав. 

	Төрөл нам нэгтэй ахан дүүс атлаа иймэрхүү үгээр угтсанд гайхалтай санагдаж билээ. Би тэр үед их гэнэн байсан бөгөөд энэ ертөнцийн олон амьтны ааш араншныг ер ухаардаггүй байжээ. Би ихэд уур хүрч байсан боловч тайван дуугаар:

	— Дүү минь, чи юунд том дуугараад байна вэ! Бид чинь төрөл нэгтэй ах дүүс шүү дээ. Юунд ингэж дэмий бие тоон хашхирна вэ гэвэл сайх дэвхрэг хөлөө дэвслэн:

	— Нялуун үгээр бүү аргад! Айгаагүй бол хүрээд ир наашаа! гэж ханхалзав. 

	Миний уур дүрэлзэн асаж, дэргэд нь үсрэн очоод нэг сайн дэлсээд авав.

	Гурван хүүхдийн инээх, хашхирах, алга таших дуу чимээн дунд бидний тулалдаан болов. Тэр муу дэвхрэгийн дэргэд би баавгай шиг хүчтэй болох нь эхний дайралтаас л мэдэгдэв. Бүх хүчээрээ хэд сайн өшиглөөд автал өрсөлдөгч маань ар зоогоороо эвхрэн уналаа. Тэгээд би унасан дээр нь нэмж хоёр сайн дэвсээд авав. Түүний нэг мөч нь хугарч амнаас нь цус гарчээ. Тэгээд цааш оролдох дур хүрсэнгүй тул түүнд хандаж,

	— Хэрээ мэдэхгүй биеэ тоосон амьтан эцэстээ юу болохыг харж байгаа биз дээ. Чамд мартагдашгүй сургамж болог гэж би хэлэв. Тэр салганан чичирч дэмий л царвуугаа хавсран наманчилна. Тэр үед хэрвээ бардам зангаа орхиогүй сэн бол түүнд бүр хатуухан гараар хариулт өгөх байсан юм.

	Гэвч энэ бүх бодлогогүй мунхаг явдлыг гагцхүү жаал хөвүүдийн ая зүйг засахын тулд хийсэн гэдгийг нуугаад яах вэ. Тархи толгойд минь омгорхог ширүүн зан амь бөхтэй зууралдаж байжээ. Золгүй дэвхрэг хөлийн дор эвхрэлдэн унах үед би ч мундаг хүчтэй байсан шүү. Хоёрхон дэвсэлтээр л өрсөлдөгчөө газар мөргүүлж амжлаа. Одоо ч эзэн маань намайг лав туйлын эрхэмлэн хүндэтгэх биз ээ. Тэгээд надтай зодолдуулах өөр нэгэн дэвхрэгийн эрэлд ямар ч байсан гарцгаана даа. Бяцхан эздийнхээ талархлыг олохын тулд хүч чадлаа дайчлан тулалдах хэрэгтэй. Тэгж байтал зугтан гарах завшаан тохиолдож юу магад вэ гэж санагдаж билээ.

	Үнэхээр бүх юм санасан ёсоор боллоо. Тосгоны багачууд дэвхрэгийн эрэлд яаравчлан гарцгааж ус цутгах нь цутгаж, нүх ухах нь ухаж эхлэв. Барьж ирсэн дэвхрэгээ надтай зодолдуулах боловч миний чийрт хүрэх нь ер үгүй.

	Тэр үед идэр насны эр чадал ид бүрэлдэж, түүн дээр бас биеэ тоосон омголон ааг нэмэрлэснээс би улам ч гаарч байлаа. Анхандаа өрсөлдөгчийн биеэ тоосон, ихэмсэг ааш араншныг дургүйцэж шүүмжилж байсан бол одоо өөрөө түүнээс дутуугүй жигшүүрт амьтан болж хувирав. Зодоонд би үргэлж ялах учир бяцхан эзэд минь ч намайг тэнгэрт тултал магтана. Ямар нэг дэвхрэгийг унатал цохисны хариуд намайг амтлаг зөөлөн ногоогоор цадаж ханатал дайлна. Үдшийн сэрүүн унах үед ороонго модны навчин дээр суулгаж бас шүүдрийн ус уулгана. Бяцхан эздэдээ таалагдахын тулд чүдэнзний хайрцгаар хийсэн хэвтрийнхээ хавь орчмоор эргэлдэж, бодох санах ч юмгүй цаг хугацааг өнгөрөөх бөгөөд хааяа нэг сэтгэл хөөрөн онгод хөдлөх үедээ хөлөө дэвсэн байдаг хоолойгоороо Цсс, цсс, цсс...с гэж царгин донгодно. Би чинь хүний гарт орсон эрх мэдэлгүй муу хоригдол шүү дээ гэдгээ ч тэр үед ор тас мартдаг сан.

	Яагаад ч юм тэр үед би мөн ч тэнэг байжээ!

	Гэвч тэр нэг өдөр миний нүдийг нээсэн санамсаргүй явдал гэнэт тохиолдсоныг зүй ёсоор дурсан талархах хэрэгтэй. Тэр өдөр би бас л зодооны дэвжээнд хөтлөгдөн гарч билээ. Өрсөлдөгч маань энэ удаа бүр хүүхдээрээ балчир дэвхрэг байлаа. Зодолдохоор орж зогсмогц тэр дэвхрэг:

	— Танд сөгдөн мөргөе.

	Намайг өршөөж хайрла. Би эхээс төрөөд дөнгөж хэдхэн хонож байна шүү дээ гэж учирлан гуйв. Би үзэн ядсан харцаар ширвэн харав. Иймэрхүү догшин ширүүн авирт нэгэнт дасжээ.

	Тэгээд л шууд дайран орлоо. Хүүхдүүд эргэн тойрон хөгжилдөн хашхиралдав. Лам, Хьеп хоёр бусдаасаа гоц чангаар тас тас инээлдэнэ. Гэтэл хаа нэгтэйгээс том Ямаан цох нисэн ирж ойролцоо модны мөчир дээр суугаад, урт сахлаа сэрийлгэн баргил ширүүн дуугаар:

	— Хөөе, чи царвуугаа тат! Наад данхар толгой чинь нялх амьтныг дээрэнгүйлэхээс өөр юм мэдэхгүй яачихсан толгой вэ! гэж зандран өгүүлэв.

	Ямаан цохыг харвал хатуу хайрсан далавчаараа их биеэ хуяглан хучиж, их л сүр жавхлантай, хэнээс ч айх царайгүй сууна. 

	Торон хамгаалалтад байгаадаа найдаж түүнээс ер сүрдсэнгүй.

	— Энэ бол миний дур хүслийн хэрэг. Танд хамаагүй! гэж хэлэв. 

	Би дайралтаа үргэлжлүүлж, бяцхан өрсөлдөгчөө хоёрхон дэлстэл дугуй хадан унав. Тэр дөнгөж амьсгаатай хэвтэнэ. Энэ үед түүнийг өрөвдөх сэтгэл ч төрсөнгүй, гагцхүү инээлдэн шуугих хүүхдүүдийн дуу л чихэнд хадаж, хязгааргүй магтаалд сэтгэл хангалуун байлаа. Хэлсэн үгийг нь үл тоомсорлож, бяцхан дэвхрэгийг зэрлэгээр дарласанд Ямаан цох нэн уурлаж, сахлаа сүртэйеэ махилзуулан:

	— Аа, тийм үү! За яах вэ. Харин чи хар толгойгоо хамгаалж байгаарай! Торонд байгаадаа их найдаж, намайг яаж ч чадахгүй гэж басаж байна уу. Өөртөө гомдох өдөр ирнэ ээ гайгүй! гэж заналхийлэн зүхээд далавчаа сэгсэрснээ дүнгэнэн нисэж одов. 

	Тэр хүч тэнхээтэй нь маргаангүй боловч торон доторх надад халдаад ирэх нь ч хаа юм гэж бодоод би түүнийг цаашид ер анхаарсангүй орхижээ.

	Тэр нэгэн үдэш Лам, Хьеп хоёр намайг торноос гаргаж шүүдрийн ус уулгалаа. Агаар мандалд шөнийн саран мэлтийнэ. Гонзгой, шовх янз бүрийн навчис шүүдрийн уснаа умбаж сарны гэрэлд мөнгөрөн цайрна. Сэвсээ салхи хаа нэг сэрүү татуулан үлээж, хулс моддын чилгэр оройг ганхуулна. Би бүх далавч, мөчөө тэнийлгэн суниаж, амандаа ямар нэгэн дуу исгэрэн, шөнийн саруулхан огторгуйг сэтгэл хангалуун харж зогстол гэнэт ямар нэгэн чимээ сонстож юу юугүй толгой дээр ойртож ирлээ. Гэтэл нөгөө зэвүүн гайхал Ямаан цох хажууд ирж буулаа. Би үнхэлцгээ хагартал айж, өөрийн эрхгүй часхийлгэн чарлав.

	Тоглоом биш, энэ удаа толгойгүй болжээ! Түүний шүд нь хөрөөний ир шиг хурц бөгөөд хумс нь араатны соёо шиг хүчирхэг юм чинь би яаж голтой үлдэх вэ дээ.

	Уруулаа тас жимийн бүх биеэ хүчлэн барих авч далавч хөл, өвдөг минь улам улмаар салганан чичирч байлаа. 

	Энэ байдлыг харсан Ямаан цох доогтойгоор инээмсэглэн:

	— За чи хулчгар амьтан болохоо мэдэв үү! Нөгөө дээрэнгүй ихэмсэг зан чинь хаачив!? гэж асуугаад дуугаа өндөр болгож, — За чи миний өмнө ямар их нүгэлтэйгээ санаж байна уу!? гэхэд нь:

	— Би санаж байна. Танд наманчлан мөргөж, бүх буруугаа хүлээе гэв.

	Энэ үед би лав инээд хүрмээр арчаагүй байдалтай байсан байх аа. Ямаан цох урт сахлаа буулган газар дэрлүүлээд, миний хамарт тултал шагайн харж хэлсэн нь:

	— За яах вэ, энэ удаа чамайг өршөөе. Гэхдээ хоёр сахлыг чинь авсугай би. Ямар нэг зохисгүй үйл хийхээр завдах бүрийдээ сахлаа тэмтрэн үзээрэй. Харгис дээрэнгүй зан, хар толгойнд чинь халтай гэдгийг сануулж өгөх болно гэв. 

	Тэгээд миний сахлыг таслан авав. Энэ үед гол тасартал өвдсөн боловч шүдээ тас зууж, хорондоо ёо гэж дуугарсангүй. Амьдралдаа бас нэг яггүй сургамж авсан тэр өдрөөс өнөөг хүртэл сахалгүй мухар толгойтой яваагийн минь учир энэ билээ. Гэвч үнэндээ үүний л үр ачаар ухаан санаа минь сэнхэрч билээ.

	Бурхан минь, зүггүй жаалуудад баригдсанаасаа хойш би мулгуу сохроор тоо томшгүй гэмт хэрэг үйлдэж байжээ. Надад зодуулж өрөөл татуу бологсод, амь насаа алдагсад цөмөөрөө л миний нэгэн адил нарт дэлхийд амьдрахын төлөө, амь зууж яваа ах дүү, төрөл нэгт дэвхрэгүүд шүү дээ гэж бодоход өөрийн эрхгүй элэг эмтэрнэ.

	— Хөөрхий би ч мөн өөрөө барагтайхан амьтан даа. Ямаан цох гуай өчүүхэн амийг минь өршөөн хэлтрүүлсэн нь ямар их зол завшаан бил ээ! Энэ яваа насандаа хэн нэгнийг дээрэлхэн зольж амьдрах тийм ч амар бишийг сая л ойлголоо.

	"Хүч буурайгаа би дээрэлхэж, арай хүчтэй нь намайг дээрэлхэх ажээ! Одоо би зүүд зэрэглээ мэт тэнэг амьдралаасаа хагацаж, бүхнийг ухаарах цаг ирсэн. Энэ мөчөөс би төлөв даруу, ариун шударга амьдрах хэрэгтэй" гэж бясалган бодоод сэтгэл минь баахан амсхийв. Гэвч гутамшигт амьдралаасаа хагацаж, ариун шударга дэвхрэг болъё гэвэл эхлээд хоёр хүүхдээс зайлах хэрэгтэй байлаа. Яагаад гэвэл намайг өөр бусад дэвхрэгтэй салам зодолдуулж, зугаагаа гаргаж байхын тулд л хоёр хүүхэд намайг өдий хүртэл тордон тэжээж байгаа билээ. Зайлах хэрэгтэй гэж хэн нэгэн чихэнд шивнэсээр байх шиг санагдана. Тийм ээ, зайлах хэрэгтэй. Эндээс зайлбал урдын эрх чөлөө минь эгж ирнэ. Эндээс зайлбал амьдрал минь хүнийх биш өөрийнх болно. Би аятай нөхцөлийг тэвчин хүлээхээр шийдлээ. Өдөржин торонд сууж, зөвхөн шөнийн бор хоногт гадаа, хашаанд гарах завшаан тохиолдоно. Гарах ч гэж дээ, би чимэг оруулж хэлж байгаа болохоос үнэндээ арай уужимхан торонд бас л цоожлуулсан хэвээрээ «гардаг» юм шүү дээ.

	Уйтгарт өдрүүд эхэлж зугтан оргох мөчийг тэвчиж ядан хүлээлээ. Урьд өмнө үйлдэж байсан нүгэл хилэнцээ, бас ирээдүйнхээ тухай үе үе бодолхийлэн суудаг байлаа. Залуу насны минь бараг тэн хагас нь ямар ч ашигтай юм хийж амжаагүй байтал өнгөрөн оджээ. Энэ хугацаанд өнөө эндсэнээ маргааш давтан будилсаар хайран цагаа нөхцөөсөн байна. Би их л уйтгар гунигт дарагдаж, хоолондоо дургүй болж, явах нь битгий хэл хөл дээрээ зогсох ч яршигтай мэт санагдан уруу царайлах болов. Тэгээд өдөржин нам жим хэвтэх учир Лам, Хьеп хоёр хэрхэхийг мэдэхгүй дэмий л сандарч элдвээр халамжлан тордоно. Тэднийг халамжлан аргадах тусам надад зэвүүцэн уйдах сэтгэл төрж, зөвхөн зугаагаа гаргахын тулд л намайг ийнхүү тэжээж байгаа шүү дээ гэдгийг улам гүнээ ойлгоно. Тэгээд ч хамгийн дээд зэргийн хоол өгсөн ч дөнгөж амталсан төдий болоод орхих тул хүүхдүүд сүүл сүүлдээ арга тасарч эхэлжээ.

	Хүүхдүүдийн нэг онцлог нь аливаа тоглоомоос амархан залхдаг хойно доо. Тэд халамжилж тордохоо бага багаар умартаж зугаагаа гаргах шинэ юм эрэлхийлж эхэллээ. Миний хувьд эхлээд уйтгарлан сэтгэлээр унаж байснаа биед нөлөөлж эрс доройтов. Өдөржин уруу царайлж хэвтдэг байсан учир Хьеп нэг өдөр намайг хараад:

	— Энэ муу дэвхрэг хөгширч орхижээ. Муу дээр нь муу нэмж ханиад нь үгдэрснээс зайлахгүй. Өвчин эмгэгтэй дэвхрэг тэжээж байгаад яах юм, тавьчих уу, Лам аа!

	— Үгүй ээ, больё. Айл хөршийнхөө хүүхдүүдтэй хөл бөмбөг тоглоцгооё. Хожсон талыг нь энэ дэвхрэгээр шагная, догь биз!

	Удсан ч үгүй хоёр жаал ойр хавийнхаа багачуудыг цуглуулж, хөл бөмбөгийн шагналт тэмцээн зарлав. Тэр шагнал нь би ажээ!

	Хүүхдүүд улам олширч, тэгшхэн зүлгэн дээр очоод хоёр тал болон хуваагдав. Тэдний нэг нь айлын цэцэрлэгээс хатуу жүрж авчирч бөмбөг хийв. Намайг шинэхэн чүдэнзний хайрцагт хийж, тоосгон дээр тавиад,

	— Хүүхдүүд ээ! Байны хаалганд гурван удаа оруулсан тал энэ дэвхрэгээр шагнуулна. За, анхаарцгаа, тоглолт эхэллээ! гэж Хьеп хашхирав. 

	Хоёр тал ширүүн өрсөлдөж, жүржин бөмбөгөө пид пад өшиглөж эхлэв. Зарим нь дугуй хадан унаж, зарим нь гутал хувцсаа урж тастаж байвч ер тоосон шинжгүй тоглоомдоо улайран талбай дүүртэл дуу чимээ хадааж байлаа.

	Хоёр тал бүх анхаарлаа бөмбөгөн дээр төвлөрүүлж байгааг далимдуулж хайрцгийн ялимгүй дутуу хаасан зайгаар толгойгоо гарган чадал мэдэн зүтгэлээ. Эхлээд толгой, дараа нь их бие минь сугаран гарч нэгэнтээ гүн амьсгаа аваад битүү ногоо руу яаравчлан мөлхөж, улмаар өтгөн нугын бүр гүнд нэвтрэн орлоо. 

	Хөл бөмбөгчид маань тоглож дуусаад шагналын дэвхрэг алга болсонд урам нь хугарч, уур уцаартай нэг нь лав зодоон үүсгэсэн байх даа!

	Тэгвэл Нугасандаа тавиад өгчихье. (Үүнийг сонсоод үстэй толгой арзайх шиг болов)

	 


ГУРАВДУГААР БҮЛЭГ: 
— БЯЦХАН НҮҮДГЭЭГ АЮУЛААС АВАРСАН МИНЬ 
— ЭЭЖДЭЭ ТЭВРҮҮЛЭВ

	 

	Өтгөн нугын дунд зогсон чимээ чагнавал хүүхдүүдийн дуу бүр алсад сонсогдоно. Миний сэтгэл сая амарлаа. Өлссөнөө мэдэрч зөөлөн ногооноос хэд хазлаа.

	(Сүүлчийн хэд хоног би тун бага идэж уужээ). Тэгээд зөөлөн ногоон дээр тэрийн хэвтэж тавтайхан нойрсов.

	Унтаж сэрээд одоо хэрхэх вэ! гэдэг бодол намайг эзэмдэж бодолд оруулав. Хаа нэгтээ алс холын сонин газраар аялах хүсэл төрөвч бас эх нутаг элгэн саднаа зоримоор бодогдоно. Эцсийн эцэст би гэртээ очихоор шийдлээ. Хөөрхий эх минь намайг ор сураггүй алдсандаа хэчнээн их нулимс унагаа бол! Одоо болтол миний амьд үхсэн алин болохыг ч мэдээгүй байгаа шүү дээ! гэж бодмогц эхийгээ санан өрөвдөж харихаар хатуу шийдлээ. Эхдээ үзэгдэж, амьд мэнд, эрүүл саруул яваагаа мэдэгдэж, чилсэн сэтгэлийг нь амраах хэрэгтэй. Дараа нь үнэнч нөхдийнхөө хамт алс холын аянд гарч олон сонин гайхамшгийг үзье гэж бодогдов.

	Энэ биеийг олж төрснийх хол явж нүд тайлахгүй, хоол эргүүлж гэртээ өтөлбөл гутамшиг билээ. Яван явсаар эргэн тойрон танил мод, өвс ногоо харагдаж эхлэв. Гэвч гэрээ олж харина гэдэг тийм ч амаргүй ажээ. Олон хоног бэдрэн явсаар нэгэн удаа өтгөн төглийн дунд хэн нэгэн амьтан гашуунаар мэгшин уйлахыг сонсов. Тэр зүг яваад очтол бяцхан Нүүдгээ цох уйлж суув. Тэр хэтэрхий балчирхан бөгөөд тун ч бүрэг ажээ.

	Өнгөлөг алтан толботой эрээн даашинз өмссөн тэр турьхан амьтны ургаж гүйцээгүй шахуу хоёр далавчийг харахад ер нэг ч удаа нисэж үзээгүй болов уу гэж бодогдоно. Их л гашуунаар мэгшин уйлахыг нь харахул ямар нэг амьтан гомдоосон бололтой.

	— Дүү минь, юунд уйлна вэ! гэхэд Нүүдгээ намайг хараад

	— Ах минь тэд намайг... алах гээд байна... ий... ий... ий... надад туслаач... ийн... ийн.. гэж улам цурхиран уйлав.

	— Хэн? Чамайг хэн алах гээд байна вэ!

	— Аалзнууд...

	— Аль Аалзнууд тэр вэ! Битгий уйлж үз! Хэрхэн юу болсныг нэгд нэггүй сайхан яриад аль! гэхэд бяцхан цох нулимсаа барьж ядан өгүүлсэн нь: 

	— Тээр жилийн өлсгөлөнгийн үед гол зогоохын тулд эх минь Аалзнаас жаахан юм зээлж авсан юм. Дараа нь удалгүй миний эх талийгаач болж би ганцаар үлдсэн билээ.

	Миний амьдрал ч өөдөлсөнгүй, ядуу зүдүүхэн өдөр хоног өнгөрөөсөөр тавьсан өрөө төлж чадсангүй өдий хүрлээ. Гэтэл Аалз надаас ямар нэг аргаар өрөө авахаар шийджээ. Хэдэн удаа намайг барьж авч зодсон юм. Өнөөдөр би гол дээр очиж усанд ороод буцаж явтал Аалзнууд бүлээрээ ирж тор татаад, миний явах замыг хааж, өр төлөхгүй бол мөчийг чинь тастаж, өрийг чинь зураад хувааж иднэ гэж хэлж байна. Намайг тэд барьж идэх нь ээ! гэв.

	Би түүнийг сонсоод, далавчаараа нөмөрлөн аргадаж:

	— Дүү минь айх хэрэггүй. Надтай явж Аалзнууд хаана байгааг зааж аль. Тэд дураараа дургиж байх ёсгүй гэж хэлээд Нүүдгээг дагуулан явав. Түдэлгүй аалзны торонд тулж очлоо. Аалзнууд үнэхээр зам хаасан урт тор татаж жижиг ялаа ч шурган гарч чадамгүй хэржээ. Торны гол дунд идэрхэн нэг аалз харуулд зогсоно. Биднийг хармагц замын хоёр талд байгаа бүх Аалзнуудад дохио өгч, нүд ирмэх зуур олон Аалз бүчин авлаа.

	Энд нэг бүлийн хөгшин залуу, эр, эм нийлсэн олон тооны аалз байх ажээ. Хөөрхий Нүүдгээ дагжин чичирч, надад улам наалдан зогсоно.

	Би том дуугаар:

	— Та нарын толгойлогч хэн бэ? Наашаа гараад ир! гэв.

	Олон аалзны дундаас хамгийн том нь хоёр дагуулынхаа хамт гарч ирэв. Шинж байдал ихэмсэг хэрцгий ажээ. Эхлээд би өөрийнхөө шөрмөсний амтыг таниулахаар тарган Аалзны толгой руу нэлээд хүчтэй буулгаж орхив. Аалз сүнсээ зайлтал айж биеэ атираад, будаа цайруулагч хөл уурын муна шиг зогсоо зайгүй бөхөлзөн мөргөв.

	— За чи миний бядыг танив уу?

	Энэ муу бяцхан Нүүдгээг та нар юунд бүлэглэн давшилна вэ! Хэрвээ та нарт өртэй юм бол... Гэвч та нар бүгдээрээ тарган цатгалан гахай шиг амьдарч байж энэ ядруу амьтныг боорлох чинь юу вэ! Энэ мөчөөс эхлэн миний зөвшөөрөлгүйгээр өр нэхэж болохгүй. Энэ бяцхан амьтан өөрийгөө ч тэжээж хүртэхгүй байна. Та нар үүнийг өрөвдөн өр авлагаа хүчингүй болгох хэрэгтэй. Бие биеэ хайрлаж, эв найртай амьдрахыг эрхэмлэ. Хонзогнол, харгис, дээрэнгүй зан хэнд ч хэрэггүй. Та нар Нүүдгээг дээрэнгүйлж, зүй бусаар халдлаа гэж бодъё. Нүүдгээ яах вэ ямар ч хариулт өгч чадахгүй. Гэвч та нарыг биеэр том, хүчээр давуу бас нэг амьтан нэг тоншиход л та нар бас хөөрхий Нүүдгээн өрөөсөн болно шүү дээ.

	Ингэхлээр ядуу буурайгаа бүү дарлагтун. Энд тэнд явж багагүй юм үзлээ. Өнгөрсөн амьдралын туршлага надад ингэж сургасан болохоор та нарт хэлж байгаа юм. Та нар миний үгийг авах хэрэгтэй. Ойлгов уу! гэж хэлээд: — Энэ хэрсэн тороо буулга! Нүүдгээгээс авах авлагаа энэ мөчөөс эхлэн хүчингүй болгоцгоо! Бие биеэ үзэн ядах үзэл, хар муу санаагаа таягдан хаяцгааж, энэрэх сэтгэл, эв зүйг эрхэмлэцгээ! гэж тушаав.

	Аалзны бүлийнхэн дуулгавартай сонсож зам хаан тэлсэн тороо тасчин буулгалаа. Тэгээд үнэхээр баярлалдан Нүүдгээн хөлөөс хөтчин бүжиглэж, хойшид эвтэй найртай амьдрахаа илэрхийлцгээв. Аалзнууд хөгжөөнт баяртаа намайг урьсан боловч би гэрийн зүг яарсан учир уучлалт гуйж дараа ирэхээр ам өглөө. Нүүдгээ миний царвууг чанга атгаад гялайсан сэтгэлээ илэрхийлж салж ядан хоцров.

	Хэд хоног яваад төрөлх нугадаа ирлээ. Зэрлэг ногоо нүхний минь амыг бүрхэн ургажээ. Нугын хойд захад хөгшин эх минь хуучин байдгаараа л энх тунх аж төрж сууна. Эх хүү хоёр баярлан учирч, инээд нулимс холилдон байж өнгөрсөн бүх явдлыг нэгд нэгэнгүй ярилцав.

	Эх минь миний яриаг эхнээс нь эцэст хүртэл анхааралтай сонсоод цурам нялх байх үед минь элгэндээ энхрийлэн тэвэрч байсан шигээ намайг чанга тэврэн өгүүлсэн нь:

	— Хүү минь! аюулаас хэлтэрч эсэн мэнд эргэж иржээ. Гэвч эхийн сэтгэлийг хамгийн их баярлуулж байгаа зүйл бол, чиний зөв замаа олж, шударга үйлсийг эрхэмлэх болсон явдал юм. Чи энд хэд хоночхоод алс хол дахин явна гэж байна. Одоо ээж нь хүүдээ сэтгэл зовоод байх юм алга аа. Хүү минь эрийн цээнд хүрч, ухаан суусан том эр болжээ гэв.

	Ийнхүү хайрын нулимс унаган байж ярьсан эхийн үгийг сонсоод догдлохдоо нулимсаа барьж чадсангүй билээ.

	— Хайрт эх минь! Таны хэлсэн үгийг би хэзээ ч умартахгүй. Хүний газар явахдаа үргэлж сэтгэлээ шинжиж, үнэнч шударгыг эрхэмлэх болно гэж би андгайлан өгүүлэв.

ДӨРӨВДҮГЭЭР БҮЛЭГ: 
— АХ НАРТАЙГАА УУЛЗАВ 
— ҮНЭНЧ НӨХРӨӨ ОЛЛОО

	 

	Хөгшин эхтэйгээ уулзчихаад аян замд санаа нийлэх сайн нөхөр олж авах зорилготой байсныг минь уншигчид мэднэ. Эхтэйгээ уулзаж сэтгэлийг нь амраалаа. Одоо замын хань олох хэрэгтэй. Сайн нөхрийг олно гэдэг хэцүү, тэр дундаа алс замын чийр даах, амархан няцаж санаа урвахгүй бат итгэлт нөхрийг олно гэдэг бүр ч амаргүй шүү дээ.

	Алс холын аялал! жуулчлал!.. гэдэг дур булаам сайхан зүйл шүү! Алхам бүрдээ шинэ газар орон, шинэ сонин гайхамшгийг үзэх болно! Замдаа гарах сан гэхээс сэтгэл догдлон яарна. Халуун залуу насандаа хол явж нүд тайлахгүй нүхээ сахиж насыг барахаас уйтгартай юм бий гэж үү! Байхгүй даг аа. Алсад харагдах өргөн талын цаана ямар гайхалтай зүйлс байдаг, тэндхийн амьтад хэрхэн амь зууж аж төрдгийг мэдэхгүй нүд аних даанч харамсалтай мэт санагдана.

	Би эхээс хамт төрсөн хоёр ахтай билээ. Замын хань эрэн ахуйдаа хамгийн түрүүнд хоёр ах дээрээ очихоор шийдлээ.

	Урьдаар бага ах дээрээ очлоо. Үүдэн дээр нь очмогц горьдлого баахан тасрав. Нүхний нь ам хялгасан хорхойн нүх шиг умгар бөгөөд шургаж ороход хөсрийн нүх шиг өвс ногооны хатсан үндэс толгой шүргэнэ. Ахыгаа хараад өөрийн эрхгүй цочин гайхав. Бүгчим харанхуйн дунд сүүмийн суугаа хавчгар туранхай ахыгаа арай л гэж танилаа. Миний нүсэр хүнд алхааг сонсоод тэр сүнсээ гартал айжээ. Намайг дуугаар сая таньж, наранд борлосон хүдэр чийрэг биеийг минь гайхан хараад сахал нь үл мэдэг чичирнэ. Би элэгсгээр мэндлээд:

	— Таны бие их алжаасан байдалтай байна. Танд ямар нэг азгүй явдал тохиолдоогүй биз, ах минь! гэж асуув. Тэр шаналангуй дуугаар

	— Дуугаа аяд, дүү минь. Чи яасан ч чанга ярьдаг юм бэ дээ. Толгой минь дүйрч орхилоо. Уулаасаа би ийм сул биетэй болчихсон юм... Чамайг ор сураггүй алга болоход зарим муу амтай амьтад үхсэн үрэгдсэн гэж ярилцаж байлаа гэхэд нь би инээж:

	— Би яалаа гэж үхэж үрэгдэх вэ! Хол явж юм үзэх шиг сайхан юм алга. Төрөлх нугадаа миний эгж ирсэн явдал бол урьдаар эхтэйгээ, та нартайгаа уулзчихаад дараа нь алсын аяллаа үргэлжлүүлэх гэсэн юм. Таныг надтай хамт явахаас татгалзахгүй биз гэж найдаж байна гэхэд, ах минь миний үгийг сонсоод царай нь зэвхийрч, сахлаа гудайлгаснаа ухаан алдан унав. Сэхээ оруулах гэж би нэлээд сандарлаа. Мэдээ орсныхоо дараа 

	— Зайл... эндээс... намайг... гэж хилэгнэн шивгэнэв. 

	Би ч нэмж үг хэлэхийг хүссэнгүй. Магадгүй, бүрмөсөн ухаан алдчих ч юм бил үү. Би гадагш гарч хамгийн амттай нялх ногоо тастан авчирч өгөөд үгээ сонгон байж хөөрхий ахыгаа аргадаж, сэтгэлийг нь заслаа. Ахын минь сэтгэл уярч надад өнгөрсөн түүхээ ярив.

	Хэрхэн зэрэмдэг амьтан болсныг нь сонсоход өрөвдөлтэй байлаа. Ганцхан тэр муу зэвүүн Хятруу шувуунаас л болжээ. Нэг удаа нугад идшилж явахад нь муу Хятруу дайрч л дээ. Тэгээд зугтаж амжилгүй толгой руугаа тоншуулж бас хавиргаа цөмлүүлжээ.

	Тэр үеэс ахад минь саа өвчин тусаж өнөөг хүртэл тарчилган зовоосоор байгаа нь энэ гэнэ...

	Дараах өдөр нь их ахтайгаа уулзахаар очлоо. Тэднийх уужим саруул, гоёмсог чинээлэг айл ажээ. Их ах минь уулаас хээнцэр гоёмсог байдлыг эрхэмлэдэг бөгөөд дэг журмыг номлох дуртай билээ. Намайг орж мэндлэхэд, ах минь их л хүйтэн байдалтай угтав. Намайг эсэн мэнд эргэж ирснийг хараад өчүүхэн ч баярлахгүй байна гэж үү, ах аа! гэж тахимдуу байдлаар лавлав. Ах намайг ширвэн харж:

	— Үгүй ер, чи минь хэзээ тэгж эелдэгхэн амьтан болчих оо вэ! Чамайг чинь хаа нэгтээ төрөл арилжаа биз гэж бодсон юм. Эргэж сажилж ирснээс тэр нь дээр байсан юм! гэж загнав.

	Хэрвээ алс хол аялан явахаар завдаж байгаагаа дуулгавал бүр ч уур омог нь шатаж намайг нүхнээсээ шууд хөөн гаргах биз гэж бодоод нэг их юм ч ярьсангүй даруй гарч салах ёс хийлээ. Дараа нь хэд хэдэн танил найзындаа очлоо. Бүгдээрээ л алс явахаас айн зүрхшээх ажээ. Тэдний нэг хэсэг нь:

	Эцэг өвгөдийнхөө шарилыг хадгалсан төрөлх нугаа орхихыг үл түвдэнэ. Нөгөө хэсэг нь алс холын аялал жуулчлалын тухай дөнгөж сонсмогц л царай нь хувьсхийн царвуугаа сэгсэрч «Оох! болъё доо хонгор минь, тэгж үхэхээр тээглэж үхье» гэнэ.

	Гурав дахь нь: Хэрвээ бид явбал тэгээд хэдийд эргэж ирэх юм бэ дээ? гэж тоомсоргүй асууна. Надад хариулах ч дур үл хүрнэ.

	Нэг удаа би цөөрмийн эрэг дээр мяралзан хээтэх усны мандлыг ширтэнхэн саатаж зогстол, хэн нэгний чарлах дуун ард сонстов. Эргэж харвал нэг залуухан Дэвхрэг хоёр эмэгчин Шөвгөн хошуут цохтой зодолдож байлаа. Хоёр эм чарлан зүхэж, Үхэр дэвхрэгийг учир начиргүй самардана. Үхэр дэвхрэг ер тэвдсэн шинжгүй урд хоёр царвуугаараа дадмаг хамгаалж, бас заримдаа өрсөлдөгчийнхөө толгойг самардахдаа тун оновчтой харагдана.

	Би уул нь Үхэр дэвхрэгийг ядруу бүтэлгүй амьтад гэж боддог байв. Гэтэл энэ удаа нэлээд тоож билээ. Шөвгөн хошуут байдгаараа чарлан самардах тул ойр хавьд байсан төрөл садан нь сонсоод хэдэн арваараа гүйлдэн ирж хүч нэмлээ.

	Байдал аюултай болсныг Үхэр дэвхрэг ухаарч дайсны бүслэлтээс мултран гарч ус руу харайн орлоо. Түдэлгүй нөгөө эрэг дээр нь гарч, хөлөө хавиран хумсаа хурцалж, хорсолтойгоор занан зүхэв.

	Шөвгөн хошуут цохнууд хилэгнэн уурсаж, яах ийхийн зуургүй Дэвхрэгийн дэргэд бөөнөөрөө нисэн бууж, толгой руу нь тоо томшгүй савар, хумс ширүүн мөндөр шиг буулгав. Дэвхрэг эвхрэн уналаа.

	Шөвгөн хошуут цохнууд дэвхрэг дээр овоорон шавж хайр найргүй зодно. Тэд хөөрхий Дэвхрэгийг бүрмөсөн цааш нь харуулахаар шийджээ. Би түүнийг аврахаар шийдэж яаравчлан очлоо. Шөвгөн хошуут тал тал тийшээ зугтав. Ухаангүй хэвтэж байгаа Үхэр дэвхрэгийг түшин өндийлгөж, нүхнийхээ зүг авч явлаа.

	Үхэр дэвхрэгийг хүйтэн усаар шүршиж хөл гарыг нь барилж байж ухаан оруулав. Түүнийг хэтэрхий ширүүн зодож, бүх биеийг нь хүрэн няц болгожээ. Энэ зодоон ерийн санамсаргүй нэг зодоон биш, Үхэр дэвхрэг, Шөвгөн хошуут хоёрт олон хоног хуримтлагдсан хор шар өс хонзонтой холбоотой болохыг Дэвхрэгийн ярианаас ойлгов.

	Усны тэртээх нуга уул нь түүний төрсөн нутаг биш ажээ. Гэвч тэнд амтлаг сайхан ногоотой учир нүүн очиж амьдрах болжээ. Тэндхийн оршин суугчид голдуу Шөвгөн хошуут цохнууд байдаг аж. Тэд өөр төрлийн этгээд амьтан тэнүүчлэн явах болсныг үзээд ихэд зэвүүцэж, хамаг өөдтэй өвс ногоог минь идэж орхих нь гэж зүхэн занадаг болжээ.

	Тэгээд өдөр болгон хэрүүл маргаан, зодоон мөргөлдөөн тасардаггүй байж. Дэвхрэг ч мөчөөгөө өгдөггүй байжээ. Гагцхүү өнөөдөр л цус урсгасан хамгийн ширүүн мөргөлдөөн болж Үхэр дэвхрэгийг алах дөхжээ. Амийг минь аварлаа гэж надад Үхэр дэвхрэг чин сэтгэлээсээ талархаж байлаа. Түүнийг гэртээ байлгаж биеийг нь тэнхэртэл сувиллаа. Хэд хоногоос түүний бие сайжирч шарх сорви нь эдгээд хөгжилтэй, яриа хөөрөөтэй болов. Түүний ярианаас Чуй гэдэг нэртэй бөгөөд энд тэнд явж юм үзэх хорхойтой нь мэдэгдэв. Би ч бас алс хол аялан жуулчлах бодолтой байгаагаа цухуйлгав. Үхэр дэвхрэг үүнийг ихэд талархан сонсоод зам нийлэхээр шийдэв. Бид нартад насыг бартал хос бөөр шиг холбоотой явж, хоёр биедээ өмөг түшиг болохоор анд барилцаж тангараг өргөв.

	Намрын адаг сарын нэгэн өдөр бид аян замдаа гарлаа. Нуурын ус цэнхэртэн мяралзана. Түүний эргээр шим сайт нарийн ногоо халиуран ганхана. Алсыг зоригчдын сэтгэлийг шавдан яаруулах мэт аясын салхи зөөлөн сэвэлзэнэ. Ийнхүү эх нутгаа хоёр дахь удаагаа орхин гарлаа.

ТАВДУГААР БҮЛЭГ:
— БОЛГООМЖГҮЙ ЯВДАЛ
— МЭЛХИЙН ОРОНД ОЧЛОО
— БОХИР ОРНООС АРАЙ ГЭЖ ЗАЙЛАВ

	Манай төрөлх нугатай залгаа уудам тал бий. Хамгийн өндөр ногоон дээрээс ч энэ талын зах хязгаарыг үл олж харна. Бид түүнийг туулахаар шийдлээ. Өдөр нь явж, шөнө нь амарна. Замын хоёр талаарх байгалийн үзэмжийг сэтгэл догдлон ширтэж явлаа. Харийн газрын уул, ус, жигдэрсэн байгалийн үзэмжийг харах тусам нүд булаагдаж ядарснаа ч тас умартжээ.

	Нэгэн өдөр бид явсаар харуй бүрий болгов. Тэгтэл шөнийн саран мэлтийн ургаж орчин тойрныг өдөр шиг гэрэлтүүлэв. Сарын саруулд бид зогсолгүй баахан явахаар шийдэв. Шөнө дундын үед гэнэт ширүүн бороо орж ямар нэгэн газар амь хоргодохоос өөр замгүй боллоо. Өглөө сэрэн өндийж харвал бороо нэгэнт зогсож нар мэлтийн тусжээ. Өмнүүр голын ус боргио хаялан урсаж харагдав.

	— Бид хоёр хөлөө чилтэл явган алхлаа. Бидний явах зүгийг чиглэн урсаж байгаа энэ голын урсгалыг ашиглаж нэг хэсэг замыг салаар туулья гэж Чуй-д санал гаргав. Чуй дуртайяа зөвшөөрлөө. Тэгээд бид лянхуа цэцгийн навчаар сал хийж голын урсгалд тавиад дээр нь гарч суулаа. Сал маань холбилзон хурдаа авч хөвлөө. Голын ус цэв цэлмэгхэн бөгөөд ёроолын чулуу жирэлзэн харагдана. Голын хоёр талаар үнэхээр үзэмж төгс байгаль, ой хөвч, цэцэг ногоо ээлжлэн солигдож хараа булаана. Зарим усны аалз биднийг бишрэнгүй харж зогсоно. Хавчнууд нүдээ гартал гайхан харж зарим нь атаархсан байдалтай дагуулан ширтэнэ.

	Бид хугас өдөр яваад голын эрэгт гарч хооллолоо. Өдөр болгон хооллохын тулд эрэгт гарч саатах нь цаг их алдах учир хүнсээ базааж аваад хэдэн өдөр шулуун мөрөөрөө хөвөхөөр шийдлээ. Тэгээд баахан зөөлөн ногоо тастан авч салан дээрээ бэхлээд цааш хөвж гарлаа. Хоёр өдөр нэг шөнө яваад гурав дахь хоногийн шөнө нь нам гүм түнэр харанхуй боллоо. Бид тугдайн сууж салын ирмэгт алгадан цалгих усны чимээг чагнан явснаа хэдийдээ ч юм таг унтжээ. Үүр гэгээрсэн хойно сая сэрэв. Бурхан минь эргэн тойрон нэлийсэн ус! Зах хязгааргүй цэлийсэн далай! Чуйг харвал мэл гайхаж, сахал нь үл мэдэг чичрэх аж. Өчигдрийн үзэсгэлэнт байгаль, мяралзан урсах гол хаа нэгтээ үлдэж бид их далайд ороод явчихжээ. Нүдний үзүүрт бүртийх ч бараа өртөхгүй гагцхүү далайн мандал мэлтийн атираатах нь эх газраас хол алслагдсаныг илтгэнэ. Сэлүүр хийчих ямар нэг юм салан дээрээ эрлээ. Хатсан өвснөөс өөр өөдтэй юм алга. Ганцхан хоногийн хүнс үлдсэн нь сэтгэлийг улам ч түгшүүллээ. Чуй цөхөрсөн янзтай санаа алдан зогсоно. Бидний сал хаашаа ч үгүй дэндэлзэн зогсоно.

	Гагцхүү салхи л биднийг аварч болох юм. Одоо амь насаа хувь тавиландаа даатгаад сууж байхаас өөр замгүй болов. Сал минь наранд хатаж тун хөнгөн болсон тул далайн давалгаанд живэх аюулгүй байлаа. Бидний сэтгэлийг хамгийн их түгшүүлж байсан зүйл бол хүнсний асуудал байлаа.

	Уншигч танд нэг зүйлийг хэлэхэд, дэвхрэг бидний ходоод хоол шингээхдээ тун гарамгай учир нэг мэдэхэд л хонхолзож ёнхолзоод юм идмээр болдог юм даа. Гэтэл одоо салан дээрх хүнс минь тун өчүүхэн үлдээд байлаа. Нөхөр минь сэтгэл нь түгшиж санаа алдана. Би тайван хөхиүн байдал гаргахыг хичээж далавчаа сарчигнуулан бүжиглэж, исгэрэн дуулж, нөхрийнхөө сэтгэлийг засав.

	Хүнсээ дуусаад хоёр хонолоо. Миний бие хүчтэйхэн амьсгалах ч чадалгүй болжээ. Их өлссөнөөс гэдэс үе үе таталдан часхийнэ. Чуй навчин завиныхаа ирмэгээс хэмлэнэ. Гэвч тэрхүү хуурай мод шиг хатсан навч хоол үл болно. Өлсөж ядарсан мөртөө бас Аварга загас ирж бүхлээр минь залгичих вий гэж айгаад дугхийж ч үл зүрхэлнэ.

	Гурав дахь өдөр нь боллоо. Бас л зах хязгааргүй далай. Дөрөв дэх өдөр нь боллоо. Бас л далай! Дараагийн өдрөөс нь бид босож ч чадахаа болилоо. Аймшигт өлсгөлөн бидний тамирыг баржээ. Сал дээрээ бид арай ядан мөлхөж байлаа.

	— Үхэл ирлээ! ах минь гэж Чуй шивнэв.

	— Дүү минь битгий зов. Өнөө шөнө салхи гарах найдлагатай байна. Бид эрэгт гарч цэнгэлт амьдралаа дахин үргэлжлүүлнэ гэж би өгүүллээ. Нар хэвийх үес бидний дуу ч гарахаа больж, хэдэн үг солилцохын тулд бараг толгойгоо нийлүүлэн шахна. Чуй ямар нэг юм ярих гээд байгаа бололтой байсан учир юу хэлэх гээд байгааг нь асуухад:

	— Эрхэм ах минь, бид хоёр одоо үхлээс аврагдана гэхэд даанч хол байна... гэв.

	Би үгийг нь тасалж

	— Чи чинь юу ярьж байна аа! гэвэл:

	— Намайг загнавал ч загна, үнэнийг хэлэхэд амьд явахаасаа өнгөрсөн гэдэгт би итгэж байна. Нүд минь харанхуйлж эхэлж байна. Үхэх ч яах вэ үхдэг л юм байгаа биз. Гэхдээ хоёул үхэхгүйн тулд нэгийгээ аврах арга олох хэрэгтэй.

	— Дүү минь, юу гэсэн үг вэ! Би ойлгохгүй байна!

	— Тү... түр зуур идэж... гол зогоох ямар нэг юм олох л гэсэн үг л дээ, надад хоёр хөл байна Та... гэж Чуйг түгдрэн хэлэхэд би үгийг нь тасалж:

	— За за, би чиний хэлэх гээд байгаа зүйлийг ойлголоо. Чи намайг амьд үлдээхийн тулд амь биеэ зориулахаар шийджээ. Энэ чинь магтууштай зүйл. Гэвч хонгор дүү минь чиний амь нас миний амь насны адил эрхэм үнэтэй зүйл ээ! Тэгж алтан амиа гарздаж яахан болох вэ! Энэ сал дээр бид өлсөж үхэх учиргүй. Ямар ч байсан бид сэтгэлээр уналгүй, тохиолдсон бэрхшээлийг тэвчих хэрэгтэй. Чиний үгийг би яасан ч зөвшөөрөхгүй гэв.

	Гэвч Чуй хөлөө миний өмнө тавьж, идэхийг шаардлаа. Тэр хөгжилтэй байдал үзүүлэх гэсэн нь илт байлаа. «Хөлгүй болоход ер дажгүй, бие минь ч хөнгөрөх болно» гэж ятгана. Миний уур хүрч, түүнийг загнав.

	Чуй ч дуугүй болов. Зүрх сэтгэлээ улам гүн ойлголцоод бид тэврэлдэн уйлцгаалаа. Чухамхүү тэр дотно сэтгэлийн нулимс л Чуйг тайтгаруулж түүнд амьдрахын шинэ хүч сэлбэх шиг болов.

	Шөнө болж тэнгэр хүйтрэв. Бид хоёр биеийгээ шахан хэвтлээ. Чуй их өлссөнөөс нүдээ анин хөдөлгөөнгүй хэвтэнэ. Амьсгалаа хураачих вий гэж айснаасаа би заримдаа түүнийг дуудан аяархан татаж сэрээнэ. Салхи хүчтэйеэ салхилахад эх газар хүрч магадгүй гэсэн найдлага сэтгэлийн гүнд төрж байв. Шөнө дундын үед бие бүр сульдаж таг унтаж орхижээ. Гэнэт нүд нээн сэрвэл нарны хурц гэрэл нүд гялбуулж хаа нэгтэйгээс тэнгэр нижигнэх шиг нүргээнт чимээ сонсогдоно. Толгойгоо өндийлгөв. Хүзүү минь гоёотон хөшжээ. Тэртээд далайн эрэг дуниартан харагдана. Өнгөрсөн шөнийн ширүүн салхины ивээлээр бид энд хүрээд иржээ. Чуйг дуудлаа. Тэр ер хөдөлгөөнгүй улжийн хэвтэх учир би сандарсандаа зүрхийг нь чагнаж үзлээ. Үгүй ээ, зүрх нь зогсоогүй байна. Ус балгаж ирээд нүүр лүү нь шавшлаа. Гэнэт гурав дахин сайн найтаагаад сая сэрж ёолж ёохлон өндийлөө. Далайн эргийг би түүнд заав. Тэрээр өлийн хараад, баярласандаа дуу алдан хашхирав. Түдэлгүй аяндаа бие нь хөнгөрөөд явчхав бололтой. Гэвч орой хоногтоо л бид эрэгт тулан очлоо. Бидний сал салхины аясаар хөвсөөр эрэгт тулан газардах үес, ногоо шүүрэн авч хүслэн болсон эх газартаа мөлхөн гарлаа. Чуй ч бас миний араас гарав. Бид эргэн хараад «Сал минь чамтайгаа салах ёс гүйцэтгэе» гэж зүрх сэтгэлээрээ өгүүлэв. Бие хөнгөрч уушгиа тэлтэл сайхан амьсгаа аваад ногоо хазалж гарав. Чуйг харвал аль хэдий нь ногоо руу хошуугаа дүрж ухаангүй үмхэлж байв.

	Эндэхийн ногоо гашуун, хатуу ажээ. Гэвч бид эрүү хамхилгүй амтархан идлээ. Өлсөхөд өл бугын эвэр амттай гэдэг үнэн юм даа гэж бодогдов. Түдэлгүй үдшийн бүрий нөмөрлөө. Бид бутанд шурган орж, өглөө болтол тавтай нойрсов. Өглөө босоод ямар газар хүрч ирснээ мэдэхээр өндөр ногоон дээр авиран гарч орчин тойрныг ажиглан харлаа. Энд гашуун ногоогоор хучигдсан шавар шалбаагтай өргөн намаг байлаа. Намгийн хойд хэсэгт хөрс нь баахан эврүүн боловч гагцхүү шар цэцэгт цахилдгаас өөр ургамалгүй ажээ. Бохир заваан энэ балчиг намгийн оршин суугчид нь голдуу Бах мэлхий байлаа. Энд хэдэн Халтар мэлхий байх бөгөөд халуун орны энэ гуринхалсан мэт атигар нарийн мэлхий цус сорохдоо тун ч дадмаг билээ. Тарган ногоон мэлхийнүүд зүггүй жижиг мэлхийнүүдээ тараачхаад навчны сүүдэрт амиа хоохойлон ажиггүй хэвтэнэ. Энд бас нэг усны могой амьдрах ажээ. Эдгээрийн газар нутаг нь эргэн тойрон усаар хүрээлэгдсэн эл хуль ажээ. Эх газарт хүрэхийн тулд нэгэн голыг гатлан гарах хэрэгтэй байв. Эндэхийн оршин суугчид орчин тойрноосоо ихэд тасархай энэ бөглүү аралд нүдэн балай чихэн дүлий суух бөгөөд зөвхөн өөр хоорондоо элдвийг маргалдан вааглаж өдөр хоногийг авна.

	Урьд өдрийн миний сонссон их шуугианы учрыг одоо л би ойлголоо. Тэр нь энэ нутгийнхан хэзээ бороо орох талаар маргалдан бархирч байсан хэрэг байжээ. Тэд өөр өөрсдийнхөө саналыг зөвтгөн зүтгэж бөөн шуугиан үүсэх нь ерийн заншил ажээ. Энэ аралд бидний гарч ирснийг хэн ч сонирхон анхаарсангүй гагцхүү Усны могой л биднийг өлийн харчхаад мушгиралдан мөлхөж одов. Энэ могойноос нялх хүүхэд л айна уу гэхээс чухамдаа хонь шиг номхон амьтан билээ. Түүний хийдэг ажил нь өдөржин усны хөвөөгөөр олз хайж зарим төөрч ирсэн ялаа шумуулыг хавхийтэл үмхэнэ.

	Могой биднийг ажиглан хараад биеэр том, хөл нь хөрөө шиг олон хумстай, амаргүй хоол байна гэж мэдээд өөр тийш зүглэсэн нь тэр ажээ. Усны могойг дуугардаггүй амьтан гэж зарим нь эндүүрдэг юм. Чухамдаа дуугардаггүй ч юм биш гагцхүү дуу цөөтэй л амьтан даа. Дараа нь нэг Бах мэлхий биднийг харлаа. Тэр мэлхий биднийг хармагц нутаг даяар зар тарааж үл таних этгээд амьтад аралд ирснийг мэдэгджээ. Удсан ч үгүй тэндхийн мэлхийнүүд энд тэндээс дэвхрэн ирж өлөн нүдээр биднийг шүлэнгэтэн харж зогслоо. Хэрвээ бид ялаа батгана шиг жижигхэн амьтад байсан бол харангуут бүхлээр минь залгичих байсан байх аа. Гэвч гүрдийж гордойсон том биетэй, хөл гар нь эрвийж сэрвийсэн олон хумстай, ёозгүй амьтад болохыг мэдмэгц уван цуван урамгүйхэн явж одлоо. Энэ нутагт ойрд хур тунадас буусангүй. Хаа нэгтэйгээс бөөн хорхой шавж урсган ирдэг өгөөж ихтэй усны үер татраад удсан учир мэлхийнүүд хүнсээр хомсоджээ. Мэлхийн нутагт хэрүүл маргаан үл тасарна. Тэд өчүүхэн юмнаас болж бөөн шуугиан дэгдээнэ. Энэ нь тэдний төрөлхийн авир ажээ.

	Бүх мэлхий явсны хойно хоёр Халтар мэлхий үлдэж хоцроод саяхан тарган ялаа шаваагаа ханатал идсэн дүр үзүүлж амаа тамшаалан их л ёсорхуу байдлаар:

	— Эрхэмсэг ноёдын амгаланг айлтгаж ямар хэргээр энд хүрэлцэн ирснийг лавлан сонирхож болох сон бол уу? гэж асуув.

	— Ноён минь, зорьсон хэрэг минь тун шальгүй ээ. Газар үзэж нүд тайлахаар энэхэн тэрхнээр аялж явна гэж ёс дэгийг нь нэг их бууруулахгүй мэхийн хариулав.

	— Аялж явна гэнэ ээ! Тун сонин хэрэг байна! Тэгвэл би та нараас нэгэн зүйл лавлая «Мэлхий бол эзэн тэнгэрийн авга» гэж лав дуулсан биз ээ. Та нар олон газар орноор явж их юм үзэж нүд тайлсан улс билээ. Тэгэхлээр манай ач хүү - тэнгэртэй1 дайралдав уу! гэж ихэмсгээр асуув. Чуй үүнийг сонсоод доогтой инээд алдахад би нүдээ ирмэж "чимээгүй" гэсэн дохио өгөөд:

	— Ноён минь, бид эзэн тэнгэртэй дайралдсаан гэж хариулав.

	— Тэгвэл бүтэн жил манай энд эзэн тэнгэр нэг ч дусал хур эс унагасны учрыг хэлж өгөөч. Ач хүүгийн минь сонорт бидний хашхираан хүрэхгүй байна гэж үү? гэхэд нь би арай л инээд алдчихсангүй. 

	Тэр тэнгэрийн эзэн гэгч нь хаана ямар янзтай амьтан байдгийг би юу мэдэж, илжиг юу таах билээ! Гэвч би гэмгүй царайлж:

	— Эрхэм ноён минь! Бид эзэн тэнгэртэй уулзаад газар дэлхийд хур буусангүй удсан тухай айлтгасан. Эзэн тэнгэр тун завдалгүй байгаа учир хур буулгаж чадахгүй гэж өчиж байна билээ гэв.

	Өнөөх мэлхий толгойгоо барин бархирч:

	— Ай ай ай! Тийм байх аа тэр! Ажил төрөлдөө дарагдаад авга ах нараа огоорчээ, тэр чинь! Хм! Юу гэсэн үг вэ! гэж үглэсээр дэвхрэн одов. Тэнэг мэлхийнүүд тэнгэрийн авга нар гэдэгтээ хатуу итгэжээ. 

	Бид элгээ хөшиж нулимсаа гартал инээлдэв. Сая нэг юм инээд ханаж, нулимсаа арчин хартал гайхалтай хатангир туранхай нэгэн мэлхий өмнө минь зогсож байгааг харлаа.

	— Манай их эзэн хаан, эрхэм ноёдыг хүлээн авахад бэлэн байгааг айлтгая гэж Мэлхий савраа хавсрав.

	Бид мэлхийг даган явлаа. Нэгэн хижээл насны цүлхгэр том мэлхий ургаа чулуун дээр их л ямбархуу сууна. Хаан ширээнээ мэлхийн эзэн залран суугаа нь энэ ажээ. Хаан завилан сууж бүлтгэр том нүдээрээ биднийг хялайн ширтэнэ. Түүний багалзуур өехий нь цайран түнхэлзэж, ар нуруу нь хөх тариа цацсан мэт толботон баржийх ажээ.

	Хаан мэлхий асуух нь:

	— Та нар яст мэлхийн оронд очиж, сувд худалдан авахаар явж байгаа улс биз!

	— Хаантан минь бид...

	— Ойлгомжтой. Эндээс наана хаяад гурван сар явж байж сая хүрдэг юм. Урьд би явж байсан юм... 

	Чуй, мэлхийн үгийг тасалж:

	— Үгүй бид яст мэлхийн оронд очихгүй! гэв. Мэлхий үргэлжлүүлж

	— Гэлээ ч гэсэн тэр хавьд л очиж байж сувд авах хэрэгтэй болно. Би түүнийг бүгдийг мэдэж байна аа! гэж дуугарав. 

	Юу ч мэдэхгүй мөртөө хэн бүхнээс илүү мэддэг дүр үзүүлж хоосон гайхуулах дуртайг нь бид түдэлгүй ойлгож билээ.

	Иймэрхүү бүдүүлэг амьтныг би хэзээ ч тэвчин өнгөрүүлж байсангүй. Чуй бүр ч их зэвүүцэж:

	— Худгийн муу мэлхий чи, худлаа бүү мэдэмхийр! гэж хэлтэл хаан мэлхий хилэгнэн уурлаж «Даруйхан зайл» гэж тушаав.

	Чуй үгийг нь ер тоосонгүй учир улам хилэгнэж муухай хашхирав. Тэгтэл албат харьяат мэлхийнүүд нь сандран цуглацгаав. Бид тэднийг үл тоомсорлосон байдалтай яарамгүйхэн замдаа гарлаа. Биднээс өшөө авахын тулд мэлхийнүүд зөвлөлдөж байгаа бололтой, ард минь вааг вааг гэлцэнэ. Инээдэмтэй гэдэг нь! Их л нууцлан шивнэж байгаа тэдний үгс алсад яваа бидэнд дэргэд юм шиг тодхон сонсогдоно.

	Мэлхий бүр өөр өөрийнхөө саналыг зөвтгөх гэж мэтгэнэ. Тэд биднийг тун зэвүүцэж байгаа нь илт бөгөөд «энэ дээрэмчин царайтай үл бүтэх амьтад хаанаас ирчхээд ингэж биднийг дээрэлхэж байгаа юм бэ! Одоохон гүйцэж очоод тонилгох хэрэгтэй!» гэж хашхиралдана. Гэвч хэрэг дээрээ хэн ч үл хөдлөв. Хаан мэлхий өөрийн бие хамгаалагч Улаан чихт мэлхийд танхай дэвхрэгүүдийг тонилгох тушаал өгсөн боловч, 

	— Хууч өвчтэй, хамгийн тэнхээ тамиргүй нь би билээ, гэж татгалзаад явсангүй. 

	Хаан мэлхий тэгэхлээр нь Бах мэлхийд тушаал өгөв. Тэр бээр 

	— Анх ирэхэд нь би ёсоор угтсан, одоо би цусаар үдэхгүй. Тэгээд ч бид нэгэн номын нөхөд билээ. Би яасан ч чадахгүй, гэж өгүүлэв. 

	Лаг мэлхий дээр тулав. 

	— Хэтэрхий туранхай бие минь дайсны ганцхан хүчтэй үлээлтэд хийсээд уначихна, гээд явсангүй. Эцэст нь Усны могойд тушаав. Усны могой бас л элдвээр цааргалж саяхан хайрс минь гуужсан болохоор даанч эмзэг нимгэн байна. Хүчтэй ширүүн хөдөлж болохгүй гэж хаан мэлхийн амыг таглав. Эцсийн эцэст Лаг мэлхий, Бах мэлхий, Халтар мэлхий тэргүүтэн чуулж хаан мэлхийн араас даган явж, хүчин туслах санал гаргасанд хаан мэлхий хоолой хошоо сүржин түнхэлзүүлж:

	— Үл ялих хулчгар амьтадтай сэлэм зөрүүлбэл хаан эзний ёс төрийг гутаана. Тэгж нэрээ барахаа болъё! гэж унзад хоолойгоор бархирав.

	Ийнхүү хэн ч бидэнд халдан ирж зүрхэлсэнгүй эцэс сүүлдээ мэлхийнүүд орон гэр лүүгээ таран одлоо. Тэгээд Усны могой Лаг мэлхий далайн эргээр ялаа отох ажилд гарч, Халтар мэлхий модонд авирав. Бах мэлхий бусад мэлхийнүүдтэйгээ дэмий л хэрүүл хараал хийж үглэн яншина. Хаан мэлхий энэ үед нүсэр чулуун олбог дээрээ ихэмсгээр бодолхийлэн суусан биз ээ.

	Шавар шалбаагаар хучигдсан, цахилдгаас өөр ургамал ч үгүй үхээнц байгальтай энэ нутгаас уйдаж эхлэв. Биднийг үхлээс аварсан нь л энэ нутгийн сэтгэлд үлдэх ганц дурсгал боллоо. Тэгээд ч нутгийнхантай хавирга харшилдсан болохоор энд байх сонирхол бүр ч үгүй болов.

	Чуй бид хоёр цахилдаг ургасан нэгэн төглийг чиглэн явлаа. Тэнд жижигхэн горхи, горхины тэртээх элсний цаана ногоон нуга харагдана. Өлсөж ядарч явсан бидний нүд сэргэж нугын шүүслэг зөөлөн ногооноос хэд үмхчхээд цөөн хоног тух тавтай амарч авах сан гэж өөрийн эрхгүй бодож явав. Чуй юу юугүй ус руу үсрэн орж нөгөө эрэгт нь гарахаар сэллээ. Гэтэл гэнэт далд орон живснээ дахин ил гарч муухай чарлаад эргэн хар хурдаараа сэлэв. Би гайхан хичээнгүйлэн харвал ард нь нэгэн давлагаа нэхэн хөөх нь сүрэг Сэрвэс загас шүүрэн алдаж яваа хэрэг ажээ. Хэрвээ Чуй авхаалжтай шалмаг хөдлөөгүй бол Сэрвэс загаснууд усныхаа гүнд татан оруулж аваад хэдэн хэсэг болгон тасчиж идэх байлаа. Аз болоход Чуй минь амь мэнд гарч ирэв.

	Голын ус руу харвал Сэрвэсүүд хаа сайгүй сүрэглэн хөшилдөж биднийг хүлээн отох янзтай хуйлран эргэлдэнэ, Тэд юунаас ч буцахгүй бололтой. 

	Хаан мэлхий!.. Тэр хөгшин чоно эднийг хахуульдаж зохион байгуулснаас зайлахгүй! Мөчийн дараа хэдэн Нуна загас хүчин туслалцахаар ирэв. Дараа нь хэсэг Эдэн загас хаанаас ч юм гарч ирэв. Тэдний хоншоор нь нохойн хамар шиг шөвгөр, нүд нь бүлтгэр том, харахад тун зэвүүн бөгөөд бидний өмнөөс ширтэн отож орохтой зэрэг л үмхэн авахад бэлэн зогсоно. Ямар нэг аргаар энэ голыг гарах хэрэгтэй боловч махчин загаснууд ийнхүү заналхийлж отох нь бидний сэтгэлийг түгшүүлж байв. 

	Чуй ихэд айн сандарчээ. Би түүнд:

	— Биеэ барьж тайвшир, тэвдэж сандарснаас осолдож мэднэ гэж зөвлөв. Чуй усны мандал руу зааж, тэр тэр харж байна уу! бас нэг хэсэг хүрээд ирлээ! гэж чичирсэн хоолойгоор хашхирав. 

	Голын ус руу харвал үнэхээр хэсэг Цурхай хошууран ирж явна. Шүдтэй махчин энэ загаснууд бидний хөл гуяыг тас хяргаж орхихоос үл буцах билээ. Загасны сүрэг усны ёроолыг бүчиж ширүүн борооны өмнөх үймсэн үүл шиг бараантана.

	Ямар нэг арга бодох хэрэгтэй гэж хоёул шийдэв. Голын өргөнийг багцаалан харж, нисэн гарч чадах эсэхээ эргэцүүлэн тэнсэв. Чуй-гийн далавч угаас богинохон учир ийм зайд нисэж хараахан дөнгөхгүй билээ. Цаг алдвал бүр ч аюултай! Араатан загаснууд үсрэн ирж биднийг шүүрэн залгичхаж мэднэ.

	Би эрс шийдэж далавчаа дэлгээд Чуйг нуруун дээрээ суулгалаа. Тэгээд шүдээ тас зуун хүчлэн нисэж нөгөө эргийг зүглэв. Би усанд шүргэн алдан нисэв. Булт загаснууд миний хойноос өрсөн хөөж булталзан үсэрнэ. Гэдэс гүзээ, толгой түрүүг минь усаар шившин норголоо. Хэрвээ одоо хүч алдан усанд унавал нүд ирмэхийн зуур тасчин хэсэглэнэ. Гэвч толгой минь чулуу дүүжилсэн юм шиг доош татагдана. Байдаг хүчээ шавхан зүтгэв. Тэгтэл сая нэг юм элс харагдаж би юу юугүй шурган уналаа. Хэсэг зуур амарсны дараа өндийж голын тэртээ рүү хартал хаан мэлхий бусадтайгаа цэрэглэн давшиж айсуй. Бас хоёр чийрэг Халтар мэлхий, дөрвөн лужир том Хавч хүчин туслуулахаар хойноосоо дагуулжээ. Өрөлбө бахь шиг бүдүүн хадуун хавчуураараа тэд хавчиж орхивол биднийг төвөггүй тасчин хаяж мэдэх билээ. Хаан мэлхий ихэмсэг байдлаар жагсаалын тэргүүнд харайлгаж явна. Өөрийн холбоотон загас, хавчнуудын хүчинд дулдуйдаж нүсэр ялалт хийнэ гэдэгт бардан итгэж биднийг аль хэдий голын тэртээ гарсныг ч ажигласангүй бололтой. Дайсныг бүслэн авч бут цохих «тушаал» тэр чанга дуугаар өгөв.

	Гэвч бид ам мөлтөс аюулаас мултарсандаа ихэд сэтгэл амарлингуй байлаа. Энд хэн ч халдан ирж үл чадах учир бид ялалтын марш аялж тэдэнтэй салахын дохио өгч царвуу даллан алхсаар ногоорон дуниартах ойн зүг алсаллаа.

ЗУРГААДУГААР БҮЛЭГ: 
— ЧИН ЗОРИГТ ЦӨГӨРЦГӨНӨТЭЙ ТУЛАЛДАВ 
— ЦАРЦААХАЙН ОРНЫ ХААН БОЛОВ 
— ҮХСЭН Ч СЭХСЭН Ч ХАМТ

	 

	Алсад ногоорон дуниартаад байсан өнөөх газар маань дур булаам шүүслэг сайхан нуга байлаа. Энд өнгө өнгийн цэцэг алаглан ганхаж алсаас харахуйяа уран гоёмсог хивс шиг харагдана. Нугын оршин суугчид нь Соно ажээ. Сонын хувьд бол бид элэнц хуланцынхаа үеэс айл хөрш амьдарч зан зангаа авалцсан улс. Яагаад гэвэл Сонын байнгын нутаг болох нуур цөөрмийн захад манай үүр байдаг шүү дээ. Урьд бид Соно хөршүүдтэйгээ ихэд найрсаг дотно амьдарч өдөржин чин сэтгэлийн яриа дэлгэдэг байж билээ. Энэ нутагт олон төрлийн соно үзэгдэнэ. Сүр жавхлант хаан соно, цовоо сэргэлэн Тыонг соно, Улаахан цамцтай дэгжин Ермаа соно сэлт цөмөөрөө өдөржин идшилээд орой гэртээ цуглаж, өдрийн сониныг ярилцана. Энд бас шаргал далавчтай Өрөм соно үдийн нарнаар дүнгэнэн нисэж зугаалдаг заншилтай.

	Бид нарыг очиход нутгийнхан ямар нэг юманд явахаар бэлдэцгээж тун их хөл хөгжөөнтэй байлаа. Холгүй орших тутаргын талбай дээр сэлмийн наадам үзэхээр явах гэж байгаа нь энэ ажээ. Олон янзын шавж хорхой тэр зүг яаравчлан явна. Далавчтай нэг нь дүнгэнэн нисэлдэнэ. Бид үзвэрт явалцаж болох сон бол уу! гэж асуувал нутгийнхан дуртайяа зөвшөөрөв. Тэгээд л соныг даган явлаа. Замд өдий төдий амьтад тэр зүг яаравчлан явах нь үзэгдэнэ. Энэ нь тэдний хувьд их том баяр ажээ.

	Бүтэн сар жилээр нар салхинд гарч цөөрмийн эргээр очдоггүй залхуу хойрго Ниенг хүртэл баярт оролцохоор мэтгэн мөлхөнө. Энэ уламжлалт баяр наадмын тухай замын нөхдөөс асуусанд: «Энэ тутаргын талбайн ойролцоох газар бол эртнээс голио царцаа амьдран идээшсэн нутаг. Жил болгон энд уламжлалт наадам хийнэ. Өнгөрсөн жил энэ нутгийн эзэн агсан Цөгөрцгөнө хаан насан туйлд хүрч талийгаач болов. Тэгээд энэ жилийн наадмаар эзэн хааныг шалгаруулан сонгох юм» гэж ярив.

	Нутгийнхны заншлаар сэлэм эргүүлэн тулалдаж эр чадалтай авхаалж сэргэлэнгээрээ шалгарсан нь хаан суух ёстой гэнэ. Баяр наадам ёслол төгөлдөр эхэллээ. Эхний өдөр залуухан жодгор царцаахайнууд дэвжээн дээр аагтай шазруун гарч ирэх боловч сонирхол татах гоц гойд тулалдаан ер болсонгүй. Харин хоёр дахь өдрөөс тэмцээн нэлээд сонирхолтой болж эхлэв. Чадалгүй муухан амьтад нь ялагдан хасагдсаар чадал хүчтэй нь тунан үлдсээр байлаа.

	Хаан ширээний төлөө өрсөлдсөн өдий төдий царцаахай гутамшигтай ялагдаж дэвжээнээс тонилов. Шөвгөн хошуут цох, Цөгөрцгөнө хоёр л нэлээд горьдлоготой нь байлаа. Нутгийнхандаа хамгийн туршлагатай хүч чадалтай гэгдэх энэ хоёрыг үзүүр түрүү булаацалдана гэдэгт наадамчид үл эргэлзэх ажээ.

	Гурав дахь өдрийн өглөө боллоо. Тэмцээн эхлэх цаг арай болоогүй байсан учир ойр зуур салхинд гарч, тал бүрээс хуран цугларах түмэн олныг сонирхон ажиглаж явлаа.

	Цэнхэр улаан даашинзтай Као-Као царцаанууд хэд хэдээрээ хэлхэлдэн цэмцгэр дэгжин алхалцгаана. Бүдүүн хадуун саарал царцаанууд зүс царайгаар өөд муутай атлаа хэнэг ч үгүй ганган даашинзтай охидыг тосон авч замын хажуугийн өтгөн шугуйгаар зугаалахыг урина. Би ч гэсэн ногооны шүүс сорж, өглөөний өлөн элгийг дарахаар шугуй руу зүглэлээ. Хаана л бол хаана наадамчид хөлхөнө. Энд царцаа дэвхрэг, голио, цох, цөгөрцгөнө бөөн бөөнөөрөө хуран цугларчээ. Охидод гайхуулж дэвхцэн бүжиглэж байсан залуу цөгөрцгөнүүд гэнэт ярагдан зам гаргав. Эргэн тойрон нам гүм боллоо. Тэгтэл ер бусын өндөр том биетэй нэгэн идэрхэн Цөгөрцгөнө туйлын ихэмсэг сүртэй залран ирэв. Гүрдгэр хүзүүнд малгай угласан юм шиг доожоогүй гилжгэр толгой дээр нь тэнэгдүү бүлтгэр нүд гялалзана. Сахал нь махилзан хөдөлнө. Хөрөөний ир шиг олон шүдтэй урд хоёр хөлөө өмнөө үргэлж матийлган авч явах нь илд атгаж, эхээс төрсөн төрөлхийн аварга сэлэмчин гэдгээ харуулах гэсэн мэт санагдана. Энэ үед бүгд амьтан замын хоёр талаар нам гүм хүндэтгэн зогсжээ. Гагцхүү би л түүнийг нэг их анхаарсангүй үлджээ. Үнэнийг хэлэхэд онцгой эрх дархтай амьтан заларч явна ч гэж санаанд орсонгүй. Тэрээр миний дэргэд дөхөж ирээд сэлмээрээ толгой дундуур лүгхийтэл буулгав. Нүднээс гал бутрах шиг болж ухаан балартав. Учиргүй их уур хүрч байдаг хүчээрээ нэг дэлсээд авлаа. Ийнхүү мөргөлдөөн үүссэн учир ойр тойрныхон бүгд зугтан арилцгаав. Као-Као ухаан алдталаа айж үзэсгэлэнт даашинзаа хааш хэрэг үнгэн хумьж дуу алдан зугтав. Хөөрхий муу хөгшин Май Цох хүртэл хөшүүн их зангаа хоромхон зуур гээж урт дээлийнхээ хормойд хөл нь орооцолдон унаж тусан гүйнэ. Эрхэмсэг Цөгөрцгөнө заналхийлэн:

	— Бөндгөрийг чинь тас цавччихмаар л байна! Даанч би яаруу явж байна. Хэрвээ зориг чинь дутахгүй бол аяар дэвжээн дээр үзэлцээрэй! гэж хэлчхээд шулуухан алхаж одов. 

	Зугтан одогсод хэсэг хэсгээрээ эргэн ирж намайг бүчив. Нэгэн Май Цох сандруу ирж амьсгаадан:

	— Та яасан гэнэн юм хийв ээ! Та лав өөр нутгаас саяхан морилж ирсэн байх. Тэгээд манай аварга Цөгөрцгөнийг мэдээгүй шиг байна. Тэр чинь манай талийгаач эзэн хааны ач хүү, энэ нутаг усандаа нэртэй, сэлэм эргүүлэх эрдэмд хосгүй гэгддэг юм. Энэ жилийн наадамд гарцаагүй шалгаран үлдэж, хаан ширээ залгамжлан суух нь дамжиггүй. Та энэ газраас түргэхэн зайлбал дээр байх шүү, эс тэгвэл амь насаа гарздаж ч мэднэ гэж зөвлөв. Би түүнийг сонсоод

	— Надад чин сэтгэлээсээ зөвлөсөнд тань баярлалаа. Гэвч би өдий хүртэл тээж төрүүлсэн эцэг эхээсээ өөр хэнээс ч айж үзээгүй юм байна гэв.

	Гэвч цугларагсад дэмий зөрүүд зан гэлцэн, намайг буруушаан зэмлэцгээж байв. Би тэгтэл их зүрх алдсангүй. Наранд жаахан зугаалаад эргэн тэмцээний байранд очтол ам угтуул дэвжээн дээр өрчихжээ. Сайн хартал тэдний нэг нь Чуй дүү гарцаагүй мөн байлаа. Өрсөлдөгч нь Шөвгөн хошуут цох байх юм. Тэгэхдээ манай Чуй дээр үед нэг удаа (уншигч та ч санаж байгаа байх) бүлэг шөвгөн хошуутад нэвширтэл жанчуулж хүнд шархадсанаа марталгүй үзэн ядсаар явжээ.

	Энэ удаа хэдийгээр мөчөөгөө өгөхгүй хашир хөгшин чонотой учирсан ч гэлээ түүний хувьд урьдынхаа хариуг авах ховор завшаан байжээ. Тэр Шөвгөн хошуут «барж идэхгүй хоол» болох нь илэрхий байлаа. Тэр хүдэр чийрэг булчинтай. Ар зоогоо дагасан туягар ногоон далавч нь сүүлийг нь хүртэл нөмрөн далдалж хуяг мэт сүртэйеэ харагдана. Сүүлний нь орчим хуягийн цаанаас хуйтай сэлэм мэт зүйл матийн үзэгдэнэ. Түүний дүгрэг том нүд шар шувууных шиг зэвүүн бөгөөд хоёр том хар соёо нь муурын хумс шиг этийнэ. Хэрвээ Чуй дэвжээн дээр гараагүй сэн бол шөвгөн хошуут Цөгөрцгөнөтэй түрүү булаалдан тэмцэх байжээ. Нуруу нь бууралтсан хижээл Саарал царцаа шүүгч хийж, шүгэл тасхийлгэв. Чуй, Шөвгөн хошуут хоёр тус тусдаа сэлэм эргүүлэх хэдэн хөдөлгөөн хийснээ өөд өөдөөсөө харан өрж сахал самбайгаа илээд ухасхийн цавчилдав. Чуй тун чадамгай тэмцэж байлаа. Замд ганзага нийлсэн өдрөөсөө эхлэн тэр надад олон гайхамшигт мэх зааж өгч билээ.

	Чуй тун бахархмаар оновчтой цохино. Шөвгөн хошуут биерхүү байдлаа ашиглан хүч түрэн давшиж, хэдхэн жинтэй цохилтоор өрсөлдөгчөө сөгдүүлэхийг эрмэлзэнэ. Гэвч санаснаар нь болсонгүй баахан дайрч давшиж байгаад амьсгаадаж цуцах тийшээ хандаж эхлэв. Энэ далимыг ашиглаж Чуй бүх хүчээ шавхан довтолж гарлаа. Тэр тун их уур хилэнтэй байгаа нь илэрхий байлаа. Нүд ирмэхийн зуур урд царвуугаараа Шөвгөн хошуутын нүдийг чичин сохлоод хүч мэдэн өшиглөж өрсөлдөгчөө газарт унагалаа. Өшөөт дайснаа бүрмөсөн цааш нь харуулчихаар шийдэж Чуй дайран ортол, шүүгчийн шүгэл тасхийж зогсоолоо.

	Дараа нь хашир шүүгч үзэгчид рүү хандаж

	— Шөвгөн хошуут аваргыг Чуй дэвхрэг яллаа. Одоо дэвхрэг Чуйтай хүч сорих хэн байна? Дэвжээн дээр гарч ирэхийг урья гэв. 

	Олны дундаас би байна аа! гэсэн баргил дуу гарч дэвжээн дээр өдрийн надтай «ам мурийсан» сэхүүн Цөгөрцгөнө гарч ирэв. Чуй минь лав цуцаж орхисон байх. Энэ муу Цөгөрцгөнөд ялагдвал яана! гэж бодоод дотор зарсхийв. Тэгээд увайгүй Цөгөрцгөнийг хармагц өдрийн явдал санагдаж хилэнгийн гал бадрав.

	Би дэвжээн дээр үсрэн гарч

	— Чи өдрийнхөө үгийг мартаагүй бол надтай урьдаар үз л дээ! гэж хашхирав. Цөгөрцгөнө ухарч намайг ширвэн харснаа тоомсоргүйхэн толгой дохив. Тэр тун ч бардам байдалтай зогсоно.

	Шүгэл дуугарлаа. Заншил ёсоор халз тулахын өмнө сэлэм эргүүлэх уран хөдөлгөөн хийж үзүүлэх хэрэгтэй билээ. Цөгөрцгөнө цэхлэн зогсоод хос илдэт уран хөдөлгөөн хийж омог бардам бүжиж гарав. Хөдөлгөөн бүр нь муугүй ажээ.

	Би ямар ч хөдөлгөөн хийсэнгүй, урд царвуугаа зангидан өрсөлдөгчдөө жинтэй цохилт өгч болох хамгийн тохиромжтой байрлалаар өрж зогсов.

	 

	[image: зурах, зураг, clipart-г агуулсан зураг

Автоматаар үүсгэсэн тайлбар]

	 

	Тулалдаан эхэллээ. Цөгөрцгөнө урт мөчөөрөө тун дадмаг хамгаална. Тэр миний толгой руу байдгаараа цохих боловч суман мод шиг хатуу толгойд минь ямар ч аюул үл болно. Би Цөгөрцгөнийн доогуур шурган орж, цүрдгэр гэдэс рүү нь байдаг хүчээрээ зав зайгүй ёворч эхлэв. Цөгөрцгөнө миний толгой руу балбаад ямар ч үр дүнд хүрэхгүйг мэдээд, сэлмээ матийлган миний хамгийн эмзэг газар болох мөр толгой хоёрын завсраар чиглүүлэн далайв. Байдал аюултайгаар эргэснийг мэдээд гэдэс рүү нь шүдээ шигтгэн сайн гэгч хазаж орхив. Цөгөрцгөнө өвдсөндөө муухай чарлан нуруун дээгүүр даван унав. Унасан дээр нь толгой руу сайн тийртэл толгой нь гудайж, дэвжээнээс өнхрөн унав. Цөгөрцгөнийн нугас тасарч сэлэм нь хугарчээ.

	Хэрцгий дээрэнгүй Цөгөрцгөнөд чухам л тохирсон ял шийтгэл гэж би боддог юм даа. Ингээд л өрсөлдөгчөө цэвэр ялж, гайхамшигт амжилт байгууллаа. Хүчит Цөгөрцгөнө ийнхүү гутамшигтай ялагдана гэж зүүдлээ ч үгүй байсан наадамчид гайхан шагширч, бөөн шуугиан болж байв. 

	Энэ үед өвгөн шүүгч:

	— Дэвжээн дээр гарах өөр хэн байна! Гараарай! гэж нэг хэвийн тайван дуугаар хашхирав. 

	Наадамчдаас хэн нь ч дуугарсангүй. Тэгтэл шүүгч өндөр дуугаар:

	— Одоо хамгийн эцсийн шийдвэрлэх тулалдаан болно! Анхаараарай! дэвхрэг Чуй, дэвхрэг Ментэй дэвжээнд гарна уу! гэж хашхирав. Чуй бид хоёр бие биетэйгээ тулалдах болж байна уу! гэж гайхаад Чуйг харвал тэр ч бас л гайхсан байдалтай над руу харж байлаа. 

	Харь газрын хаан ширээг булаалдан бие биеийнхээ эсрэг мэс далайхаар газрын хол, усны уртаас түмэн бэрхийг амсан бэдэрч энд ирсэн гэж үү бид! Үгүй ээ! гэж сэтгэлдээ шивнээд Чуй-гийн дэргэд очиж сугавчлан, наадамчдын зүг хандаж:

	— Эрхэм нөхөд өө! Бид алс холоос дөнгөж сая хүрэлцэн ирсэн ах дүү хоёр билээ. Бид энэ газар ямар нэг хэргэм зэргийн төлөө өрсөлдөн тулалдах бодол алга. Наадамтай тааралдаад наргианд оролцлоо. Дөрвөн зүг найман зовхисоос ирсэн хүчит баатруудын од нь нь харьж онцгойрч үзүүрлэсэнгүй учир ах дүү хоёр үлджээ. Бид хоёрын хүчийг сорилцуулж, сайн мууг нь үзэлцүүлэхийг та нар бас хүсэж байх шиг байна. Уучлаарай нөхөд минь, бид энэ саналыг тань зөвшөөрөхгүй ээ! Яагаад тэр билээ гэдгийг та нар лав тодорхой мэдэж байгаа байх аа. Хэргэм тушаалд дэвших асуудлын талаар бол бид бас л татгалзана. Бид чинь толгой хандсан зүгтээ тэнэж бэдэрч явдаг энгийн муу жуулчин улс. Аян замаа алгуурлан орхихыг хүсэхгүй байна.

	Эрхэм наадамч нөхөд минь, энэ бүхнийг болгоон тунгааж төрийн хэргэмээс хэлтрүүлж өгнө гэдэгт бид найдаж байна гэж учирлан өгүүлэв. Наадамчид шуугилдаж эхлэлээ. Нэг хэсэг нь эртний уламжлалаа дагаж үзүүрт үлдсэн хоёрын шовхыг заавал үзнэ гэлцэнэ. Нөгөө хэсэг нь за яах вэ больё доо гэлцэнэ.

	Эцэст нь нутгийн хамгийн ахмад настнууд зөвлөлдөж бидэн рүү ирээд хэлсэн нь:

	— Хүндэт ноёд оо! Замаг сайт нуурт шувуу болгон цугладаг гэсэн үг байдаг. Та хоёр манай нутагт ирж бас наадам наргианд минь оролцож шөрмөс сайт аваргуудтай хүчээ сорилцлоо. Энэ явдал тань манай ард түмний хувьд түмэн үед умарташгүй тэмдэглэлт зүйл ээ. Тангараг нэгт ах дүү хоёр учраас саналыг тань дагуулж үзүүрийн төлөө өрсөлдөх ёсыг цуцалж болох юм. Харин төрийн хэргэмийг та хоёрын аль нэг нь хүлээн авах хэрэгтэй. Энэ бол манай ёс гэв. 

	Би энэ өндөр хэргэм тушаалаас татгалзаж байгаагаа учирлан өгүүлэв. Чуй дуу шуу ч үгүй таг чиг зогсоно. Эцэст нь нутгийнхан түс тас шийдэж толгойлогчоор нь намайг, туслагчаар нь Чуй-г шууд тохоон томилж тэр нутгийн олон царцаахайн эзэн суулгав.

	Түдэлгүй наадамчид баярын марш дуулж бид хоёрыг мөрөн дээрээ өргөн тутаргын талбайг гороолон тойров. Улаахан алчууртай Као-Као биднийг сониучлан харж хонгор хөөрхөн царайд нь инээмсэглэл тодорно. Биднийг бүр тодорхой харахын тулд хүзүү сунгаж гоолигхон биеийнхээ уран хөдөлгөөнөөр мэнд хүргэнэ. Тутаргын талбайд бүгдээр цугларан чуулж бөөн хөгжөөн наргиан болов. Дэвхрэг, Царцаа, Цөгөрцгөнө, тэргүүтэн өөр хоорондоо тэврэлдэн бүжиж энд тэндгүй дуу хуур болов. Би ч гэсэн хөгжөөнд оролцож нэгэн уянгалаг сайхан дууг амжилттай дуулж бас хойд хоёр хөл дээрээ босож сахал самбайгаа хөдөлгөн байж товшуур хөгжмийн аянд бүжиглэв.

	Чуй хязгааргүй баяр хөөртэй байх ажээ. Саяхан дуугүй хүрлийн зогсож байсны учрыг одоо л ойлгов. Тэр бээр намайг өндөр хэргэмээс татгалзаж орхих вий гэж айн түгшиж байсан нь тэр ажээ. Хоёул царцаахайн тэргүүн хэргэмийг хүлээн авах болсондоо Чуй ийнхүү туйлын баярлаж байгаагаа нууж эс чадна.

	Миний хувьд бол аялал жуулчлалаа үргэлжлүүлж түмний газар юм үзэж, нүд тайлж явахаас аз завшаантай сайхан зүйл үгүй шиг бодогдоно. Гэтэл Чуй дүү минь тэс өөрийг хүсэх ажээ. Түүнд бол хоол зооглоход нь аманд хүртэл өргөн барих аягачтай үг хэлэхэд нь «жа» гэж тосон мэхийх бараа бологчтой эрхэмсэг ямбархуу амьдрал таалагдана. Хэн хүнгүй бидэнд гүн хүндэтгэл илэрхийлж байдаг бүхнээрээ үйлчилнэ. Энэ явдал балчир залуугаараа байгаа Чуй-гийн толгойг амархан эргүүлж мэдэх учир би Чуй-д хандаж:

	— Дүү минь жаргалдаа бүү ташуурч үзээрэй. Амьдрал гэдэг олон талтай тун нарийн зүйл шүү гэж захидаг байв.

	Үнэхээр ч өвлийн улирал түдэлгүй ирж, хүйтний аюул гэнэт нөмөрлөө. Тариачид ирж ургацаа хураан авлаа. Алтран халиурч агсан тутаргын талбайд тариачдын хурц хадуур хангинаж будааны түрүүг хувхай болтол хяргаад явчхав. Царцаахайн орныхны тав алдаж байж суух газаргүй болов. Жижигхэн хүүхдүүд тутаргын талбайд гарвал чийглэг жихүүн өвлийн амьсгал хамар чихийг нь хайрна. Шөнийн цагт хөнжил хачилга шаардагдана. Царцаахай тун их даарч хий л савраа амандаа барьж бээвийн чичирнэ. Тэнгэр улам бүүдийж үүлэн хөшиг огторгуйг бүрхлээ. Жихүүн салхи үлээж эл хуль нүцгэн талд тогтож суухын аргагүй боллоо. Хүйтнээс хоргодох ямар нэг байр олж авах явдал тулгарав. Ялангуяа настай хөгшид балчир хүүхдүүдэд туйлын аюултай байлаа. Ер нь царцаахайн орныхон өвлийн амьсгал ирэх болгонд ийнхүү сандарцгааж сүрэг сүргээрээ хоргодох байр эрж хулс, хан боргоцойн бут руу шурган орж өвлийг өнгөрөөнө. Ийнхүү байр олохдоо ямар нэг тулалдаан мөргөлдөөн гарахгүй өнгөрөх нь ховор. Яагаад гэвэл царцаа дэвхрэг шиг дан цамцтанууд энд тун олон учир бас л хувь хувьдаа хоргодох газар тэмцэн олно. Чухам өвөл бүр тохиолддог энэ мөргөлдөөний улмаас ч болсон юм уу, нутаг бүрд цэрэг командлагчийг тусгай сонгоно. Энэ явдал Чуй-д бүр ч таашаалтай байлаа. Тэр уулаас байлдаж хүч сорилцох хорхойтой билээ. Чуй бид хоёрын захиргаанд байгаа Царцаа, Голио, Цох, Цөгөрцгөнө тэргүүтэн бүгд найман зуугаад тоонд хүрч байлаа. Тэднийг бүгдийг дуудаж:

	— Удахгүй бид хоргодох дулаан байрны эрэлд гарна. Та бүхэн Чуй бид хоёрын тушаал зааврыг үг дуугүй дагах хэрэгтэй гэж зарлав. 

	Энэ үгийг бүх нийтээр гүн хүндэтгэн хүлээн авч байгаагаа нэгэн дуугаар илэрхийлэв. Хахир өвлийн хүйтнээр хоргодох байр эрэх нь ер бусын хүнд бөгөөд аюултай ч гэсэн түүнд ялангуяа хэзээ ч тохиолдож болох гэнэтийн тулалдаанд бид нэгэнт дасчихсан учир "эзэнтэн санаа зовохын хэрэггүй, бидэнд итгэж болно" гэж тэд өгүүлэв.

	Нэг өглөө бүгдийг хоёр эгнээ болгон жагсаагаад байлдааны бэлтгэл хэр зэрэг байгааг шалган үзэв. Цэргүүд минь тийм ч муу үгүй болох нь илэрхий байлаа. Тэгээд үд дундын үед бид замдаа гарлаа. Өвлийн байр эрж олно гэдэг тийм амаргүй зүйл гэдгийг дээр дурдсан. Байр олдов уу, үгүй юу ямар нэг эсэргүүцэлтэй тулгарахгүй шууд бэлхнээ төвхнөж авах нь ховор. Тэнгэрт хар үүлс хуйларч хүйтэн салхи исгэрэн жихүүн жавар голд хүртэл дааруулна. Бид удтал явсан боловч хоргодох байр ер тааралдсангүй. Чадал тэнхээ муу, туранхай дорой нэг хэсэг нь аян замын чийр даалгүй үхэж үрэгдэхэд хүрэв. Бут сондуул модны навч мөчир бүрд бидний өрөөсөн нимгэн цамцтангууд дагжин чичирч амь хоргодох ажээ. 

	Түдэлгүй бид нэгэн голын ойролцоо очлоо. Энд хан боргоцойн шигүү төгөл харагдана. Бид ойролцоохон бууж хуарагнаад шугуйд эзэн байгаа эсэхийг тагнуулахаар хэдэн Цохыг илгээв. Тагнуулынхан эргэж ирээд «шугуйн мөчир салаа бүхэнд заан царцаахай шивээлсэн байна» гэж өчив. Тэгтэл ч аяныхан бүгд шуугилдаж бид цааш хэрхэвч явж чадахгүй, даруйхан нэг хоргодох байр олж авахгүй бол осгож сэнсэрч үхлээ хэмээн үглэцгээж эхлэв. Бид хэдэн мөч эргэлзэн бодолхийлснээ хан боргоцойн шугуйд тулан очиж довтолгоонд бэлтгэх тушаал өглөө.

	Заан царцаахайн шугуйг чанд бүслэн аваад шугуйгаас гарч даруй байр тавьж өгөхийг нутгийнханд тулган шаардав. Заан царцаахайнууд шугуйгаас гарсангүй. Өглөө үүрээр бид тулалдаанд бэлтгэж бүх цэргээ байлдааны бэлэн байдалд оруулав. Чуй хошуучлан давшив. Заан царцаахайнууд шугуйгаасаа харайн гарч ирцгээв. Тэдний арми зуу гаруйхан цэрэгтэй авч тун сүр хүчтэй ажээ. Ер нь тэднийг «Заан» царцаахай гэж дэмий нэрлээгүй бололтой. Тэдний өвч хуяг маргадын өнгөөр гялтганаж сээр нуруу нь ирмэглэн түгдийнэ. Хоёр сахал нь урагш матийн ихэмсгээр солбино. Урд хоёр хөл нь аварга том бөгөөд хөрөөний ир шиг хурц хумстай ажээ. Гэвч дайсны нэг сул тал нь дотогшоо матгар, нүд сэргэг гярхай биш билээ.

	Ширүүн тулалдаан эхэллээ. Би заан царцаахайн нэг отрядыг бүслэн авлаа. Улмаар хоёр тал гардан тулалдаанд орж, шөнө орой болтол зууралдан тулалдав. Хоёр тал сая цэргээ татаж, бүртгэн үзвэл манай 3 цэрэг амь үрэгдэж, арван цэрэг шархаджээ. Дайсны талаас үрэгдсэн зургаа, хүнд шархадсан тав байна.

	Энэ удаа аль тал нь ч ялсангүй. Бид бас л шугуйн гадна орогнох болов. Гэвч нэгэн зүйл миний сэтгэлийг гүнээ түгшүүлэв. Чуй тулалдааны үеэр дайсанд баривчлагджээ. Тэр бээр дайсны гүнд довтлон ортол хэсэг мангар том заан царцаахай бүслэн авч баривчилжээ. Чуй-г аврахаар хэдэн цэргийг илгээсэн боловч дайсан түүнийг шугуйн гүнд аваачиж хорьсон учир ямар ч амжилт олсонгүй. Энэ явдалд сэтгэл минь шаналан зовсоор шөнөжин эргэж хөрвөж өчүүхэн ч болов нүдний хор гаргасангүй. Өглөө эртлэн босож шугуй руу шууд дайлаар орлоо. Гэтэл шугуйн дотор хэн ч байдаггүй, хов хоосон!

	Дайсан цэргээ бүгдийг татан хаашаа ч юм зайлан оджээ. Хэдэн ахмад Цөгөрцгөнө өөр хоорондоо өгүүлэх нь «өнгөрсөн шөнө л зулбан зайлцгаажээ. Хэрвээ өнөөдөр бидэнтэй тулалдсан бол заавал ялагдах байсан юм. Тэдний цэрэг цөөхөн учраас зугтах нь ч аргагүй биз ээ. Гэвч хоригдлоо ямар ч байсан зүгээр орхихгүй байх даа».

	Намайг түмэн гуниг эзэмдлээ. Заан царцаахайнууд дүрвэхдээ шугуйн дунд хүнд шархадсан нэг цэргээ гээжээ. Тэр шархадсан цэргээс лавлан асуувал "Манай заан царцаахайнууд хэзээ ч дайн дажныг хүсээгүй байсан юм. Тэгээд..." Би цааш нь тодорхойхон асуух гэтэл амьсгалаа нэгэнт хураажээ. Миний горьдлого тасрав. Түдэлгүй цэргүүдээ нөмөртэй дулаан шугуйд байрлуулаад хамгийн ахмад хүндтэй хэсгийг цуглуулж:

	— Саяын тулалдаанаар Чуй дүүд минь золгүй явдал тохиолдож дайсны гарт оржээ. Заан царцаахайнууд Чуйг хааш нь аваад явчихсан нь тодорхойгүй байна. Урьдын өдөр бид хоёр анд барилцаж, нартад жаргал зовлонгоо хуваалцаж насан эцэс хүртэл хамт явах ам тангарагтайг та бүхэн мэднэ. Ийм болохоор би энд тэвчин сууж чадашгүй нь ээ. Та нарт би өөрийн хэргэм тушаалыг шилжүүлж өглөө. Би дүүгээ ямар ч байсан олох хэрэгтэй. Хэзээ нэг цагт түүнийг олбол та нартаа эргэн ирнэ. Та нар бусдадаа энэ бүхнийг дамжуулаарай гэж би хэлэв. Ахмад хөгшчүүл намайг тавих тун дургүй байлаа. Гэвч би явахаар хатуу шийдлээ. Ахан дүүгийн холбоо намайг тийнхүү хөдөлшгүй шийдвэрт хүргэжээ.

	Намайг яасан ч тогтоон барьж чадахгүй болсноо ойлгож эцэст нь арга буюу зөвшөөрч бүх нийтээрээ баахан гунигтай үдэн гаргалаа. Чуй дүүгээ олж аваад эргэж энд заавал ирээрэй. Та хоёрыг эргэн иртэл бид толгойлогчийг сонгохгүй гэж тэд өгүүлцгээж байлаа.

	Ижил дасал болсон нөхдөөсөө салан явахад надад ч бас хүнд байлаа. Салхин үлээж өвсөн толгой ганхуулна. Би замдаа шуудран гарлаа. Нөхөд минь цөм намайг үдэж чив чимээгүй алхацгаана. Жихүүн салхинд далавч сахал нь үл мэдэг чичрэх боловч түүнийгээ юманд бодсон шинжгүй гунигтай алхсаар нэлээд хэдэн мод газар дөхүүлээд сая хан боргоцойн шугуй руугаа буцлаа.

	Чуй дүүг баривчлан зугтсан Заан царцаахайн мөрийг мөшгөн хойд зүгийг чиглэлээ. Өргөн хөндий, өндөр толгодыг өгсөн уруудан бэдэрлээ. Хоног өдөр хойно хойноосоо урсан өнгөрсөөр байлаа. Зарим нэг шөнө гагцаар бороонд норж, шороонд нүдүүлж явахдаа ганцаардахын гашуун зовлонг улам гүнээ мэдэрч «Чуй дүү минь, чи хаана байна, Чуй ээ?» гэж байдгаараа хашхирдаг байлаа.

	 


ДОЛООДУГААР БҮЛЭГ : 
— УРЬДЫН ТАНИЛ ЯМААН ЦОХТОЙ ДАЙРАЛДСАН МИНЬ 
— АЯЛЛАА ЦААШ ҮРГЭЛЖЛҮҮЛЭВ

	 

	Өдөр сар өнгөрсөөр байсан боловч Чуйгийн тухай мэдээ сураг ер гарсангүй. Би олон газар орноор явж, замд тааралдсан бүхнээс сурагласан боловч оргодол Заан царцаахайнуудын тухай мэдсэн амьтан ер тааралдсангүй. Ганцаар толгойгоо ганзагалан гэлдэрсээр сүүлд нь бүр залхаж гутарч орхилоо.

	Нуга талд шүүдрийн усан мөнгөрөн гялалзсан сартай шөнийн нам гүмд Чуй дүүтэйгээ баяр гунигаа хуваалцаж хоёр биеэ хазайвал түшиж, халтирвал тулж явсан баяр жаргалант өдрүүдээ дурсан санав. Одоо би төгсгөлгүй урт замд сүүдрээсээ өөр ханьгүй хэрэн хэсүүчлэх болжээ. Салхинд туугдан хязгааргүй далайд төөрсөн тэр нэгэн өдрүүд үе үе санаанд минь орно. Намайг өлсгөлөнгөөс аврахын тулд өрөөсөн хөлөө өмнө минь тавьж идэхийг шаардаж байсныг нь бодоод өөрийн эрхгүй нулимс бүрхэнэ.

	Удсангүй өвлийн улирал өнгөрч хаврын налгар сайхан өдрүүд эхэллээ. Модны мөчрөөр шувууд жиргэж шинэхэн ургасан цэцэг навчсыг хаврын нарны сүүн туяа намуухан ээнэ.

Автоматаар үүсгэсэн тайлбар]

	 

	Нэгэн өдөр бяцхан горхины дэргэд хүрээд цуцсан хөлөө амраахаар бяцхан амсхийлээ. Гэтэл ойролцоо нэгэн төглийн дунд хөгжилдөн дуулалдах чимээ сонсов. Хан боргоцойн бутан өөд авирч гараад хартал горхины тэртээх нугад хэсэг Эрвээхэй бүжиглэн наадаж байлаа. Эрээн хормогчныхоо хормойноос барилцаж тойрон бүжиг бүжиж баясгалант дуу дуулалдах нь:

	 

	Өнгийн цэцэг найгасан 

	Үзэсгэлэнт хавар сайхан аа, 

	Тоорын цэцэг дэлбээ нээж 

	Торгон илтэс уруул мишээнэ. 

	Удын мөчир

	Унжлага намируулж

	Эрвээхэй бидэн

	Эрээн хормогч дэрвүүлнэ,

	Алтан гургалдай тэртээд донгодож

	Айлын дээвэрт хараацай жиргэнэ. 

	Баян тансаг хавраа

	Бахдан дуулж бүжиглэцгээе.

	 

	Ийнхүү дуулалдан бүжиглэх эрвээхэйнүүдийн дэргэд хэдэн залуухан Голио бүжгийн хөдөлгөөнд тохируулан дамар дэлдэнэ. Хаврын баяр хийж байгаагаас зайлахгүй. Энэ үе бол хаврын баяр хаа сайгүй хийж эхэлдэг үе шүү дээ. Сэтгэл минь баахан сэргэж улам сайн харж уянгат дууг нь тодхон сонсохын тулд мод өөд ахин авирлаа.

	Тойрон бүжиж байгаа эрвээхэй, голионуудын хажууханд бас нэг хэсэг эрвээхэй дуулалдан бүжих ажээ.

	Тэдний дунд том Ямаан цох мөн л хөгжилдөн бүжиглэж даягар хөлүүд дээрээ удган эрвээхэйнүүдийг суулган наадна. Эртнээс Ямаан цохыг төлөв томоотой буурь суурьтай гэлцдэг учир хүүхэд шиг хөөрөн баясаж хөгжилтэй наадаж байгааг нь гайхан харж ажиглав. Гэтэл хэн байсан гэж санана! Миний хуучин танил өвгөн цох дүрээрээ. Нүүрэнд нь тодрох сүр жавхлан урьдын хатуу ширүүн байдал нэгэнт үгүй болжээ. Миний сахлыг тас хяргасан матигар хоёр соёо нь хэвээр харагдана. Уншигч танд чин үнэнээ хэлэхэд сахлаа таслуулсан тэр өдрөөс хойш Ямаан цохыг үзэн ядах сэтгэл төрөөгүйгээр барахгүй харин ч бишрэн хүндэлж өгөөмөр сайхан сэтгэлтэнд тооцсон юм. Тэгээд миний сэтгэлд Ямаан цохны агуу их энэрэнгүй дүр үргэлж буудаг сан. Гэтэл олон жилийн өмнө надад амьдралын сургамж хайрласан өвгөн цохтой ийнхүү санамсаргүй тааралдаж эрвээхэй мэтийн гэнэн балчир амьтадтай хөгжилдөн наргиж байгааг нь харна гэж ер зүүдлээ ч үгүй билээ.

	Одоо харин өвгөн цохтой очиж уулзах уу, аль сэмхэн арилаад өгөх үү гэж өөрөө өөртөө асуулт тавилаа. Гэтэл эрвээхэйнүүд гэнэт дуугүй болж навч цэцгийн араар сандран нуугдацгаав.

	Өвгөн цох толгой гилжийлгэн

	— Хүүхдүүд минь юунаас тэгтлээ айж сандрав? гэж асуув. 

	Тэгээд эргэн тойрноо анхааралтай харснаа намайг олоод харчхав бололтой. Тэр бээр намайг бяцхан ажигласнаа:

	— Хүүе Мен дүү минь! Хаанаас чи гараад ирэв ээ, нааш ир! нааш ир! гэж дуу алдав. Өвгөн цохны ой хурц ажээ. Би горхины дээгүүр нисэн гарч цохны дэргэд очлоо. Эрвээхэйнүүд энд тэндээс цухалзаж зүрхэлж ядан ойртов. Тэртээ бутны оройгоос өлийж байхыг минь харчхаад тэд ухаан алдтал айцгаасан хэрэг байжээ.

	Өвгөн цох миний толгойг хараад:

	— Нөгөө сахал чинь дахиж ургасангүй шив дээ дүү минь! гэж асуув.

	Би инээмсэглэн толгой сэгсрэв. Түүний хэрхэн аж төрж байгаа, яагаад урьдынхаасаа тэс өөр зан төлөвтэй болсон зэргийг тэсэж чадалгүй асуун сонирхлоо.

	Ямаан цох санаа алдаж, бодлогошрон соёо шүдээ хавираад ярьсан нь:

	— Тийм ээ, би их өөрчлөгдсөн! Үүнийг би өөрөө ч ажиглаад байгаа юм. Урьд би түмэн бэрхшээлийн дунд амьдарч байлаа. Чамтай уулзсанаас хойш би сайн үйл хийсэндээ сэтгэл минь тун ханамжтай байлаа. Нэг өдөр амтат ногоо идэж тухтайхан амрахаар зэргэлдээх нугад нисэн хүрлээ. Энд хэсэг багачуул ав хийж байсныг би ер мэдсэнгүй. Зуныхаа амралтаар хотоос ирсэн хэсэг хүүхдүүд биднийг шиншлэн мөрдөж, олноор нь барилав.

	Би ч бас тэдний гарт орлоо. Хүүхдүүд намайг бусад цохны хамт хотод аваачив. Намайг над шиг золгүй таван хоригдлын хамт нэг хайрцагт чихэж хэдэн өдрийн турш авч явлаа. Их айж цочсоноос бас зарим нь хүнд шархадсанаас хоригдол нөхөд минь уван цуван үхсээр байв. Хүүхдүүд хайрцагт ногоо хаяж өгөх боловч би модны холтос идэж амьдардаг учир тэр ногоог нь амсах ч дур үл хүрнэ. Юм амсалгүй яг хоёр сар дөрвөн хоног болж байтал ашгүй аз болж зугтан гарах боломж олдов. Тэгээд далавч тэнийлгэн нисэж аймшигт шоронгоос шалавхан холдлоо. Өдөр шөнөгүй дуу чимээ үл тасрах нүргээнт хотоос сая гарч санаа амарсан боловч дараа нь тамир тэнхээ хэт алдсан учир хэдэн сар хэвтэрт орлоо. Энэ үеэс эхлэн надад баахан уйтгар, гуниг төрж эхэлсэн юм. Бие минь тэнхэрч эдгэрэв. Тэгээд энэ буйдхан нугад хүрч ирлээ. Би модны холтос идэхээ больж, нялх ногоо идэж сурлаа. Эндхийн оршин суугчид ялангуяа энэ хөгжилтэй бяцхан эрвээхэйнүүд, алиа голионуудтай сайхан танилцаж нөхөрлөлөө. Энд жилийн эргэлтэд хоол ундаар дутагдахын зовлонгүй элбэг дэлбэг амьдралтай юм.

	— Дүү минь тэгээд ямаршуухан явж байна даа гэж надаас асуув. Болсон явдлаа түүнд нэгд нэггүй ярилаа. 

	Ямаан цох анхааралтай сонсож хааяа гүн санаа алдана. Бусад нөхдөө орхиод заан царцаахайн эрэлд гарсан тухай сонсоод:

	— Заан царцаахай гэнэ үү! За байзнаарай!.. Тийм, тийм! Хэдхэн сарын өмнө үүгээр дайраад өнгөрсөн.

	Нэг дэвхрэг хамт явж байсан. Тэр чинь баривчлагдсан юм гэж үү? Бусдынхаа адил сул чөлөөтэй л явж байсан шүү дээ. Би сайн санаж байна. Тэд над үүгээр өнгөрөхдөө намайг нэгэн айхтар том үйлсэд хамтран зүтгэхийг хүссэн. Бурхан минь! Ямар ажил гэж санана! Бүх газар орноор явж олон зүйл амьтантай уулзаж, бүх нийтээрээ дайн дажингүй энх амгалан амьдрахад хамтын чармайлт гаргах ажил гэнэ. Энэ ажлын үр дүнд хэн нь ч хэнтэйгээ харшилдан дайтахгүй найрсаг сайхан амьдарцгаах юм гэнэ. Үүнийг хүсэж мөрөөдөхөд ч амархан л байна. Харин ажил хэрэг болгоход амаргүй зүйл. Би тэдний үгийг сонсоод толгой сэгсэрч «Байж үхье, та нар л хийж үз» гэж өгүүлсэн. Хал үзэж халуун чулуу долоосон хашир толгой намайг тэд дагуулж чадсангүй. Гэвч энэ хавийн бүх газраар явсныхаа дараа тэд заавал ирнэ гэсэн. Тэгэхлээр чи явсны хэрэггүй байх. Тэднийг хүлээж байгаад Чуй дүүтэйгээ уулзсан чинь дээр биз. Тэд чинь сайн амьтад. Дүүгийнхээ төлөө санаа зоволтгүй. Харин тэдний үүсгэж байгаа ажил хэтэрхий бүтэшгүй хөнгөн зүйл шиг бил ээ! Би мэднэ ээ! Амьтан болгон адилхан муу санаатай бас тэгээд хүчтэй нь буурайгаа дарлаж байдаг энэ ертөнцийн жам хойно доо гэж өчив. Заан царцаахайнуудын тэр хүсэл зорилго эртнээс миний ариун хүсэл байсныг ямаан цох мэдсэнгүй.

	Царцаахайнуудын үүсгэж яваа ажлын тухай сонсмогц тэднийг бишрэх сэтгэл төрж саяхан хийсэн тулалдаанаа гэмшин бодов.

	Би Чуй болон тэдний нөхдийг хүлээхээр шийдлээ. Амьдралаас уйдсан аглагч өвгөн цохны өвсөн овоохойд ийнхүү саатан байрлалаа. Эрвээхэйнүүдийн бүжиг наадмыг үзэж сонирхохоос өөр ажил гэхээр юм энд үл гарна. Нэг үгээр хэлэхэд балчир байх үед өнгөрүүлсэн хэдэн өдрөөс ялгагдах юм үгүй байлаа. Ийнхүү үргэлждийн зугаа цэнгээ энд ердийн зүйл ажээ. Үргэлжийн цэнгээнд уйдаж залхах нь амархан байдаг шүү дээ. Тэгээд би ийм амьдралыг таашаадаггүйг хэлэх үү? Ажилгүй нэг хэвийн ийм амьдрал битгий хэл, нэг газар хэдхэн хонож чаддаггүй юм чинь! Энэ буйд нутгийн уйтгарт өдрүүд барагдашгүй урт юм шиг санагдана. Хэрвээ Чуй дүүтэйгээ уулзана гэж найдаагүй бол аль хэдийн би зайлан одох байлаа. Цаг хугацаа алгуурхан өнгөрсөөр хаврын адаг сар шувтарлаа. Зуны сарууд бас л өнгөрөн одлоо. Лянхуа цэцгийн илтэс зулгарч, ой шугуйн ногоон өнгөнд улаан туяа татна. Нэгэн өдөр эрвээхэйнүүд ирж ойд болох дуу хөгжмийн тэмцээнд оролцохыг урив. Би түүнээс татгалзаж хоцроод ганцаар горхины эргээр яарамгүйхэн алхав. Зогсоод тэнгэрийн мандлыг ширтлээ. Нэг л уйтгар гунигтай мэт санагдаад байв. Чуй дүүгээ санаж, өнгөрсөн амьдралаа эргэн саналаа. Гэнэт баруунтайгаас дүнгэнэлдэн шуугих их чимээ гарч, бөөн зөгий нисэн ирлээ. Тэдгээр зөгий хулсны мөчир, өнгийн цэцэгсийн дээгүүр эргэлдэн бүрхлээ.

	Байдал нь өдөржин цэцгийн тоос цуглуулж, ам дүүрэн олзтой буцаж яваа бололтой.

	Тэд баяр хөөртэй хөгжилдөн дүнгэнэлдэнэ. Анир чимээгүй эл хуль орчныг амь оруулан сэрээчих шиг санагдав. Зөгийнүүд түр бууж амарчхаад дахин нисэж одов. Би хойноос нь гайхан ширтээд хоцров. Тэд бол ажил хийхдээ шаламгай, алиалж наадахдаа гарамгай улс. Ер нь ажиллаж ч чаддаг, алс явж нүд тайлж ч чаддаг байх хэрэгтэй юм гэж бодогдов. Зөгийний хойноос нисэн одмоор санагдав. «Явъя», «Аялъя» гэж хэн нэгэн намайг шавдуулах мэт санагдана. Явах сан гэхээс хөл минь хөнгөрнө. Аяны алтан шар зам минь намайг өөрийн эрхгүй дуудна. Тэгээд ч би энэ нутгийн нэгэн хэвийн уйтгарт амьдралаас бүр залхаж орхижээ. Толгой гудайлган алхсаар ойн гүнд оров. Хэсэг хулс мод өнгөрөөд явж байтал бодолд дарагдсан өвгөн цохыг олж харав. Эрхэмсэг төв царайд нь түмэн гуниг нуугджээ. Зүүрмэглэн дүнсийх модыг ширтэн эртний нэгэн гунигт дууллыг уянгалуулан уншина. Өвгөн цохыг хараад надад тэвчишгүй мэт санагдав. Нүдний өмнүүр хоёр тэс өөр амьдралын дүр зураг жирэлзэн өнгөрлөө. Нэг нь ажилсаг зөгийнүүдийн баяр баясгалант амьдрал. Нөгөө нь өвгөн цохны арчаагүй гунигт амьдрал билээ. Энд ганц мөч ч гэсэн байж чадашгүй мэт санагдан даруйхан зайлан одохоор зориг шулуудлаа.

	Арван өдөр явсны дараа нэгэн даланд тулж очлоо. Тун өндөр далан байсан учир хагас өдөр авиран мацаж сая оройд нь гарлаа. Цаад ёроолд нь их голын ус улаанаар эргэлдэн урсана. Гэнэт толгой дээр «Күйть— күйть» гэх чимээг сонсоод дээш харвал нэг том шувуу нисэж явав. Түүнийг банхар Хөхөц гэдэг бөгөөд зөвхөн загасаар хооллоно. Загас барих бүрийдээ далавч дэвэн агаарт тогтож байснаа ус руу гэнэт шумбан орж загас зуусаар гарч ирнэ. Тийм учраас «загасны эрлэг» гэсэн бас нэг хочтой билээ. Банхар Хөхөцийг харвал нас нь нэлээд ахимаг бололтой. Ер нь Хөхөц шувуунууд залуу хөгшингүй гангалж хээнцэрлэх дуртай билээ. Түүнийг гаднах өнгөөр нь л мэдэж болно. Хэвлий гэдэс нь цагаан, ар нуруу нь цэнхэр, далавч нь хөхөвтөр ягаан өнгөтэй тул хэзээ ямагт солонгорон туяар ч харагдана. Бас дэгжин улаан шаахай өмсөнө. Хэрвээ биедээ тохирсон хошуутай сан бол их ганган эр байх сан. Даанч түүний хошуу хэтэрхий том банхар, бараг их биеэсээ урт ажээ. Түүний хошууг хармагц л ямар нэгэн сахилгагүй жаал хоёр нүдний нь хооронд том модон гадас зоочихсон юм шиг санагдана. Би Хөхцийн хошууг хараад ганцаараа чимээгүйхэн инээд алдав. Гэнэт айх шиг ч болж энэ утгагүй хошуунд өртөж зовлон эдлэх вий гэсэн сэрэмж төрөв. Банхар Хөхөц гэнэт доошилж улаан дэргэд минь буулаа. Толгойгоо донхолзуулан далавчаа зассанаа намайг олоод харчхав. Хоёр том улаан нүд нь цог шиг ширтэнэ. Амаа ангайн эвшээхэд нь улайсгасан зүү шиг зэвүүн шовх хэл гүрвэлзэн харагдана. Миний хамаг бие хүйт оргиод явчхав.

	Гэвч надад нэг бахархууштай сайн чанар байдгийг уншигч танд нэрэлхэлгүй өгүүлье. Хамгийн аюултай мөчид ч гэсэн би (тэр нэгэн өдөр ямаан цохны өмнө сөхөрснийг үл оролцуулан) хүчтэний өмнө царвуу хавсарч үзээгүй билээ.

	Яагаад гэвэл би царвуу хавсран аврал эрэхийн гутамшигт мөн чанарыг гүнээ ойлгосон юм. Тэгээд ч би сүр хүчит Хөхцийн өмнөөс харан сөрөг тулалдаанд биеэ бэлтгэж эхлэв.

	Хэрцгий догшин Хөхөц шувуу хэнийг ч өршөөхгүй гэдгийг би мэдэж байсан боловч зүрх алдан хулчийсангүй. Биеэ хурааж үсээ арзайлган царвуугаа газарт зоон зогсов. Яагаа ч үгүй байтал эсэргүүцэн тэмцэх байдал гаргасанд банхар Хөхцийн омог гэнэт шатжээ. «Хэ хэ... муу гөлчгий! Хараач тэр элдвээр аашилж байгааг нь!» гэж доогтой дуугараад толгой руу минь нэг сайн тоншоод авав.

	Ийм аймшигт хүнд цохилтыг амьдралдаа би үзээгүй билээ. Нүднээс гал бутрах шиг болсон боловч хуурай зангуу шиг хатуу толгойд минь ямар ч гэмтэл учирсангүй. Амьд үлдсэнийг минь хараад, банхар Хөхөц намайг хавхийтэл зууж дээш хөөрөв. Ингээд өнгөрчээ! Насандаа би ингэж аймшигт өндөрт шидэгдэж үзсэнгүй!

НАЙМДУГААР БҮЛЭГ: 
— ХОРИГДОЛ БОЛСОН МИНЬ 
— САНАМСАРГҮЙ УУЛЗАЛТ

	Гэвч миний амьдрал үүгээр төгсгөл болсонгүй. Өнөөг хүртэл амьд сэрүүн явж, эрхэм уншигч та бүхэнтэй халуун залуу насныхаа инээдтэй атлаа бас ч сургамжтай гашуун түүхийг хуваалцах хувь тавилантай байжээ.

	Банхар Хөхцийн эвэр хошуунд хавчуулагдан их уст мөрнийг өнгөрөн нөгөө эрэг дээрх ялмаа модны төгөлд буулаа. Хөгшин Хөхцийн амнаас мултармагцаа царвуугаа зангидан занаж, тулалдаанд бэлтгэв. Хөхөц эвэр хошуугаа ангайлган маг маг инээгээд:

	— Аа яа яа! Мөн их эд юм аа! Хөгшин ахтайгаа хэрээ мэдэхгүй үзэлцэх нь байна шүү хараач! Миний ганцхан тогшилт л чамайг тонилгож орхино шүү дээ!.. Наад хөлөө буулгаад дуулгавартай сонсогтун. Би чамд ярих яриа байна. Би саяхан нэг шинэ харш бэлдэж авсан юм. Тэгээд надад сахиул хэрэгтэй байна. Дүү минь чи ахынхаа шилтгээнийг сахих болно доо. Татгалзахгүй биз дээ! гэж өгүүлэв.

	Би шийдэмгий эсэргүүцэж:

	— Би чадахгүй ээ! Аян замд яваа болохоос, айлын сахиул болохоор яваа биш. Миний эрх чөлөөг хасах ямар ч эрх танд байхгүй! гэж би өчив. 

	Хөхөц нүдээ онийлгон

	— За за дэмий юм бүү ярь. Би чамайг татгалзсан ч хүчээр хийлгэчхэж чадна. Чи тэгээд ер хүсэхгүй байна уу! гэж асуув.

	Би «үгүй» гэж толгой сэгсэрлээ. Гэтэл Хөхөц намайг үмхэж аваад шинэхэн зассан агуйндаа оруулаад тавьчихав. Түүний орд харш гээд байгаа зүйл нь элсэрхэг толгодын дундах ерийн нэг агуй ажээ. Хөхөц шувуунууд ерөөс үүр засаж чаддаггүй учир иймэрхүү агуйд л амь зуудаг билээ.

	Эртнээс нааш харшийн манаач олох бодолтой байсан учир агуйныхаа мухарт бяцхан өрөө гаргажээ. Хөхөц намайг түүн рүү түлхэн оруулав. Намайг эргэж зүтгээд байхлаар нэгэн туйпуу авчирч нүхний амыг таглав.

	Ингээд хаашаа ч гарах замгүй болов. Миний хөлийн ганц царвуу ч багтахааргүй ганцхан жижиг завсраас өөр онгорхой үгүй байлаа. 

	Хөгшин Хөхөц захирамж буулгах нь,

	— Чиний гүйцэтгэх ажил бол зөвхөн л харшийг манаж, гаднаас амьтан оруулахгүй байх хэрэгтэй. Үүнийг эс биелүүлбэл эвэр хошууны «амтыг» үзэх болно. Одоо манааны үүргийг хэрхэн биелүүлэх тухай сонсогтун! Ямар нэг этгээдийг харшид оруулахгүйн тулд цаг үргэлж дуулж хашхирч дуу чимээ үүсгэж байх хэрэгтэй. Тэгвэл дотроо эзэнтэйг мэдээд хэн ч орж ирэхийг зүрхлэхгүй өнгөрөн явах болно. Чи өөр юу ч хийхгүй. Амархан байгаа биз дээ. Хоолыг чинь харин хангалттай өгч байх болно.

	Энэ захирамжийг сонсоод дургүй хүрч эхний үед таг чиг суусан боловч хөгшин Хөхөц намайг хоолоор сойж эхлэв. «Өлсгөлөнгөөр үхэж энэ харанхуй нүхэнд ясаа тавьж болохгүй. Амьд байж байгаад эндээс зайлан гарах арга замыг хайх хэрэгтэй биш үү!» гэсэн бодол толгойд орж ирлээ. Тэгээд л би чинь харанхуй нүхэндээ элдвээр хашхирч дуулж эхлэв. Хөгшин Хөхөц ч баясаж амтат ногоогоор ханатал дайлав. Тэр үеэс эхлэн Хулгана, Могой, Голио, Царцаа тэргүүтэн харшид андууран орогнохоос сэрэмжлэн өдөр шөнөгүй хашхиран дуулах албатай боллоо. Эзэн өдөржин хаа нэгтээ явж, шөнийн бор хоногтоо л харшдаа эргэж ирнэ. Энэ үед л сая би амарч ханаа нүхэлж зугтан зайлах арга сүвэгчилнэ. Гэвч зам таглан тавьсан тоосгон ханыг нүхлэн гарна гэж санахын ч хэрэггүй байлаа. Гэлээ ч гэсэн сэтгэлээр унасангүй, хэзээ нэг цагт зугтан гарах найдлагаар сэтгэлээ тэжээж байлаа.

	Үүрийн гэгээнээс үдшийн бүрий хүртэл дуулна. Хэрвээ дуу эс дуулбал хөгшин Хөхөц хоолоор сойно. Харшаа сахиулах л ганцхан зорилгын үүднээс намайг энд хорьж байгаа шүү дээ. Тийм болохоор ямар нэг дуу чимээ гарган хашхирч л байхаас өөр яах вэ. Гэвч дараа нь утга учиргүй дэмий юм дуулж исгэрэхээ больж ямар нэг утга санаа илэрхийлсэн мөр бадгуудыг сонгон авах болов. Заримыг өөрөө шинээр зохиож харанхуй нүхэнд хоригдох болсноо шүлэглэн дуулна. Нэгэн удаа:

	 

	Уулсын цуурай, усны долгион 

	Уянга дууг минь түгээж 

	Хоригдол дэвхрэг миний 

	Хорсол гунигийг дамжуул

	 

	гэж ганц бадаг дуулаад орчныг чих тавин чагнав. Миний дуу хязгааргүй огторгуйд шингэн замхрав. Би бас л дуугаа үргэлжлүүллээ. Нэгэн өдөр дуугаа дуулаад дуустал,

	— Мен ахтай минь адилхан хэн тэнд дуулна вэ? гэх дуу сонсогдов.

	— Хэн бэ!? Би энд байна! Би Мен байна! гэж би яаран хашхирав. Тэртээх дуу улам ойртож

	— Мен гэв үү! Мен ах минь энд байна гэж үү? Би Чуй байна! Чуй дүү чинь байна. Та хаана байна аа! Би харахгүй байна гэж чанга хашхирав. 

	Баярласандаа болоод ухаан алдах шахав. Чуй дүүгийн минь дуу яг мөн дөө. Алслан холдсоор удсан ч гэлээ түүний сөөнгөдүү дууг хэзээ ч үл мартах билээ.

	Чуйд хандан:

	— Ах нь энд байна. Энэ агуйн мухрын өрөөнд. Дүү минь хэнтэй хамт ирэв? гэж асуув.

	— Ах минь, би заан царцаахайнуудтай... бас Ямаан цох гуайтай хамт ирсэн. Одоохон бид таныг гаргаад өгье... гэж Чуйг өчихөд,

	— Ээ, та нар бүү яар! Одоо намайг гаргах гэвэл аюултай юм болно. Цаана чинь хөгшин Хөхөц ирж яваа шүү! Та нар хаа нэгтээ хүлээж байгаад түүний явсны дараа намайг гаргавал дээр байх аа. Бушуухан зайлцгаа гэж би өгүүлэв. 

	Үнэхээр хэдхэн мөч болоод байтал хөгшин Хөхөц нисэн ирлээ.

	Шөнөжин сэтгэл догдлон, түм буман асуулт толгойд эргэлдэн орчино. Чуй энд яаж ирэв ээ? Маргааш би эндээс зугтан зайлж чаддаг бол уу? Чадалгүй яах вэ, ямар сайхан бэ! Цэлмэг цэнхэр огторгуй, гэрэлт шар нарыг харна. Бас хайрт Чуй дүүтэйгээ нүүр учирна! Энэ шөнө хамгийн урт шөнө шиг санагдав.

	Өглөө боллоо. Хөхөц шувуу урьдынхаа адил эртлэн нисэж одов. Түүнийг далд ормогц

	— Чуй ээ! Чуй дүү минь, чи хаана байна! гэж чанга дуугаар хашхирав.

	Тэгтэл Чуй тэртээгээс,

	— Энд байна. Ах минь, бид энд байна гэж өгүүлэх нь сонстов. Хэдэн сүүдэр сүүдгэнэн агуйн аманд орж ирснээ тоосгоны цаанаас ухаж маажиж гарав. 

	Хөгшин Хөхөц намайг бат бэх хэрэмлэжээ. Хэсэг зуур ухаад бяцхан завсрыг нэлээд уужим болгов. Бүгдээр хүнд амьсгаадах нь тэнхээ тамираа шавхан мэрийцгээж байгаа нь илт байлаа. Нүхний хэмжээ аажим ажмаар томорсоор толгой багтахуйц боллоо. Тэр нүхээр толгойгоо гарган зүтгэлээ... Нуруу гарлаа... Урд хоёр хөлөө бас гаргалаа. Хоёр хөлөөрөө хүчтэй түлхээд урагш зүтгэтэл нүхнээс мултран уналаа. Бид баяр хөөр болон тэврэлдлээ. Гэвч хөгшин Хөхцийн эвэр хошууг гэнэт санаад агуйг орхин хар хурдаараа гүйлээ. Өтгөн шугуйн захад хүрээд сая зогсов. Дөрвөн мөчөө тэнийтэл цэвэр агаарт гүйсэнгүй уджээ. Миний араас Чуй, дараа нь Заан царцаахайнууд, эцэст нь аглагч Ямаан цох цувран гүйж ирлээ. Өвгөн Ямаан цох намайг тэврэн авч үнсээд:

	— Дүү минь чи яагаад хэл ам ч үгүй алга болчхов доо! Чамайг явсны дараахан эд нар эргээд ирсэн. Чамайг ор сураггүй алга болсон тухай сонсоод эд нар их сандарсан юм. Ух! Чиний Чуй дүү чинь онц авьяаслаг хүү юм аа. Уран хурц үгээрээ намайг сэнхрүүлж эрс өөр ойлголттой болгосон. Амьдралд итгэл алдан цөхөрч болохгүй, бас хайран амьдралаа ажил зорилгогүй дэмий өнгөрүүлэх нь түмэн гутамшиг юм байна гэдгийг гүнээ ойлгосон. Тэгээд ажилгүй завхуул Эрвээхэй, Голио, залхуу хойрго Эмгэн хумс зэргээс үтэр түргэн холбоогоо тасалж бурхны ном бясалган сууж агсан өвсөн овоохойгоо шатаан устгаад эд нартай хамт шоргоолжны орныг зорилоо.

	Чуй нөхдөдөө намайг танилцуулж:

	— Энэ миний ах Мен! Миний нөгөө яриад байдаг Мен ах чинь энэ шүү дээ! гэв. 

	Дараа нь Чуй надад хандаж

	— Ах аа! Та дүүтэйгээ хэзээ нэг цагт ингэж уулзана гэж бодож байсан уу? Та лав намайг амь үрэгдсэн байх гэж бодож байсан байх аа. Би энэ заан царцаахайнуудад баригдаад хэдэн өдөр болсны дараа сайн санаат нөхөд болохыг нь ойлгосон. Хэрвээ тэр өдөр бид хэтэрхий шарлахуу зан гаргаж дайлаар оролгүй урьдаар сайн зөвлөн ярилцсан бол бүх юм өөрөөр болох байжээ. Заан царцаахайнууд бидний адил олон газар орноор явжээ. Тэгж явахдаа газар сайгүй дайсагнал, өшөө хорсол хэрхэн газар авч олон овог төрлийн шавжийг хооронд нь хямралдуулж бие биедээ гай гамшиг учруулж байгааг нүдээр үзжээ... Иймд энэ тивийн бүх амьтанд ЭНХ ТАЙВНЫГ эрхэмлэж ЭВ НАЙРАМДАЛТАЙ амьдрахын чухлыг тайлбарлан таниулахаар шийджээ.

	Хайрт ах минь! Энэ ариун сайхан үйлсийг сонсоод надад гүнээ бишрэх сэтгэл төрлөө. Хэдийгээр таныгаа цаг үргэлж санан мөрөөдөж байсан ч гэсэн заан царцаахайнуудтай хамтран явж энхийн үйлсэд хүчин туслалцах саналаа өгсөн юм.

	Тэгээд нэлээд олон хоног аялан явж байгаад нөхдийнхөө хамт хан боргоцойн бутанд эргэн очтол та намайг эрээд оджээ.

	Тэндхийн царцаахайнуудад энхийн төлөө тэмцэх шударга ариун зорилтынхоо тухай өгүүлэв. Тэд миний үгийг туйлын баяр хөөртэй сонсов. Учир нь энэ эрхэм зорилт биелбэл зөвхөн наад зах нь л өвлийн хүйтнээс амь хоргодох нөмөр газар олохын тулд жил бүр хэдэн зуун төрөл төрөгсдийнхөө амь насыг эмгэнэлтэйгээр бүрэлгэн сүйтгэхгүй сэн билээ. Дараа нь бид хан боргоцойн төглөөс явлаа. Буцах замдаа өвгөн цохны овоохойг дайрлаа. Таныг тэнд саатан хүлээж байгаад гэнэт ор сураггүй алга болсон тухай өвгөн цохноос сонссон. Сэтгэл минь тан руу тэмүүлж байсан ч гэсэн нийтийн үйл хэргээ огоорон орхихыг зүрхэлсэнгүй. Бид шоргоолжны нутагт очиж бүх нийтийн энх тайвны тухай ухуулан таниулж бас тэднийг энэ үйлсдээ татан оролцуулахаар шийдсэн юм. Гэтэл санамсаргүй тантай учирдаг байна шүү! Ямар их аз вэ?.. Хүндэт ах минь та одоо саналаа хэлээч! гэж өгүүлэв. 

	Энэ бүхнийг сонсоод би тун их баярлав. Чуй дүү минь хөнгөмсөг шалдар зангаа эрс өөрчилж яриа нь хүртэл ухаалаг ул суурьтай болсонд бүр ч баярлаж билээ.

	Чуйгийн толгойг энхрийлэн илж:

	— Хайрт дүү минь! Ухаант нөхөд минь! Тив дэлхийн олон амьтанд түгээж яваа та нарын энэ шударга үзэл санааг би эртнээс зүрх сэтгэлдээ эрхэмлэж хадгалж явсан юм. Та нартай хамтран газар дэлхийн олон орноор явж бүх амьтныг өөрсөд шигээ энхийг эрхэмлэгч болгох их үйл хэрэгтээ хүчин хавсруулахыг зөвшөөрнө үү! гэж хэлэхэд бүгдээрээ баяр хөөр болон намайг чанга тэвэрцгээлээ. 

	Цаг алдахгүйн тулд бид шоргоолжны нутаг руу даруй хөдөллөө:

	Замд Чуй намайг байн байн харж явснаа:

	— Таны царай гайхалтай цайвар болчихжээ гэж өгүүлэв. Би инээд алдаж:

	— Хөгшин Хөхцийн харанхуй нүхэнд салхи үзэлгүй хэдэн сараар суусны шан харам гэж өгүүлэв.


ЕСДҮГЭЭР БҮЛЭГ : 
— ШОРГООЛЖТОЙ УУЛЗСАН НЬ 
— БЯЦХАН ОХИДЫН ХИЛЭГНЭЛ 
— ЭНХ ТАЙВНЫ ТӨЛӨӨ ТЭМЦЭЛД ХЭН НЬ ИХ ХҮЧИН ЗҮТГЭСЭН БЭ?

	 

	Заан царцаахайнуудын үзэл санаа үйл амьдралын тухай уншигч та нартаа товчхон өгүүлье. Тэд энх тайвны үзэл санааг анх түрүүнд дэвшүүлэн тавьсан улс. Энэ дэлхийн бүх амьтад бие биеийнхээ эсрэг хямралдан дайтах хэрэггүй юм гэж тэд үзсэн юм. Чуй бид хоёр толгойлж, заан царцаахайг цэрэглэн дайрч цуст мөргөлдөөн хийх яг тэр үед энх тайвны их аянаа эхлэхээр бэлдэж байжээ. Хэрвээ тэр үед би энэ тухай мэдсэн бол өвгөн Цохныд гийчилж бас хөгшин Хөхцийн харанхуй нүхэнд хоригдож алтан цагаа гарздахгүй шууд л тэдэнтэй нийлэх байсан юм.

	Заан царцаахай Чуйгийн хамт олон газар орноор явжээ. Тэд багагүй урт зам туулж нэлээд олон төрөл амьтантай учирчээ. Энх тайвны тухай сонсоод газар сайгүй хөөр болон хүсэл эрмэлзэл нэг байгаагаа илэрхийлцгээж байжээ. Гэвч бүх газар орноор явж, бүх төрлийн амьтантай уулзах боломж тэдэнд байсангүй учир зөвхөн Бах, Царцаа, Лаг, Нугын бясаа, Төөлүүр, Үрэлж цох зэргийн амьтантай уулзаж амжжээ. Ийнхүү явж байхдаа газар сайгүй энх амгалан аж төрөхийг эгээрэн хүсэж хүч түрэмгийлэн дайтахыг үзэн ядаж байгааг харжээ. Гэвч үүнийг бодитойгоор хэрэгжүүлэхийн тулд энх тайванч үзэл санааг бүх амьтанд гүнзгий ухамсарлуулах хэрэгтэй. Тэдний хувьд бүх амьтантай уулзана гэдэг хэцүү байлаа. Иймд үнэхээр авьяаслаг итгэлтэй идэвхтнүүдийг элсүүлж аваад дөрвөн зүг найман зовхист илгээх шаардлага гарчээ. Энэ явдал тийм ч амаргүй ажээ. Тэдний сэтгэлд тохирох гарамгай идэвхтэн дайралдсангүй. Бас заан царцаахайнуудын эгнээ өсөхөөсөө хорогдох нь их байжээ. Энэ ч тодорхой хэрэг. Түмэн уул мянган голыг гаталж олон хоног халуунд халж, хүйтэнд хөрж явснаас өвчин эмгэгт нэрвэгдэж арваад нөхрөө алджээ.

	Хөхөц шувуутай учирсан нөгөө далангийн цаадах голыг тэд саяхан туулахдаа дөрвөн нөхрөөсөө бас үүрд хагацжээ. Иймд одоо байгаагаас бүгд зургаан царцаахай, нэг дэвхрэг, нэг ямаан цох, түүн дээр би нэмэгджээ. Гэвч энхийн төлөө зүтгэгч энэ өсөн баатар туйлын итгэл төгс байлаа.

	Юунд ийнхүү түмэн алжаалыг эс хайхран шоргоолжны орныг тэмцэнэ вэ! гэж асуу л даа. Тэгвэл шоргоолжтой уулзах нь бидэнд туйлын чухал байсан юм.

	Эртнээс шоргоолжнууд энэ дэлхийн хамгийн олон амьтанд тооцогддог билээ. Энэ дэлхийн өнцөг булан бүрд гал тогооны харанхуй булан, хоолны ширээнээс авхуулаад тутаргын талбай, ой ширэнгэ, уул хад хүртэлх энэ өргөн уудам талбарт шоргоолжны мөр хүрдэггүй газар гэж алга. Шоргоолжны төрлийг дурдах юм бол барагдахгүй. Ердийн шоргоолж, улаан шоргоолж, хонин шоргоолж морин шоргоолж, далавчит,.. гэхчлэн хэдэн зуун төрлийн шоргоолж бий. Эд бол хамгийн аймшиггүй чин зоригтой хөдөлмөрт дуртай, тэсвэр хатуужилтай, хашир болгоомжтой бас шуудхан хэлчихэд хамгийн зөрүүд гөжүүн амьтад билээ. Шоргоолжнууд өөрийн засаг төр, цайз хэрэмтэй байдаг. Тэнд шоргоолжны хаан бүх шоргоолжийг захиран сууна. Бид шоргоолжны хаантай зөвлөж энх тайвны тухай хамтарсан уриалга бичээд тэдний иргэдээр тив дэлхийн өнцөг булан бүрд тараалгах зорилготой явлаа.

	Чингэвэл уриалгыг газар бүрийн амьтан хоромхон зуур мэдэх билээ. Холбоо харилцааны энэ өргөн хүрээтэй мундаг ажлыг шоргоолжноос өөр хэн ч гүйцэтгэж чадахгүй нь тодорхой юм. Яагаад гэвэл шоргоолжнууд хандсан газар бүрдээ бие биетэйгээ дайралдаж нэг нь нөгөөдөө дамжуулна. Бас тэдэнд уулаас холбоочны дадлагатай хурдан хөлт хар шоргоолж бий.

	Гэвч шоргоолжны оронд хүрэх зам ер бусын бартаатай байлаа. Шоргоолжнууд бусад амьтадтай уулзахыг тэр болгон түвддэггүйг бид мэднэ. Иймд хаан шоргоолжтой уулзана гэдэг бүр ч хэцүү байлаа. Шоргоолжны үүр болгонд бас хаанаасаа хаалгач нь гэгчээр халдуулшгүй ширүүн харгалзагчид зогсоно.

	Заан царцаахайнуудын шударга аяны тухай, энх үйлсэд амиа зориулсан тэдний нөхдийн тухай, шоргоолжны орны тухай дээр товчхон өгүүллээ. Одоо би Чуй дүүтэйгээ уулзаад дараа нь юу болсон тухай уншигч та нартаа үргэлжлүүлэн ярья. ...Тэгээд л би Заан царцаахай, Чуй дэвхрэг, Ямаан цох нарын гайхамшигт нөхөрлөлд шууд элсэн орлоо. Гурав дөрвөн хоног явж шоргоолжны орны хилд хүрлээ. Тэгэхдээ бид замдаа олон гацаа тосгон, нуга талыг туулж ирснийг хэлэх хэрэгтэй.

	Одоо урин цаг дахин иржээ. Аясын салхи сэвэлзэнэ. Тэнгэрийн уудамд хөвөн цагаан үүлс нүүнэ. Нялх ногоо нугыг бүчиж лийрийн мөчир цэцгийн дэлбэ нээжээ. Хаа сайгүй дуу хөгжөөн сонстоно. Гагцхүү өвгөн цох өнгөрсөн явдлаа гэмшиж гүн санаа алдах бөгөөд аглагт сууж бясалгал үйлдсэн гунигт өдрүүдээ бодоод сэтгэл өвдөхгүй байж чадсангүй. Одоо тэр шинэ үзэл санаатай болчхоод залуугийн цог жавхаа нь сэргэх мэт болжээ. Ариун шударга хүсэл зорилготой байж түүнийхээ төлөө тэмцэж явбал амьдрал өөрөө баяр баясгалан, аз жаргалтай болдог ажээ.

	Зам улам бартаатай болсоор байлаа. Нэгэн хөтлийг давмагц шоргоолжны нутаг эхэллээ. Энд бид хоноглож алжаасан биеэ амраалаа. Тэртээ зүг харвал шоргоолжны үүр, цайз бэхлэлт хязгааргүй үргэлжилжээ. Шоргоолжнууд үнэхээр гайхамшигтай ажилсаг улс аа.

	Дараа өдөр нь шоргоолжны үүр лүү явж очлоо. Чухам эндээс л хамаг бэрхшээл эхэллээ. Шоргоолжны оронд өнгөрөөсөн ноцтой ширүүн, чухал өдрүүдийн тухай хайрт уншигчдадаа тодорхойхон илтгэхийн тулд «Шоргоолжны оронд хийсэн тэмдэглэл»-ийнхээ 4 дүгээр дэвтрийн 151, 154, 158 дугаар хуудаснаас хэсэглэн авч толилуулъя.

	 

	Xаврын улирал 79 дэх өдөр

	— Шоргоолжны орны хүн ам ер бусын олон аж. Хандсан газар бүхэнд шоргоолж бужигнана. Бидэнтэй хамгийн түрүүнд бор шоргоолжнууд дайралдлаа. Энэ шоргоолж зам барилгын ажилд тун эв дүйтэй гэгдэнэ. Бор шоргоолжнууд газрын хөрсийг бүрхэн урсана. Тэд маш жижиг биетэй бөгөөд бидний өндөр чацыг хараад ихэд гайхан тэмтрүүл сахлаа махилзуулан өлийж ажиглана. Бор шоргоолжнууд хэзээ ч хоорондоо зодолдож байгаагүй. Тэдэнд ялгаруулах хор ч байхгүй ажээ. Бид бас энд шар шоргоолжнуудтай дайралдлаа. Тэдний шаргал өнгөөр ийнхүү шар нэр өгчээ.

	Эдгээр шоргоолж хориглолт далан мэрийн ухах бөгөөд тун махруу гавшгай ажиллана. Тэд газар ухах мэргэжилд хэнийг ч дагуулахгүй. Газар доогуурх зам харилцааны олон нүх сувгийг тэрхүү шар шоргоолжнууд л гаргажээ. Нутгийнхан голдуу газар доогуур зорчих ба ил гарах нь тун ховор. Шар шоргоолжнуудаас зам асуувал тэд өмнөөс гайхан хараад чимээгүй яваад өгнө. Иймд бид хөл хандсан зүгтээ таамгаар тэмтчин явахад хүрэв. Шоргоолжнууд ямар нэгэн хар санаа агуулж байгаа нь тодорхой болов.

	Хэрвээ бид бага биетэй уруу доройхон амьтад байсан бол алин хэзээний тэд довтлон дайрсан биз ээ.

	Хаврын улирал 82 дахь өдөр 

	Шоргоолжны орон маш өргөн уудам юм. Одоо хүртэл бид хаан шоргоолжны харш хаана байгааг мэдээгүй явна. Анхны мөргөлдөөн үүслээ. Заан царцаахайн гишгэсэн газар гэнэт доош цөмрөн нурав. Гэтэл тэндээс тоо томшгүй шоргоолж буцлан гарч яах ийхийн зуургүй биднийг довтлон дайрлаа. Гэвч тэр бөөсний чинээ амьтад бидэнд юу болох вэ дээ. Бидний мөргөлдөөнийг нэгэн туршуул - хар шоргоолж харчихжээ. Тэгээд захирагчдаа яаралтай мэдэгдсэн учир хоромхон зуур шар хар олон шоргоолж түргэн авч бидний зүг дайрав. Гэвч уухай туухай баатруудаас шууд халдаад орж ирэх зоригтон нь ховор ажээ. Аль дайран орж ирснийг нь бид хүчирхэг хөлөөрөө тас өшиглөж хаяна. Дайснууд тооныхоо олонд дулдуйдаж биднийг нягт бүслэн авлаа.

	 

	Хаврын улирал 83 дахь өдөр

	Гэнэт дээрээс олон шоргоолж нисэн ирэв. Элс шороо шиг энэ олон шоргоолжны өнгө улаан, далавч том ажээ. Үүнийг далавчит шоргоолж гэх бөгөөд шүхрийн эрдэмд муугүй Далавчтанууд бидний тал бүрээс дайрлаа. Тэд халз тулалдаанд тун муугүй ажээ. Зарим шоргоолж тасархай ууцаа бүр хоёр хэсэг болтол тусдуулчихсан ч гэсэн тал биетэйгээ тонтгонон гүйж байлаа. Тулалдааны явцад маш олон шоргоолж алагдлаа. Үдийн хэрд манай талаас нэг Заан царцаахайн амь үрэгдэж хүүр нь дайсанд хулгайлагдав. Дараа нь бас Чуй урхи нүх рүү орж яах ийхийн зуургүй амьдаар олзлогдов. Гэвч Чуй тэр шөнөдөө оргон ирлээ. Дайснууд Чуйг аваачаад газар нүхэнд хийж хорьжээ. Чуй урд хоёр царвуугаараа шороон ханыг ядахгүй ухаад гарчихна гэж тэд бодсонгүй. Чуй оргож ирээд шоргоолжны талд маш их хүч нэмж ирж байгааг нүдээр үзсэнээ ярив. Тэр өгүүлэх нь: Бид чинь энд дайтахаар ирсэн улс гэж үү! Өөрсдийнхөө хүсэл бодлыг энэ гайхал шоргоолжнуудад ямар аргаар ойлгуулах вэ?

	 

	Хаврын улирал 84 дэх өдөр

	Яг Чуйн хэлсэнчлэн дайны талбарт түдэлгүй нэмэгдэл цэрэг ирлээ. Нэмэгдэл цэргүүд улаан шоргоолжноос бүрджээ. Энэ шоргоолж нь бусдыг бодвол биеэр том, чийрэг чадалтайн дээр маш хүчтэй хор ялгаруулна. Дахиад нэг заан царцаахайн амь үрэгдэж хүүр нь бас л алдагдлаа. Орой хүртэл тулалдав. Гэтэл бидэнд харамсаж баршгүй том гарз тохиолдлоо. Тэр үед хоёр тал цэргээ татаж гал зогсоогоод байлаа.

	Учир нь шоргоолжны тал хатуу цохилт хүлээсэн бөгөөд довтолгоогоо үргэлжлүүлэх чадал байсангүй. Бид ухаж бэлтгэсэн нуувч нүхэндээ амь хоргодлоо. Ямаан цох гэнэт босон харайж далавчаа дэрвийлгэн чахарсан муухай дуугаар аймшигтай хашхирав. Бид сандран гүйж очтол, сахал нь салганан чичирч байснаа газарт гулдайн унаж амьсгал хураалаа. Түүний хүүрийг эргүүлж тойруулан нягтлан шинжилж үзвэл хүзүүнд нь хоёр бяцхан амьтан шигджээ. Бүхэнд ойлгомжтой боллоо. Хоёр улаан шоргоолжийг шүдээрээ татан гаргаж хаяв. Улаан шоргоолж Ямаан цохыг хордуулаад үхжээ. Дайсны тал яаж ч дайраад хатуу хайрсан хуягтай ямаан цохыг дийлэхгүй байжээ. Тэгээд хоёр цэргээ явуулж, Ямаан цохны хамгийн эмзэг газар болох хүзүү рүү хүчтэй хороор тариулжээ. Ямаан цохыг үүрд алдсандаа бид туйлын харамсаж, гашуудлын ёслол хийлээ. Бид бүгдээрээ чив чимээгүй толгой гудайлган зогслоо. Хүндэт өвгөн цох минь! Дэвхрэг Мен би, эртнээс тантай танил билээ. Энэ эвэргүй мухар толгой бол таны надад үлдээсэн цорын ганц дурсгал билээ! Энэ дурсгал хэдийгээр хатуу ширүүн ч гэсэн гүн утга агуулгатай, хэзээ ч мартагдашгүй зүйл ээ. Бид удтал хамт явна гэж бодож байж билээ. Гэтэл санамсаргүй явдал тохиолдож нийтийн хэргийн төлөө халуун амь бүлээн цусаа зориулж ижил олон нөхдөөсөө зуурдаар хагацан салах байжээ.

	Шоргоолжны оронд хатуу ширүүн цус урсгасан өдрүүдийг өнгөрөөсөн юм. Өглөө бүр бидний эргэн тойрон өдий төдий бэхлэлт хамгаалалт нэмэгдсэн байдаг байлаа. Дайсан бүслэлтээ улам чангалсаар байв. Мэдээ хүргэгч хар шоргоолжнууд бэхлэлтийн дээгүүр нисэх мэт хурдална. Тэд хурдан хөлтэй төдийгүй ойлголцохдоо тун ч зовлонгүй. Нэг нь хар эрчээрээ харайлгаж яваад нөгөөтэйгөө дайралдаж сахлаа зөрүүлэн зогтуссанаа л чухал мэдээгээ бүрэн дамжуулж амжаад аль хэдий нөгөө нь яаран довтолгоно. Ийнхүү нэгээс нөгөөд дамжуулна. Энэ хурдан гавшгай мэдээ хүргэгчид энх тайвны элч болбол юутай эрхэм билээ. Ямар харамсалтай хэрэг вэ! Байдал бүр хүндэрч хаан шоргоолжтой уулзах гэсэн хүсэл талаар боллоо. Дайсны бэхлэлтийг нэвтлэн гарч бат бэх олон давхар цайз хэрмийн мухарт байгаа хаан эзнийг олж уулзана гэдэг бүтэшгүй хэрэг байлаа. Бидний хувьд анх энэ газар ирэхдээ есүүлээ байсан нь одоо зөвхөн зургуул болов.

	Дайснууд хэдэн мянга, хэдэн түмэн цэргээ алдсан ч гарзгүй ажээ. Тэдний цэрэг шороо шиг олон учир арга ч үгүй биз ээ! Чуй тусламж хүч олж ирэхийн тулд бүслэлтийг зад дайран гарах санал гаргав. Байдаг хүчээ дайчлан тулалдаж л амь гарах цорын ганц зам байв. Үүнийг бусад нөхөд минь хүлээн зөвшөөрч байв.

	Маргааш өглөө нь Чуй дайсны бүслэлтийг сөрж цус урсгасан ширүүн дайралт хийсний эцэст бүслэлтийг зад цохин гарав. Чуй хөнгөн хийсвэр зангаа бүрмөсөн орхиж буурь суурьтай ухаалаг дэвхрэг болсон нь илт байлаа. Тэр юм болгонд авхаалж самбаатай няхуур болгоомжтой ханддаг болжээ.

	Чуй бүслэлтээс тармагц Сонотой очиж уулзахаар зүглэв: Соно явахгүй хүрэхгүй газар гэж бараг байхгүй. Гол горхи нуур цөөрөм хаана байна тэнд заавал Соно явна. Тэр бээр цаг ямагт алс явж идшилэх дуртай амьтан. Чуй сонотой уулзаад Заан царцаахай, Цөгөрцгөнө, Мэлхийн орнуудад яаралтай очиж биднийг аврах тухай мэдээг дамжуулах үүрэг өгөв. Соно ч байдаг бүх хурдаа авч дүнгэнэн нислээ. Энэ үед бидний байдал улам ч хүнд болж дайсны бүслэлт ойртсоор байлаа. Өөдгүй муухай амьтад ирж бидний үүрийг эвдлэн сүйтгэж амь насыг заналхийлж байна гэж эзэн хаандаа шоргоолжнууд айлтгасанд хаан маш хилэгнэжээ. Хаантан өөрөө морилон гарч эргэн тойрныг харвал үнэхээр элэг буруутны хүйтэн мөр газар шороог нь урвуулж энд тэндгүй алагдсан цэргийн үхдэл хүүр овоорсон байжээ. Хилэгнэсэн хаан бүх цэргийнхээ хүчээр дайсныг хүч түрэмгийлэн дайрч хэдхэн цагийн дотор үнсэн товрог болгох тушаал буулгав.

	Ийнхүү осолтой уршигт эндүүрэл үүслээ! Чуй эргэн ирэв. Удахгүй нэмэгдэл хүч ирнэ гэж дуулаад бид нэлээд итгэл төгс байв. Гэвч хэн ч ирээгүй л байлаа. Дайсны хүч улам зузаарч давшин ойртсоор. Бид чинь шоргоолжны оронд ясаа тавихаар энд зүтгэж ирсэн гэж үү! гэж бодогдоно.

	Гэвч эрхэм уншигч минь! ямар учрал тохиолдсон гэж санана.

	Хэрвээ зөвшөөрвөл би энэ тухай тодорхой яръя. Та нар номоо тавиад анхааралтай сонсогтун. Миний ярих зүйл эхлээд та нарт дэмий илүү үгс шиг санагдаж болох юм. Гэвч чухамдаа шоргоолжны оронд болсон тулалдаантай амин холбоотой юм шүү. Май, Диен, Мен... өөр хэн ч билээ дээ (би мартаж орхиж) нэг сургуулийн ийм таван охин бүтэн сайн өдөр салхинд зугаалжээ. Охид бяцхан гүүрээр гарч энтээ толгодыг чиглэв.

	Тэр толгодод цагаан шар олон өнгийн эрвээхэй байх бөгөөд анхилуун сарнай элбэг билээ. Охид юунд зорьж явааг уул нь би таамаглаж чадахгүй байх байсан юм. Гэтэл тэд тэртээгээс ойртож явахдаа: «Найзууд аа! Ямар сайхан өдөр вэ! Бүгдээрээ толгодод очоод эрвээхэй барьж цэцэг түүе» гэж ярих нь сонсогдсон юм. Тэд ч шуугилдсаар улам ойртон ирэв. Охидын гурав нь эрвээхэй барьж хоёр нь толгодын бэлд цэцэг түүхээр тохиролцов бололтой. Тэр толгодын бэлд нь манай дайны талбар байгаа хэрэг шүү дээ.

	Хүнд хөлийн чимээгээр толгой өндийлгөн хартал ирж яваа хүний нүцгэн хөл юү юугүй ойртон ирэв. Хүн ирлээ. Хоёр хүүхэд ирж яваа нь энэ. Урьд би төрсөн нугадаа хоёр хүүхдээс болж золтой л аминаасаа салахад хүрсэн. Өвгөн цох амьд сэрүүн ахуйдаа бас л хэдэн хүүхдээс болж үхлийн даваан дээр тулж очсон.

	Хүүхдүүд гэдэг ёстой өрөвдөх сэтгэлгүй тамлан зовоогчид байгаа юм. Сонин дээрээ соохолзож байгаад сониноо буурахаар ганцхан хуруугаараа няц дарж орхихоо шал тоохгүй улс. Хүүхдүүд удахгүй биднийг үзнэ. Хүүхдүүдэд би муу шоргоолжноос илүү таалагдана. Хэн шоргоолжоор тоглож байлаа даа! Ингээд хүүхдүүдийн гарт дахин ордог байжээ гэж бодоод үстэй толгой арзайх шиг болов. Гэвч ийнхүү гар хумхин сууж болохгүй түргэн арга хэмжээ авах хэрэгтэй байлаа.

	— Нөхөд минь! Хүн ирлээ! Түргэн зайлцгаа, бушуулаарай гэж би байдгаараа часхийлгэн хашхирав. 

	Тэгээд бид хэт сандран балмагдсандаа бүслэлтийг хэрхэн зад дайран гарснаа ч мэдсэнгүй. Нэг мэдсэн бүгдээрээ өтгөн шугуйд амь наана там цаана шурган оров. Хоёр охин цэцгийн сайханд нүд татагдан явсаар үүрний яг дунд гишгэж орхив. Шоргоолж угаас зөрүүд гөжүүн зантай болохоор үүрэнд нь шүргэсэн хэн бүхэнтэй нэгийгээ үзэхээс буцдаггүй билээ. Шоргоолжнууд охидын хөл рүү уулгалан шавж, зүү шиг шивэв. Ялангуяа шар шоргоолжнууд охидын хөл өөд шалмаг авирч тун ч адтай часхийлгэн хазна. Охид сандарсандаа түүсэн цэцгээ цацаж хаячхаад дороо дэвхцэн чарлалдав. Тэртээд эрвээхэй авлаж явсан гурав нь сандран гүйж ирээд нөгөө хоёрыгоо шоргоолжны үүрнээс холдуулав. Шоргоолжинд хазуулсан дөрвөн цагаан хөл одоо улаан цоохор болжээ. Охидын нүдэнд нулимс цийлгэнэж, байж ядтал хорссон хөлөө хүйтэн усанд дүртэл хатгуулсан хор нь сая жаахан намдах аятай болжээ. Шинжгүй шоргоолжийг охид жигшин дургүйцэж хэрхэн хариугаа авцгаах талаар зөвлөлдөв.

	Түдэлгүй нон2 малгайгаараа уснаас хутган авчраад шоргоолжны үүр лүү цутгаж гарав. Хэдхэн малгай ус хийхээр л хамаг зам, нүх, цайз бэхлэлт шоргоолжны сүргүүд хар баагаар голын уснаа урсан одов. Ийнхүү нүд ирмэх зуур өнөөх нүсэр өргөн дайны талбар дээр нэлийсэн ус тогтож бүх юм нь ундуй сундуй эзэнгүй туурь болон үлдэв.

	Шөнө болж мөнгөн сар бүхнийг гэрэлтүүлнэ. Бид өтгөн шугуйд нуугдан чангахан амьсгаа авч ч зүрхлэхгүй биеэ барин зогссоор байлаа. Харанхуйн дунд хэлмэгдсэн шоргоолжнуудын гиншин уйлах дуун энд тэндээс сонсогдсоор байлаа. Бидний зүрх шимшрэн өвдөхгүй байж чадсангүй. Бид шуудхан зөвлөгөөн хийж 1) Дайны ажиллагааг яаралтай зогсоох, 2) Хаан шоргоолж руу элч илгээж бодол санаагаа ойлгуулах ийм хоёр зүйлийн хойшлуулшгүй заалт гаргав. Нөхөд минь намайг онц бөгөөд бүрэн эрхт элчнээр санал нэгтэй сонгов. Нөхөд минь итгэн хүлээлгэсэн энэ хариуцлагатай даалгаврыг миний бие хүлээн аваад баахан сүрдсэн ч гэлээ энх тайвны үйлсийн тулд явж байгаадаа зоригжиж тэр шөнөдөө шуудран хөдөллөө.

	Хулсны навч тастаж толгой дээрээ барин энхийн бэлгэ тэмдэг болгов. Энэ шөнө бүртийх ч үүлгүй сарын саруул бөгөөд эргэн тойрон эл хуль байлаа. Шоргоолжны үүрэнд ойртон очвол ажилчин шоргоолжнууд бүртэлзэн гүйлдэж сэргээн босголт хийх ажээ. Тэд хийж байгаа ажилдаа бүх анхаарлаа хандуулж намайг ч харах сөгөөгүй байлаа. Шоргоолжнууд голдуу газрын дээр ба доор хоёр бэхлэлттэй байдаг. Саяын гай гамшиг газрын доор байсан шоргоолжнуудад хал балгүй өнгөрч гагцхүү газрын хөрсөн дээр байсан шоргоолжнуудыг хүйс тэмтэрчээ. Эсэн мэнд үлдсэн бүх шоргоолжнууд одоо газрын хөрсөнд уван цуван гарч ажиллаж байгаа нь тэр ажээ. Тийм ч учраас эдгээр шоргоолжнууд намайг үзэн ядаж гадуурхахгүй байлаа. Үүний ачаар би саад бэрхшээлтэй учирсангүй хаан шоргоолжны ордныг эрэн хайж гарав. Заримдаа газраар мөлхөн заримдаа дэвхрэн нисэж явсаар нэгэн далан дээр гартал хаан шоргоолжны гол хаалгыг олж харав. Хаалгач шоргоолжинд хэрэг зоригоо өчиж хулсны навчаа өгөөд хаантанд бараалхах хүслээ илэрхийлбэл хаалгач намайг дагуулан явлаа. Ордонд ус хальсан учир хаантан бараа бологчдынхоо хамт хаалганыхаа ойролцоо гарч ирсэн байлаа.

	Хаан шоргоолж биеэр ерийн шоргоолжноос хоёр дахин том ажээ. Шүр шиг гоёмсог улаан тэргүүн нь самрын үрийн дайтай бөгөөд зургаан хөл нь саваа шиг урт ажээ.

	Гэдэс нь том цүлхгэр, аргагүй л хаан шинж төрх тодорхой байлаа.

	Хаантны мэлмийг ажихад наймалжны бүлтгэр нүд санаанд орно. Сүр жавхлант хаан намайг хараад

	— Та бидний хооронд ямар ч зөрөлдөөн байгаагүй сэн билээ. Гэтэл та нар биднийг уулгалан дайрч ноцтой мөргөлдөөн үүсгэсэн явдалд бид гүнээ харамсаж байна гэж зэмлэнгүй өгүүлэв. 

	Энэ нь надад онц гайхал төрүүлэв. Үнэн хэрэг дээрээ шар, хар шоргоолжнууд л хэрэг үүсгэсэн эзэд нь билээ. Болсон явдлыг эхнээс нь дуустал тайлбарлан яриад эцэст нь

	— Болсон явдлын чухам учир иймийг бид оюундаа тунгааж бие биетэйгээ эвсэг найртай амьдрах нь туйлын чухал байна. Бид гал усны гашуун зовлонг ханатал үзлээ. Энэ удаагийн мөргөлдөөн хамгийн эцсийнх нь болог! Одоо бид цөмөөрөө энхийг эрхэмлэн эв найртай амьдарцгаая. Энэ бол бидний чин хүсэл билээ. Тийм ч учраас тохиолдсон бэрхшээлээс няцалгүй түмэн уул мянган голыг гаталж халуунд халж, хүйтэнд хөрж яваагийн минь учир энэ ээ. Бид амьхан хувийн ашиг сонирхлыг бодсонгүй бүх нийтийн сайн сайхныг бодсон билээ. Үүнийг хаантан, мэргэн оюундаа таалан соёрхоно гэдэгт дэвхрэг би эргэлзэх юун.

	Үүнийг сонсоод хаантны магнай тэнийж намайг чин сэтгэлээсээ тэврэн авч

	— Ноёнтон минь би сүрхий эндүүрчээ. Манай нөхөд хамжлага цэргүүд будилсан байна. Та нарыг чинь, газар орныг минь сүйтгэн бусниулахаар хүч түрэн дайрлаа гэж надад мэдээлсэн хэрэг шүү дээ! За энэ ч яах вэ, та нарын үзэл зорилго юу юунаас илүү эрхэм зүйл байна. Энэ ариун шударга хэрэгт тань чадах бүхнээрээ тусалъя гэв. Би ихэд баярлаж

	— Гагцхүү таны өгөөмөр туслалцаатай л бид энэ үйлсээ амжилттай биелүүлэх бүрэн бололцоотой байгаа юм хэмээн өгүүллээ.

	Заан царцаахайн явсан газруудын тухай шоргоолжны оронд ирэх болсон шалтгаан сэлтийг тодорхой ярьсанд хаан шоргоолж шагшин магтаж байлаа. 

	Бид тэр шөнөдөө нэг уриа бичгийн эх зохиолоо. Түүний үндсэн санаа нь:

	 

	«Энэ өдрөөс эхлэн бүх амьтад өөр хоорондоо эвдрэлцэн хямралдахыг үүрд хориглоно. Яагаад гэвэл: өргөн тал, өтгөн ширэнгийн хаана ч гэсэн арвин ургамал ногоо байна. Үүнийг бид идээд хэзээ ч барахгүй билээ. Гагцхүү бид үүнийг эв найртай зохицуулан эдэлж сурах хэрэгтэй. Өгөөмөр баян энэ дэлхийд бид нутаг бэлчээр, идэш тэжээл булаалдан цус урсгах хэрэг юун!» 

	 

	Уриалгын үг нь энгийн бодит үнэмшилтэй байсан учир хаан шоргоолжинд тун таалагдав. Тэгээд шууд л хэлэлцээ хийхээр Чуй, Заан царцаахай нарыг дуудлаа. Шоргоолжны орныхон ч хаантан хэлэлцээр хийж эхэллээ гэдгийг тэр дор нь бие биеэсээ сонсож амжжээ.

	Үүр хаяарлаа. Хэлэлцээр бас л үргэлжилсээр. Гэнэт дөрвөн зүгээс их чимээ шуугиан сонстож эхлэв. Юу байсан гэж санана! Чуй, Соно нарын дуудсан тусламжийн цэргүүд ирж яваа нь энэ ажээ.

	Дээгүүр соно онгоцнууд тэнгэр бүчин ниснэ. Царцаа, Цөгөрцгөнө, Цох зэрэг олон төрлийн амьтад газрын хөрсийг бүчин цувна. Тэнд бас Бах, Лаг тэргүүтэй намгийнхан вааг вааг бархиран харайж айсуй. Бусад шавж хорхойнууд дүнгэнэж шунгинасан царгисан олон дуу авианы найрал хөг үүсгэн ирж явав. Эдгээр бүх амьтад бидний зорилгыг ойлгон мэдэж, санал нэгтэй дэмжиж байгаагаа урьд илэрхийлцгээсэн бөгөөд биднийг аюулд учирсныг сонсмогц яаравчлан ирцгээсэн нь энэ ажээ. Тэд шоргоолжны оронд орж ирээд энд тэндгүй энхийн бэлгэ тэмдэг - хулсны навч хатгасныг хараад гайхан түдгэлзэж нэгэн газар цугларчээ.

	Би гарч тэдэнд болсон явдлыг товч яриад дөнгөж сая хэлэлцсэн тунхаг бичгээ бүгдэд уншиж танилцууллаа. Тунхгийг уншиж дуусмагц бүгд баярлан хашхиралдав.

	Түдсэн ч үгүй мэдээ хүргэгч хар шоргоолжнууд өдий төдийгөөрөө тал тал тийш гүйлдэж энх тайвны тунхгийг газар сайгүй зарлан мэдээлэв. Тэгээд энэ дэлхийн өнцөг булан бүрд тэр мэдээ ядаж цөхөлгүй хүрч уул тал, далай тэнгисийн бүх бяцхан амьтад халуунаар талархан дэмжлээ. Нүцгэн загас, Муниг загас, Жараахай загас... гэх мэтийн усанд амьдрагчид, Бах мэлхий, Лаг мэлхий, Халтар мэлхий, Ногоон мэлхий, Усны могой, Заламгайт... гэх мэтийн ус хуурай газрын алинд ч амьдардаг хоёр нутагтнууд бас Царцаа, Дэвхрэг, Цох, Шоргоолж жигд далавчтан гэх мэтийн бусад олон шавж хорхойнууд бас цааш нь энхийг эрхэмлэсэн үй түмэн амьтад байгааг тоолох юм бол хэдэн түм бумд хүрэх байх аа. Тэр бүхний нэрсийг цаасанд бичвэл барагдахгүй биз ээ. Гагцхүү энх тайвны уриалгыг хэн нь ч эсэргүүцээгүй бүгд нэгэн дуугаар сайшаан дэмжсэнийг л энд мэдэгдье.

	Болжмор, Тодол, Хөөндэй болон бусад шувууд бас санал нэгтэй байгаагаа илэрхийлэв. Бяцхан Нүүдгээ цох надад нэг урт захиа бичсэнийг би бас хүлээн авлаа. Миний ачлалыг гүнээ хүндэтгэдэг тэр Нүүдгээ энх тайвны тухай шинэ мэдээ сонсоод тэсэж ядан баярлахдаа хэдэн шөнийн нойроо хасан байж энэ захиаг бичжээ. Өөр нэг итгэшгүй сонин явдал гэвэл намайг харанхуй нүхэнд цоожилсон нөгөө гайхал эвэр хошуут Хөхөц бидний энх тайванч үйлсийг магтан сайшааж өнгөрсөн явдалд уучлалт гуйжээ. Ингээд л бүх явдал бүтэмжтэй төгсөж мөрөн дээрх ачаагаа буулгаад тавих шиг сэтгэл хөнгөрөв. Зөвхөн хэдэн шар, бор шоргоолж дэмий мөргөлдөөн үүсгэсэндээ зовниж хаан шоргоолжноосоо дөлж тойрно.

	Бид шоргоолжны орноос хөдөллөө. Бум түмэн шоргоолж биднийг үдэв. Хэдэн өдөр явлаа. Явсан газар болгонд баяр баясгалан бялхсан эвтэй найрсаг амьдрал өрнөж байлаа. Дараа нь Чуй бид хоёр үнэнч сайн нөхөд - Заан царцаахайнуудтайгаа баяртай уулзахын ерөөл тавин далласаар салцгаалаа.

АРАВДУГААР БҮЛЭГ : 
— ТӨГСГӨЛИЙН ҮГ

	 

	Зорилго нэгт нөхөд минь уван цуван салж явсаар Чуй бид хоёр л үлдэв. Гэвч бид хоёрт ганцаардах эд сэтгэл төрсөнгүй. Ямар нэг баяр бахдал цээжинд оргилсоор байлаа. Газар сайгүй хань нөхөд найрсгаар дуулалдан хөдөлмөрлөнө. Заан царцаахай, Дэвхрэг бид агуу их үйлсдээ хүчин зүтгэжээ. Биеэ магтаж байгаа ч юм биш, үнэхээр бидний ажил хязгааргүй ач холбогдолтой шударга зүйл шүү. Одоо энэ дэлхийн түм буман хорхой шавж дайн дажингүй энх тунх амьдрах боллоо. Би төрсөн нуга руугаа явахаар шийдэв. Настай буурал ээжийгээ дагуулан ойр орчмын нь газраар явуулж эзэгнэж төрсөн газар дэлхийнхээ үзэсгэлэн төгс агуу гайхамшгийг хагас дутуу ч болов үзүүлж саруул магнайг нь тэнийлгэх хүсэл төрлөө. Чуй бид хоёртой дайралдсан бүхэн чин сэтгэлийн баяр талархал илэрхийлнэ. Бид хоёрыг ер бусын гайхамшигт үйл бүтээсэн энх тайвны гавьяат зүтгэлтэн гэж тэд үзэх ажээ.

	Мэлхийн орноор дайран гарах үед хаан мэлхий бүх иргэдээ цуглуулж баяр хүргэн угтлаа. Хаантан өнгөрсөн нэг явдалд гүнээ гэмшиж байгаагаа дахин дахин илэрхийлж уучлалт гуйсаар байлаа.

	Явсан газар бүхэнд энх тайвны тухай сэтгэл хөдөлсөн баяртай яриа сонстож байлаа.

	Төрсөн нугадаа ирлээ. Нутгийн байдал их өөрчлөгджээ. Олон жил алс явсан болохоор арга ч үгүй биз дээ! Энх тайвны тунхгийг мэдээ хүргэгч хар шоргоолжнууд дамжуулаад удсан учир нутгийнхан бид хоёрыг баяр хөөртэй угтав. Их ах минь бүхнээс илүү сэтгэл нь хөдөлжээ. Тэр бээр «удахгүй Мен дүү шигээ аялан жуулчилж ариун үйлс бүтээхээ нэг үзүүлээд өгье ээ, би» хэмээн бусдадаа сайрхан өгүүлнэ.

	Бие ядруу байсан бага ах минь талийгаач болоод уджээ. Гэвч хамгийн эмгэнэлт нэг зүйл бол насан болсон хайрт эх минь хоёр жилийн өмнө мөнх бусын жамыг үзүүлжээ. Эхийн шарилыг хадгалсан бяцхан булшнаа очиж толгой гудайлган сөгдлөө.

	Амьд сэрүүн ахуйдаа захиж сургаж байсан алт шиг үгсийг нь бодоод гашуун нулимс өөрийн эрхгүй урсана. Хайрт эх минь! Улирах цагийн хүрдэнд ургасан навчис унах нэгэн жамтай. Хэнийг ч зэмлэхийн арга алга! Харин таны турьгүй царвуунд өвдөг сөгдөн мэхийж аялан туулсан алтан шар замынхаа тухай энхийн төлөө хүчин зүтгэсэн тухайгаа сонсгон үрчлээт магнайг тань тэнийлгэж чадаагүйдээ түмэнтээ гэмшнэм.

	Тэгээд би төрөлх нугадаа саатан амарлаа. Сэтгэл зовох юмгүй тааваар идшилэн нутгийн цэнхэр огторгуйн саруул мандлыг ажиглан хэвтэж хөлийн чилээг гаргалаа.

	Удахгүй Чуй бид хоёр дахин шинэ аялалд гарах сан гэж мөрөөдөж эхлэв. Бид замдаа улам хөгжил зугаатай явахын тулд Заан царцаахайнуудыг бас урихаар шийдлээ. Энэ удаагийн аяллаар тусгайлан тэмдэглэл хөтөлж яршиг удахгүй тэмдэглэл хөтлөх шаардлага ч гарахгүй биз ээ. Учир нь бүх нийтээр энх амгалан амьдарч идэш тэжээл, орон байр булаацалдан дайтаж Царцаахайн юм уу шоргоолжны оронд болсон шиг зүй бус явдал гарахгүй билээ.

	Энэ удаад бүх ашигтай цагаа газар орон бүхний зан заншил, ёс суртахуун, байгаль уур амьсгалын байдлыг сонирхон мэдэхэд зориулж болох юм. Эцэст ямар нэгэн нэрт газар зүйч юм уу эсвэл угсаатны судлалтан болчихыг хэн байг гэхэв.

	Төрөлх нугадаа саатан ахуйдаа энэ туужийг эвлүүлэн бичлээ. 

	Намрын амьсгал нэгэнт оржээ. Шивантиг цэцэг алтан тэргүүнээ гудайлгаж замын дагууд улаан навчис хуйлран бүчнэ. Буцах улирлын шинэдээр шиврээ бороо дусагнан шившиж уйтгарын манан агаар тэнгэрийг бүрхэн хургавч сэтгэл минь ер бусын уужим саруул баяр баясгалантай байлаа.

	Хайрт уншигчид минь Мен дэвхрэг би та нартайгаа баяртай уулзахын ерөөл дэвшүүлж эвлүүлж бичсэн туужаа үүгээр төгсгөе. Та нартайгаа дахин уулзана гэдэгт итгэл төгс байна.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Тэнгэр бол мэлхийн ач хүү учраас мэлхийн дууг сонсмогц бороогоо хайрладаг гэсэн домог үг бий




	[←2]
	 Дал модны навчаар хийсэн шүхэр малгай

